
1. ЭЛДЭВТЭЙ ОХИН

	Үүдний жижүүр төмөр цохиж унтах дохио өгөхөөр 7 дугаар өрөөний хүүхдүүд өмд цамцаа тайлж түмбүүшгэндээ хийгээд, зөөлхөн дулаан хөнжилдөө ордог билээ. Степ Хмара оймстойгоо үүд рүү гүйж, гэрлээ унтраана. Сеня Чесноков, амьдралдаа тохиолдсон ер бусын сонин явдлаас ярина. Энэ удаа, Ленинградад суралцаж байхдаа тооны маш хэцүү бодлого бодоод багшдаа үзүүлэхэд, багш нь их баярласандаа «зургаа» тавьсан тухай, бас нэг өөр шинэ явдлаа ярьж гарлаа. Үг малтахдаа сайн Степ Хмара, худлаа хэлсний нь илчлэн «тэр үед тоогоор дүн тавьдаг байгаагүй, харин «муу», «сайн», «онцсайн» гэж үсгээр тэмдэглэдэг байсан» гэв. Сеня шилээ маажиж, юу ч хэлсэнгүй хөнжилдөө гулсан орлоо. Тэгтэл Саша Сычов баруун талаараа хажуулдан эргэж, нүдээ аниад, аяархан санаа алдав. Удсан ч үгүй Степ Хмара дэргэд нь хурхирч, саяхан цэргээс ирсэн хүний алхалт шиг тав шавхийсэн алхаатай сургуулийн жижүүр, мастер Иван Вакуловичийн алхалт чимээ аниргүй болсон боловч гар урлалын сургуульд ирснээс хойш жил 9 сар болоход анх удаа Пашагийн нойр хүрээгүй нь энэ билээ.

	Өнөөдөр ууртаа нэг охиныг түлхсэн байжээ. Тун тэсэж ч чадсангүй. Тэр охин Пашаг дандаа тохуурхан элдвийн нэр хоч өгнө. Паша одоо ч гэсэн тэр охинтой анх дайралдсанаа өчигдөрхөн юм шиг тодорхой санаж байна.

	Тэгэхэд гялалзсан товчтой хар өнгөтэй шинэхэн шинель өмсөөд, хөдөлж ядан, клубийн танхимд өлгөсөн том гэгчийн модон самбар луу хачирхан харж зогссон билээ. Самбар дээр металлаар хийсэн уран хийцтэй олон хэрэгсэл гялалзаж харагдана. Гар буутай төстэй нэг юм байсан түүний доохно нь цагаан цаасан дээр хар бэхээр «Эрэг гаргадаг махир багаж, сурагч Толкунов, Вашенко нар хийв» гэсэн хаяг харагдана. Архины лонх шиг нэг юм байсан. Арай төмөр лонх байдаггүй байгаа! Доод талд нь «товуудын шприц» гэсэн хаяг байсан «товуудын шприц» гэж юу вэ? Ямар хэрэгтэй юм бол доо? Түүнийг хийсэн сурагч Куракин ямар хэрэгтэй болохыг тун сайн мэдэж байгаа даа. Энэ жигтэй сонин элдэв юмсын доор бичээстэй байгаа Куракин ч гэсэн, Вашенко ч гэсэн, Панашкин ч гэсэн ер нь бүгд л их л чадамгай уран хүүхдүүд байтал харин би л юу ч хийж сурахгүй байх аа гэж бодоход агшин зуур Пашагийн айдас нь хүрэх шиг боллоо. Гэвч тэр дороо хор шар нь буцалж би ямар хөл гаргүй хазгар доголон биш дээ! Сургуульд сайн суралцсан, гэртээ ч ажлаа амжаад л байлаа. Бусад хүүхдүүдтэй л адил шүү дээ гэж бодсон билээ.

	Энэ металл зүйлсийг ингэж хөөрхөн хийж, ингэж гялалзтал өнгөлсөн нь Пашагийн дотор сэмхэн гэрэл цацрах шиг болоод зүрхийг нь гижигдэн заавал өөрөө хийж сурах юм шүү гэдэг бодол төрүүлсэн юм. Ингэж байтал хэн нэгэн хүн ханцуйнаас нь чангаах шиг болж билээ.

	Паша дуртай дургүй эргэж хартал, хажууд нь Пашагийнх шиг шинельтэй, хүрэвтэр үстэй, гонзгор царайтай гялалзсан хар нүдтэй нуруу чацуу охин зогсож байлаа. 

	Тэр охин эелдэгхнээр:

	— Чи дандаа л ингээд зогсож байх юм аа гэхэд нь Паша үл ойлгон:

	— Яагаад? гэтэл

	— Ингээд... гээд тэр охин амаа жаахан ангайгаад шал тэнэг юм шиг самбар өөд ширтэн үзүүлэхэд:

	Пашагийн уур хүрч

	— Чи эндээс зайл, гээд өөрөө явах гэтэл тэр охин зам хөндөлдөн зогсоод: — Чамайг хаанаас энд авчирсан юм? Ямар тосгоноос? гэв. Лукьяновоос... чи яах гээ вэ? гэхэд тэр охин хэсэг бодолхийлснээ, шуудхан:

	— Чи өмбүү тугалтай адилхан юм гэжээ. 

	Хэд хоносны дараа сурагчдыг заводын хашаанд оруулав. Тэнд Фашистын шатаасан суурь машинуудын сэг, хаягдмал төмөр болон хэвтэнэ. Сургуулийн хөдөлмөрийн хичээлд хэрэглэгдэж болох бүхнийг түүж авах хэрэгтэй байлаа. Паша урьд өмнө нь заводыг алсаас хардаг байсан бол одоо түүний лут том байшингуудын дэргэд зогсоод моторын хүнгэнэх, төмөр хангинах чахрах, дууг сонсон сүрдэж энэ тэрийг гайхан бас хоцорчих вий гэж хүүхдүүд рүү наалдан байлаа. Гэтэл зориуд бэлдсэн юм шиг шилэн дээвэртэй бор байшингаас, төмөр замаар байшин шиг юм гарч ирлээ. Паша, гайхсандаа «өөх» гэж шүүрс алдан ухрав. Байшин ч ёстой л байшин, цонхтой хаалгатай, дээвэртэй, бас яндантай, ёстой л модон байшин! Гэвч явж байгаа нь үзүүртэй дэгээтэй зааны хошуу шиг юм дээшээ явж байгаа нь үлгэрийн ид шидтэн шиг санагдлаа. Тэр байшин явахаа больж, нэг бүтэн эргээд урт гэгчийн хошуу нь аяархан газар буув. Дэгээгээрээ том гэгчийн ширэм дэгээдээд, дээш өргөөд явчихлаа.

	— Гүйгээд! гэсэн үг Пашагийн чихний хэнгэрэг хагалчих шахав. 

	Паша хажуу тийш ухасхийж гуалин, хэсэг зэвэрсэн төмөр, шохойтой торхон дээгүүр харайн гарлаа.

	Хүн инээлдэхээр Паша зогтусав. Тэгтэл өнөөх хар нүдэт охин байлаа! Тэр охин тэгж хашхирч, түүнийг тохуурсан байжээ.

	Өнөөх зааны хошуу шиг юмны яг дор нь цагаан шүдээ яралзуулан инээчихсэн зогсож байлаа.

	Паша нэг удаа хичээлдээ орох гэж байгаад тэр охинд яаж чадагдсанаа дахин санав.

	Ойртож ирээд:

	— Чи токарьчин болох уу? Слесарь болох уу? гэхэд нь:

	— Токарьчин болно! гэж Паша хариулав.

	— Би ч бас тэгнэ. Та нарт Петр Федорович суурь машин үзүүлсэн үү?

	— Үгүй, маргааш үзүүлнэ гэсэн.

	— Бидэнд ч бас маргааш үзүүлнэ. Гэвч би суурь машиныг үзсэн үзээгүй мэднэ л дээ. Миний нагац токарьчин байсан юм. Суурь машины тухай чамд ярьж өгөх үү? гэхэд Паша суурь машины тухай эртнээс жаал зугаа юм мэдэж авахаа илүүдэх юмгүй гэж бодоод:

	— За тэг, ярь л даа? гэхээр охин худлаа үнэн юм чадамгай нь аргагүй донгосож гарчээ.

	— Нэгдүгээрт суурь машиныг хоёр «чавганц» үйлчилдэг юм. Нэг нь шал хөгшин, хөдөлж чадахаа байсан, нөгөө нь арай залуухан, тун их хөдөлгөөнтэй. Тэр «Чавганц» нартай эвлэрэхгүй бол чамд ер амар заяа үзүүлэхгүй шүү. Суурь машинд бас жижигхэн «чарга» байдаг юм. Ажиллахаа залхуурвал суугаад л гулгахгүй юу. Хамгийн чухал нь «нударга»-аас болгоомжилж байх хэрэгтэй. Суурь машинд гурван нударга байдаг юм! Анхааралтайхан шиг ажиллахгүй бол духанд чинь «нударга»-аараа аваад л тавьчихна шүү!

	Хэдийгээр тэр охины царай анх уулзах үед байсан шигээ сүрхий төв боловч нүд нь нэг л жоготой байх шиг Пашад санагдлаа.

	— Ээ дээ, чи ч... гэж Паша итгэл муутайхан хэлтэл

	— Худлаа хэллээ гэж үү? гээд үгийг нь таслан дэргэдүүр өнгөрсөн ахлах ангийн нэг хүүхдийн гараас татаж, — Чеботарева суурь машин «нударгатай юу?» гэхэд нөгөө хүүхэд:

	— Байх байхдаа гурав бий шүү! гээд цаашаа яваад өгөв.

	— За ямар вэ дээ? Одоо намайг итгэнэ биз дээ? гэв.

	Орой нь унтахаасаа өмнө зэргэлдээ орныхоо хүүхдэд өнөөх «чавганц», «нударга» хоёрын тухай ярихад, Степ Хмара гайхсан янзтай нүдээ бүлтийлгэн харж байснаа, хүнд битгий ярь л даа, мэдэв үү? Хүүхдүүд шоолно шүү дээ! гэж зөвлөв.

	Дараа өдөр нь тусгай технологийн багш Петр Федрович, суурь машинтай танхимд тэдний бүлгийг оруулав. Жижиг хэрэгслийг чимхэн тогтоож байдаг металл хэрэгсдийг «нударга» гэж нэрлэдэг, суурь машины нэгэн хэсгийг заншсан ёсоор «чавганц» «чарга» гэж нэрлэдгийг тэгэхэд Паша ойлгож авсан юм.

	Энэ бол Паша анх сургуульд орж суралцан шинэ мэдэхгүй юм бүхний өмнө баахан зүрхшээдэг байсан, аль тэр анхны өдрүүдийн хэрэг юм.

	Эмээн зүрхшээх нь аяндаа алга боллоо. Зургаан сарын дараа бүх хичээлдээ сайн дүнтэй, есөн сарын дараа онцсайн хүүхдүүдтэй зэрэгцэж жилийн эцэс болоход токарийн бүлэгт тэргүүн сурагч нь болсон юм.

	Одоо Пашагийн ойлголт шал ондоо болжээ. Зааны хошуу шиг юмтай өнөөх байшин үлгэрийн ид шидтэн шиг санагдахаа больж жирийн л нэг төмөр замын өргөх кран болжээ.

	Сургуулийн бүх мастеруудыг захирдаг Сергей Никитович Кондарев «аймшигтай мастер» биш ердөө л «ахлах мастер» болж бүлгийн нь 24 хүүхэд ямар ч хэрэг төвөг гаргаж магадгүй дүрсгүй ч үдийн баг байснаа больж дээд зэргийн токарьчдыг бэлтгэх 5-дугаар бүлгийн чадварлаг сайн хүүхдүүд болжээ.

	Бүлгийн мастер Денис Денисович, багш нар, хүүхдүүд бүгдээрээ л Пашаг олон аашгүй, төлөв томоотой, юм бүхэнд хариуцлагатай сайн ханддаг, хичээл хариулахдаа бодож боловсруулсан тодорхой хариулт өгдөг гэж хүндэтгэн үнэлдэг байлаа.

	Ганцхан токарийн эмэгтэйчүүдийн 3 дугаар бүлгийн Маруся Родникова л Пашаг огтхон ч ойшоохгүй урьдын адил тоглоом тохуу хийгээд тун амар заяа үзүүлдэггүй. Ядахдаа өөрөө олигтой сурдаг бол ч яах вэ. Зарим өдөр хэнээс ч илүү хичээл хариулчхаад, зарим өдөр бүр муу хариулахад нь багш гайхшаа баран толгойгоо сэгсэрдэг билээ.

	Паша тэснэ тэснэ гэхэд тун ч их тэссэн юм сан яван явсаар өнөөдөр нэг тэсэж чадсангүй, хичээлийн завсарлагаагаар Паша хашаан дотор явж байтал өөдөөс нь Родникова ирж явна. Зэрэгцэж ирээд эелдэгхнээр мэндэлж:

	— Паша, нарийн гол гэж юу вэ?

	Нарийн гол гэнэ ээ? За энэ ч яах вэ дээ.

	— Товчхон хэлбэл, поршень тэр голтой угсрагддаг юм.

	— Яаж хийдэг юм бэ? Нэг, хоёр, гурав гээд л даам гаргаж байгаа юм шиг хурдан хийх үү, эсвэл дэс дараалан нямбай хийх үү?

	Пашагийн уур хүрч уруул нь чичрэв. Хэд хоногийн өмнө, комсомолын хурал дээр юм бүхнийг тун нямбай, хичээнгүй дэс дараатай хийх хэрэгтэй, гэтэл зарим хүүхдүүд нэг, хоёр, гурав гээд л даам гаргачихтай адил санадаг гэж хэлснээ санав.

	Маруся түүнийг өлгөж аваад, шоолж элэглэх болсон юм. Ганц хоёр хүүхэд Марусягийн талд орж инээсэн нь бүүр ч хорсолтой. Хойшид ч шоолох л болно гэж санагдана.

	Пашагийн нүүр нь барсхийж, толгойгоо гудайлган;

	— Чи үүнийгээ больсон чинь дээр шүү! Мэдэв үү? гэв.

	Маруся эмээсэн байдал үзүүлснээ гэнэт нулимж нүдээ жартайлгаад:

	— Өө муу өмбүү тугал гэв. Тэгэхээр нь Паша мөрөөрөө түлхээд авлаа.

	Маруся нэг юм хэлэх гэснээ болиод гараа зангидан эргээд явчхав.

	Паша түүний хойноос гайхаш тасран харж зогсов.

	Миний хэлснийг ойлгов уу, чи! Хичээлээ тараад хороон дээр ороорой! гэхийг сонсов. Харсан чинь хэдхэн алхмын цаана Михайлов зогсож байлаа. Иймэрхүү хүйтэн цэвдэг дуугаар Пашатай нэг ч ярьж байгаагүй билээ.

	Урлалын сургуулийн эв хамт залуучуудын эвлэлийн хорооны даргын царай ер бусын ширүүн харагдаж бас нүдэнд нь гайхсан байдал үзэгдэнэ.

	Нэг цагийн дараа Паша Комсомолын хорооны өрөөнд сууж байлаа.

	Тэнд Родникова ирчихсэн сууж байна. Пашаг орж ирмэгц Маруся нүдээ буруулав. Михайлов түшлэгтэй модон сандлаасаа босож өөр нэг сандал дээр суугаад (хэн нэгэн хүнтэй үнэн сэтгэлээсээ ярих гэвэл Михайлов ярих гэсэн хүнээсээ ширээгээр тусгаарлагдахгүйг хичээж ингэдэг заншилтай).

	— Энэ дээр суу гэж хажуу дахь сандлаа заав. Хүйтэн царайлсан юм ер алга, урьдынх шигээ анхааралтай элэгсэг дотно харж байв. Харин нүүрэнд нь эргэлзлийн сүүдэр туссан бололтой.

	Би хэрэг төвөг үүсгэчих шахлаа шүү. Эрэмдэг болсноос л ингэж байгаа юм. Миний нүдний хараа больжээ. Заримдаа миний нүдэнд тун гайхмаар юм харагдах боллоо! Өнөөдөр чи Марусятай хашаан дотор зогсож байгаа харагдлаа. Бас чи түүнийг цохиод авах шиг боллоо! 

	Мөндөө хөөрхий, нэг юм нэмэх нь тэр! Тэргүүний шилдэг зохион байгуулагч, сайн сурагч маань ийм хэрэг хийж байдаг байна шүү гэж бодлоо. Тэгээд Марусяг дуудаад "Чамайг юунд зодов" гэж асуухад хаанаас даа! бид хоёр хүчээ үзэлцсэн юм байхгүй юу гэлээ. Ингэж хэлээд Михайлов тун хөгжилтэй инээд алдав. Паша царайг нь харж ядан сууна. Тэгээд юу ч хэлж чадалгүй өрөөнөөсөө гарч билээ.

	За тэгээд яах вэ, би урьд болсон бүгдийг эргэцүүлэн бодож байна. Түрүүчийн бүх юмыг дэс дараатай, нямбай хийх хэрэгтэй гэсэн хурал дээр: "Комсомолын гишүүн бүхэнд өдөр болгон нэг юм нэмэгдэж байх ёстой. Жишээлбэл ашигтай ном унших юм уу? Эсвэл аятайхан юм хийх хэрэгтэй. Өнөөдөр нэг жаахан юм маргааш бас нэг жаахан юм, нөгөөдөр өөр нэг жаахан юм, заавал нэмэгдэж байх ёстой. Тэгээд яв явсаар их том юм болно" гэж хэлэхэд нь хуралд суугчид цөмөөрөө алга ташиж хүлээж авсан юм. Гэтэл өнөөдөр юу надад нэмэгдэх болов!? Бүгдээрээ тохитой, тухтай нойрсож байхад нойр хулжаасан юм л надад нэмэгдсэн байна!..

	
2. БАС НЭГ ЭВГҮЙ ЯВДАЛ

	Нэг бүдрэхээр долоо бүдрэх гэгчээр, түүнээс хойш гурав хоносны дараа шилдэг зохион байгуулагч, тэргүүний сурагч маань Марусяг түлхсэнээ Михайловт хэлэх үү, байх уу? гэж явтал бас нэг эвгүй явдал гарав. Мян сураггүй алга болчихов. Мян бол Пашагийн бүлгийн сурагч юм.

	Шилдэг зохион байгуулагчтай бүлгээс комсомолын гишүүд нь сургуулиас оргож байж таарах уу? Шилдэг зохион байгуулагчаа ч алд даа.

	Үнэнийг хэлэхэд Мян гэдэг хүүхэд байгаагүй юм. Харин Сеня Чесноков гэдэг хүүхэд байсан. Хүүхдүүд түүнийг худлаа ярихдаа дуртай болохоор нь шогчилж «Барон Мянгуужин» гэж нэрэлдэг байсан нь сүүлдээ «Мян» болж хувирсан юм. Сеня Чесноков бол сургууль эхэлснээс нэг сарын хойно хөдөлмөрлөх хүч бэлтгэх яамны шийдвэрээр Москвагаас ирсэн хүүхэд билээ. Туранхай, борлосон царайтай, хүүхэн шиг цэнхэр нүдтэй ихэмсэг хүүхэд байсан юм. Гандсан цэрэг цамцны нь зүүн энгэрт гурван медаль харчигнаж явдаг сан.

	Захирал дээр орохын өмнө сургуулийн үүдний цэцэрлэгт суугаад урлалын сургуулийн хүүхдүүдийг тун анхааралтай ажиглаж суусан юм.

	— За ямаршуу байна даа? Энд сайн хооллодог юм уу? Усанд оруулдаг юм уу? Саван өгдөг юм уу? гэж дориухан асуугаад;

	— Тэгэлгүй яах вэ! Бүх юм бэлэн гэж хүүхдүүдийн хариулахад:

	— Тамхи өгөх юм уу? гэж асуулаа. Дүрэм мэддэггүй юм уу?даа гээд Степ Хмара, урлалын сургуулийн сурагчид тамхи татахыг зөвшөөрдөггүй юм шүү! гэв.

	Тун зүйтэй хэрэг! гээд Сеня, та нар тамхи битгий татаарай хүүхдүүд ээ! Сурсан юмыг ч сураар бооход бэрх шүү! Манай морин цэргийн ангид нэг хасаг, морио тамхи татуулж сургасан юм. Дайралтад ороход мориндоо том гэгчийн ороосон тамхи зуулгаад л давхиулдаг сан.

	Фашистууд, морины амнаас утаа баагьж байгааг харчхаад айн сандарч үхсэн юм шиг хэвтэцгээдэг сэн. Тайван цагт тийм морь хэрэггүй юм билээ. Тэргээ чирч ядаж яваад зогсчихдог юм, хараах л юм, ташуурдах л юм өнөөх нь явдаггүй ээ. Ёстой л ургаа хад. Хүүдийгээ гаргаж ирээд л нэг ороогоод өгвөл ч харин дажгүй яваад байна шүү.

	Тэгээд болохоо байхаар нь худалдчихсан юм. Адууг яаж тамхиар цатгах вэ дээ, ер.

	Гайхаж хоцорсон хүүхдүүд дуугүй чагнана.

	Хамгийн түрүүнд барагтай юм үнэмшдэггүй Хмара сэхээ авч:

	— Битгий худлаа буудаад бай! Хэзээ адуу тамхи татаж байсан юм гэв.

	Тэр шинэ ирсэн хүү огт ажиггүй энгэрийнхээ халааснаас нухагдсан папирос гарган хуруугаараа чимхэж ноцоогуураар асаагаад;

	— За яах вэ хамгийн сүүлчийн удаа татъя зөвшөөрдөггүй юм бол маргалдаж болохгүй юм байлгүй гэнэ.

	— Чи яах гэж энд ирсэн юм? гэж хэд хэдэн хүүхэд зэрэг зэрэг асуулаа. Тэр шинэ ирсэн жаал цэнхэр нүдээ өргөж ихэд гайхан;

	— Юу гэнэ ээ? Ажилчин ангийн эгнээнд орох гэж ирсэн юм. Тамхи татаж дуусаад захирал дээр чинь орно доо! Харин хаа байдаг юм бэ?

	Тэр оройгоо Сеня Чесноков долоо дугаар өрөөнд унтахынхаа өмнө өөрийнхөө намтрыг ярьж гарлаа. Ленинградад, авга эгчийндээ байхдаа бүслэгдэж өлсгөлөнд орсон юм сан. Өөрийнхнийгөө давшиж эхлэхэд би явган цэрэг байгаад сүүлдээ морин цэргийн ангид явдаг болж билээ.

	Үргэлж л тагнуулд гардаг сан гэж ярихад нь:

	— Яах гэж чи энд ирсэн юм? гэж Суворовын сургуульд орох юм сан гэж үргэлж бодож явдаг Гриша Протупеев хэлээд; — Чамд Суворовын сургуульд орох зам нээлттэй байж шүү дээ! гэж нэмэв.

	— Суворовын сургууль ч сайхан л даа. Гэвч надад танай сургууль тааламжтай санагдсан юм.

	Сеня Чесноков бол цовоо сэргэлэн, нөхөрсөг хүүхэд билээ. Сэлэм эргүүлэх тэмцээний дугуйланд хичээллэн бас амархан зохион байгуулсан юм. «Авхай» гэдэг танцыг танцлахад нь хүүхдүүд элгээ хөштөл инээнэ. Бас баян хуур аятайхан дарчихна. Тэрэн шиг ороо цэвэрхэн хураадаг, товч бүснийхээ толь, гутлаа гялалзтал арчдаг хүүхэд байхгүй юм. Олон улсын хоорондын байдлын тухай ярихдаа, өөрийн «Таван хуруу» шиг мэддэг сэн.

	Хэрвээ эх сэжүүргүй худал юмыг уран цэцэн үгээр гоёмсоглон хүнийг үнэмштэл ярьдаггүй сэн бол манай сургуулийн тэргүүний комсомолын гишүүн байх сан.

	Гэтэл тэр Сеня Чесноков маань, сургуулиа төгсөхөөс дөрвөн сарын өмнө гэнэтхэн алга болчихлоо.

	Яагаад алга болов оо?

	Нэг өдөр урлалын сургуулийн цэцэрлэгт цээлхэн хоолойтой дуучин дуулах сонстов. Үдийн хоолны дараа чөлөөтэй цаг байсан тул хүүхдүүд гүйлдэн, цэцэрлэгт очицгоов. Байшингийн үүдэнд эрээн мяраан ноорхой хувцастай хүүхэд зогсож байлаа. Цогтой нүдтэй, хүрэн бор царайтай хүү зунгааралдсан хар үстэй толгойдоо жижигдсэн тууран малгай дагздуулан тавьжээ. Гарт нь том улаан туузаар чимэглэгдсэн гитар хөгжим харагдана. Харин дэргэд нь ширэлдсэн үстэй хав, баавгайн нүд шиг жаахан нүдээрээ тэртээ алсыг онийн харж, яана даа одоо гэсэн шиг сууна. Эрээн дээлтэй тэр жаал гурван зүгт мэхэсхийн ёслоод муухан орос хэлээр;

	— Сонирхолтой тоглолтоо эхэлье! Гриша минь яваад! гээд өөрөө марш дарж эхлэв. Өнөөх хав нь хойд хөл дээрээ босож зогсоод цэцэрлэг дундуур хөгжмийн аяар алгуурхан алхлав.

	— Баруун тийшээ! гэж ноорхой жаалын хашхирахад өнөөх хав дуртай дургүй баруун тийшээ эргэж явна.

	— Зүүн тийшээ! гэж хашхирахад, зүүн тийшээ эргэж явна. Тэгснээ гэнэт суучхаад чихээ маажиж гарлаа.

	— Яв, Яв! гэж хашхирахад нь загатнасан биеэ баахан маажсанаа газар наалдан хэвтэв.

	— Явах дургүй байна уу? гэж ноорхой жаал гоморхон хэлээд, — За яах вэ, одоо өөр нэг юм үзүүлэг, одоо «ээж ээ» гэж хэлнэ гэв.

	Ноорхой жаал тонгойгоод нохойныхоо эрүүг хуруугаараа хавчиж, сүүлэн дээр нь гишгэхэд, 

	— Магамуу! Мама (ээж ээ!) гэх дуун нохойн амнаас гарч цэцэрлэгт байсан олныг элгийг нь хөштөл инээлгэв.

	Нэг удаа үдийн хоолны дараа Сеня Чесноков унтахаар хэвтээд:

	— Би «ээж ээ!» гэж дууддаг нохой үзсэн гэж нойрмоглон ярихад Степ Хмара:

	— Тийм нохой байх ёсгүй. Адгуусан амьтанд сэтгэхүй байдаггүй юм гэж нотлох гэтэл Сеня аль хэдийнээ нойрссон байж билээ гэж Пашагийн санах зуур:

	— Петро! гэж хашхирах дуу сонсогдов. 

	Хартал Сеня байшингийн тэндээс гүйж явна. Ноорхой дээлтэй жаал Сеняг хараад нүдээ цавчлан айсандаа орох газраа олж ядна. Сеня гүйж ирээд түүнийг ухасхийн тэврэхэд эрээн малгай нь хийсэж унав. Сеня эргэж нохойг хараад очиж хоншоорыг нь тэврээд бас буцаж ирээд ноорхой жаалыг тэврэв.

	Хүүхдүүд ийм уулзалтыг хараад мэл гайхан, цэл хөхрөв. Маруся Родникова тааламжтайгаар алга ташиж байлаа.

	Сеня яагаад энэ хүүтэй танил болсон юм бол? Тэгээд бас ингэж их баярлаж байдаг. Гэтэл тэр ноорхой жаал юунд айсан юм шиг байна гэдгийг хурдан мэдэх сэн гэхээс хүүхэд бүхний сэтгэл догдолно. Гэвч Сеня олон юм хэлсэнгүй:

	— Нэг хорооны байлдагч! гэдэг ганцхан үгээр бух асуултыг таглав.

	«Жүжигчин», нохой хоёрт хоол идүүлэв. Ноорхой жаал бяслагтай талхны үлдэгдлийг халаасандаа хийгээд, тойрсон олны дундуур хажуу талаараа зүсэн гарлаа. «Нэг хорооны байлдагчаасаа» бушуухан зайлах гэсэн бололтой. Сеня түүнийг сугавчлан үдэж гаргахаар хамт явав. Тэдэнтэй хамт Маруся бас зууралдсан яваа харагдана. Орой унтах дохио өгсний дараа цөмөөрөө орондоо орж байгаад, нохойтой ноорхой жаалын тухай Сенягийн ярихыг сонсов.

	Петро бол Бессараб нутгийн цыган жаал юм гэнэ. Ясса хотын ойролцоо морин цэргийн сумантай нийлж, цэргүүдийг инээдэмт тоглолтоороо хөгжөөдөг байлаа.

	«Ийм жаалыг тагнуулд ашиглавал их сайн хэрэг» гэж Сеня бодоод, дарга нараасаа зөвшөөрөл авч морин цэргийн салаандаа үлдээжээ. Петро Зөвлөлт Холбоот Улсад хэн ч гэсэн малын (Петро их эмч болохыг чин сэтгэлээсээ хүсэж явдаг байжээ) эмч, тэр ч байтугай их дэлгүүрийн эрхлэгч болоход болохгүй газаргүй гэдгийг сонсоод, дайны дараа Москва руу Сенятай хамт явсан юм. Киев арай хүрээгүй яваад, нээрэн үнэн юм уу?! гэж нэгэн дэслэгчээс асуухад, «Их дэлгүүрийн эрхлэгчээр барахгүй, хэн ч гэсэн сайд болж болно. Ганцхан л сайн сурч, үнэнч ажиллах хэрэгтэй» гэж хариулжээ. Петро хүн болсоор ажил хийж ч үзээгүй, сургуульд сурч үзээгүй болохоор шөнө дүл болтол бодлогошрон суужээ. Тэгээд тэр шөнөдөө Гришатай хамт нэг буудал руу очиж тэндээсээ эргэж ирсэнгүй.

	— Тэр ч яах вэ, миний цагийг зүүж байгаарай гээд би өгсөн юм. Гэтэл явахдаа цагийг минь аваад явчихсан. Үнэхээр мартсан юм уу?! Тэгэхээс тэгсэн хэрэг үү?! Бүү мэд.

	... Миний цаг бол ус нэвтэрдэггүй, далайн цэргийн цаг байсан юм. Ёстой л нэг цаг байсан юм даа! 

	— Уухай, тийм юм вий!? Өнөөдөр даан ч чамаас хулчганаад байсан юм. Гэснээ их л бодолхийлэн

	— Капитализмын үр! гэж Степ Хмара дүгнэлт гаргав. 

	Маргааш нь Сеня Чесноков, Родниковатай шивнэлдэж байхыг Паша харсан юм. Тэр хоёр хуйвалдан нэг юм нуугаад байгаа нь илт байлаа. Хичээлийн завсарлагаагаар ч тэр, дархны танхимд ч тэр, үдийн хоолны өмнө ч тэр шивнэлдээд л байжээ. Дараа нь тэр хоёрыг цахилгаан тэрэгний буудал дээр харсан юм. Сеня тэргэнд ухасхийн суугаад явахад нь Маруся гараараа даллаад хоцорчээ.

	Тэр орой нийтийн байрныхан клубтээ цуглараад, жижүүрийн багш нэрсээр нь дуудаж «Чесноков» гэхэд хэн ч дуугарсангүй.

	— Ахлагч нь байна уу? гэж багшийн дуудахад, Степ Хмара цочин тавхийгээд:

	— 5 дугаар бүлгийн сурагч Семен Чесноков үл мэдэгдэх шалтгаанаар байхгүй байна гэж хожимдуухан илтгэв.

	Үл мэдэгдэх шалтгаанаар гэнэ ээ?! 

	Сургуулийнхаа хэмжээний уралдаанд түрүүлж явсан 5 дугаар бүлгийнхэнд маш хүнд цохилт боллоо! Паша, өөрийнхөө бүлгийн хүүхдүүдтэй унтлагын тасалгаа руу цементэн шатаар өгсөж явахдаа Степ Хмарын ярьж байгааг ойлгосонгүй. «Нохойтой цыгантай хамт сар гаруй тэнүүчилсэн гэж өөрөө донгосож байсан юм. Сүүлдээ цыган нь зугтсан болохоос тэр хоёр янз бүрийн хот тосгоноор хамт тэнүүчилсэн хоёр шүү! Баахан тэнүүчилж яваад «За одоо больё, Сурцгаая!» гэж Сеня хэлсэн гэдэг. Цыган нь оргоод явчихсан юм гэнэ билээ. Одоо ойлгож байна уу?» гэж Степ Хмара шивнэв.

	— Ойлгохгүй байна! гэж Паша учрыг олж ядан өчив.

	— Юуг нь бодоод байгаа юм бэ? гээд Степ Хмара уурлаж: — Ойлгож ядах юм алга. Сеня цыганаа харчхаад тэнүүчлэх гээд явах нь тэр! Хорхой нь хүрээд явчихгүй юу?! Ойлгов уу, одоо?

	— Юу гээд чи дэмийрээд байгаа юм! гэж Паша огцомхон хэлээд зогтусахад бүлгийнхэн нь цөмөөрөө зогтусав.

	— Сеня, одоохон яваад ирнэ... Харин цахилгаан тэрэгнээс хожимдсон байх.

	— Ирэх ч байх, удах ч байх! Ирсэн замаараа сурсан дуугаа дуулснаас зайлахгүй ч байх! Маруся Родникова, уруу татаад байсан юм. Марусягийн: «Аян замдаа сайн яваарай! Эргэлзэхгүй зоригтой алхаад бай!» гэж хэлэхийг би сонссон шүү.

	— Маруся юу? гээд Паша гараа зангидав.

	— Тэгэлгүй яах вэ. Тэр чинь гал охин шүү. Магадгүй, зориуд ч тэгж байж! 5 дугаар бүлэгт дүрэм бусын чөлөөгүй явсан хэрэг гарвал улаан туг нь 3 дугаар бүлэгт ирэх юм гэж бодож байж магад. Чи Марусягийн зоргоороо аашилдгийг андах биш дээ! гэв.

	
3. ХӨЛГҮЙ ХҮНИЙ ТЭРЭГ

	Өглөө нь хүүхэд бүхэн л Мяны алга болсон тухай ярилаа. Паша элдвийг бодон явна. Родниковад уур нь хүрсэндээ сэтгэл тун тавгүй ажээ. Яасхийж байгаад аятайхан эвлүүлээд Михайловт хэлчихвэл Марусяг сайн донгодуулах юм даа! Ганц сайн донгодуулчих юм сан! Ийм хэрэг хийсэн хүний комсомолын батлахыг хураах ёстой гэж бодсоор явна.

	— Нөхөр Михайлов гээд Комсомолын хорооны өрөөнд оронгуутаа, — Энэ бол Родниковагийн хийж байгаа хэрэг гэтэл 

	— Нээрээ, түүнээс болсон хэрэг гэж түүний хэлснийг хөгжилтэйгөөр Михайлов дэмжээд; — ёстой сайн охин шүү гэнэ.

	Паша гайхшаа баран комсомолын хорооны даргыг ширтэв. Харин Михайлов, шувууны мөр шиг жижигхэн бичсэн зурвас өгөөд, хөгжилтэйгөөр үргэлжлүүлэн:

	— Чиний ороод ирсэн чинь сайн боллоо. Слесарийн 7 дугаар бүлгийн Саша Городищевыг эрж олоод тахир дутуу хүмүүсийн байр луу бушуухан яв. Наана чинь хаяг нь бөө. Бүх зүйлийг олж мэдээд, хороонд мэдэгд! Энэ бол хойшлуулшгүй хэрэг гэдгийг чи ойлгож байгаа биз дээ? гэв.

	Пашагийн ойлгож байгааг яаж мэдсэн юм бол? Паша юу ч ойлгоогүй болохоор дэмий л гайхаж өөдөөс нь ширтэхэд, Михайлов мөн гайхаж:

	— Зайлуул даа, чи өнөөдөр мөн сүрхий сэхээтэй байх шив гэлээ.

	Өгсөн зурвасыг нь аваад, Паша гараад явчхав. Тэр зурвас бол өргөдөл байлаа. Тун замбараагүй бичсэнийг үзвэл яарч бичсэн бололтой шиг. Тахир дутуу хүмүүсийн байранд нэг настай ажилчин хүн гурав дахь долоо хоногоо хэвтэж байгаа гэнэ. "Хүнд сурталтай", "Хөшүүн хойрго улсууд" одоо болтол тэрэг хийж өгөөгүй учраас нэг байрнаасаа хөдөлж чадахгүй хэвтдэг ажээ. Өргөдөлд Маруся Родникова гарын үсэг зуржээ.

	Паша, Городищевыг юм зохиогчдын өрөөнд байхад нь олоод, Михайловын даалгасныг хэлж, хот руу хамт явав.

	Саша Городищев бол сонин хүүхэд билээ. Туранхай тахийсан өндөр нуруутай, салхидсан тэмээ шиг хүүхдийн толгой дээгүүр элдвийг бодож явдаг юм. Жагсаалд явахдаа тогорууны хөл шиг урт хөлөөрөө урдах хүүхдийнхээ өсгөө дээр гишгэчхээд л хараалгаж явдаг хачин анзааргагүй хүүхэд билээ. «Юуны тухай бодож явдаг юм бол?! Лав шинэ зохиосон техникийнхээ тухай л боддог байх даа?! » гэж Паша тааварлан явлаа. Сургуульд байхдаа Саша, үргэлж онцсайн сурдаг байсан болохоор техникумд орж, конструктор1 болохыг их хүсдэг байжээ.

	Дайны үед эцэг, ах нараасаа үүрд хагацжээ.

	Зөвхөн өвчтэй эх, охин дүү хоёр нь үлджээ. Техникумд сурна гэдэг урт хугацаа. Гэтэл гэрийнхэн нь тэжээх хүнгүй хэцүүджээ. Тэгээд «За яах вэ? Урьтаж слесарь болоод, ажиллах хугацаандаа техникумыг эчнээгээр суралцана даа» гэж Саша зориглоод гар урлалын сургуульд орж суралцжээ.

	Хүүхдүүд хотын зах дахь саглагар мод үүдэндээ тарьсан цагаан байшингууд, булш, гурилын тоосонд дарагдсан тээрэм, бас цахилгаан тэрэгнээсээ харайж буугаад дотор нь сэлгүүцэн явмаар сайхан цэцэрлэгийн хажуугаар өнгөрөн явлаа.

	Цахилгаан тэрэг огцомхон эргээд хотын төв чиглэн явахад Саша өндийн босож, сандрангуйгаар, 

	— Хаачих гэж явна даа, бид? гэж асуув.

	— Хаачих юу байдаг юм! Тахир дутуу хүмүүсийн байранд очихоор явна гэж Паша хэлэв.

	— Яах юм?

	— Би чамд хэлсэн шүү дээ! гээд Паша урамгүйхэн шиг, Михайлов юунд, яах гэж явуулсныг дахин тайлбарлав.

	— Тийм, тийм чи ярьж байсан л даа. За яах вэ, бүх учрыг нь олоод эзнийг нь ганц болгоё гэж Саша гэнэтхэн эрсхэн гэгч хэлэв.

	Хоёр талаар нь өндөр улиас ургасан гудамжинд нүүрэн талд нь амьтны дүрс товойлгож урласан хоёр давхар байшинг олоод хашаанд нь орлоо. Настай сувилагч авгай, тэднийг сониучхан хараад шууд:

	— Глеб Иванович Науменков дээр орох нь уу?

	— Тийм ээ, Науменков дээр гэж хэлээд Паша, — Та яагаад мэдчихэв дээ?! гэвэл нь:

	— Та нар шиг ийм алх түлхүүр зөрөлдсөн ялгах тэмдэгтэй нэг охин ирээд явсан юм. Айхтар сүрхий хэлэмгий охин байна билээ. Глеб Ивановичтай баахан ярьж байгаад захирал дээр орсон юм. «Энэ бол ёстой зохисгүй хэрэг. Энэ бол ажилчин ангид анхаарал тавиагүй хэрэг. Та үүнийг хариуцах болно?» гээд гараа зангидчихсан, нүд нь орой дээрээ гарчихсан ярьж байсан. Би, та нарыг өрөөнд оруулж өгье гэв.

	Дэлгээтэй цонхны дэргэд, богинохон тайрсан буурал үстэй хүн орж ирэгсдийг ажиглан харж хэвтэнэ. Гэнэтхэн духны нь үрчлээ тэнийж баярын царайгаар;

	— Гар урлалын сургуулийнхан уу? гэж сөөнгө бүдүүн дуугаар хэлээд; — За харахгүй юу, Марусяг! Хэлсэндээ эзэн болсон байна. Та нарыг Маруся явуулав уу? Сууцгаа, нөхөд минь? 

	«Нөхөд минь!» гэж хэлж байгаа нь хэдэн арван жил ажилласан ажилчин хүнд хэлж байгаа юм шиг болохоос, хүүхэд багачууд гэж басамжилсан төлөв огтхон ч алга.

	Хүүхдүүд мухар сандал оронд ойртуулж тавиад сууж цагаан даавуугаар бүтээлэгтэй хөл тушаа газар луу хяламхийн харвал хоосон болох нь илт байлаа.

	— Яг үнэнийг хэлбэл биднийг манай комсомолын хороо явуулсан юм. Харин Родникова бол өргөдөл бичсэн юм гэж Паша засаж хэлэв.

	— Тэгэх л ёстой, би үнэхээр тэгнэ гэж бодож байсан юм. Ёстой л гавшгай хүүхэд шүү! 

	— Таны тухай Маруся хаанаас дуулаав? гэж Саша сонирхон асуув.

	— Маруся энд ойролцоо гэртэй байдаг болохоор дандаа үүгээр өнгөрдөг юм. Нэг өдөр цонхоор шагайгаад «Өвгөн гуай дандаа хэвтэх уйтгартай байдаг байх даа?» гэхэд нь би:

	«Тэгэлгүй яах вэ, охин минь!» гэв

	«Та явж зугаалбал зүгээр сэн дээ» гэхэд нь

	— Явмаар л байх юм. Явдаг нь алга шүү дээ! 

	«Яагаа вэ, тэргээр болно шүү дээ. Хоёр гараараа өнхрүүлээд явдаг тэрэг байдаг шүү дээ»

	«Тэргээр явахад хоёр гар хэрэгтэй гэтэл над байдаг нь ганцхан юм» гэхэд Маруся цонхны дэргэд суучхаад, намайг хэн гэдэг, хаана ажиллаж байсан, яагаад ийм болсныг нэгд нэгэнгүй асууж лавласан юм.

	Тэгээд: «Танай эндэхийн захирал лав хүнд сурталтай, цэвдэг сэтгэлтэй, хөшүүн хойрго амьтан болоод танд одоо болтол тохирох тэрэг захиалаагүй байх» гэж Маруся хэлсэн юм.

	Тиймэрхүү тал ч байдаг л байх. Гэвч хоёр гартай болох хэрэгтэй, гэж намайг хэлэхэд;

	«Зүгээр бид танд ганц гараар хөдөлгөдөг тэрэг хийж өгнө. Ямар юм нь төвөгтэй байдаг юм» гэсэн билээ.

	Энэ бүхнийг чагнаж суусан Саша гэв гэнэтхэн;

	— Үүнийг байна шүү дээ... хөдлөх гол авч зургаадай араанд суулгаад, Тэгээд... 

	Биш юм уу?.. Тийм ээ. Тэгвэл зүгээр юм аа... гэж өрөөсөн нүдээ жартайлган, өрөөсөн нүдээрээ тасалгааны булан руу ширтэж хэлэв.

	 

	* * *

	 

	Тэр орой Комсомолын хорооны хурал болов. Хурал дээр 5 дугаар бүлгийн мастер дугариг царайтай, өргөн цээжтэй, ханхар биетэй Денис Денисович гар урлалын сургуулийн захирал Семен Ильич хүртэл байцгаав.

	Маруся ч байлцалгүй яах вэ. Тэртээ буланд шахаж суусан Маруся үг хэлсэн хүн бүхний царайг өөрийнхөө царайн дээр тусган тольдсон шиг, зүс нь үе үе өөрчлөгдөж байлаа. Паша маань, Сашатай тахир дутуу хүмүүсийн байранд очиж мэдсэн зүйлээ нэгд нэгэнгүй нямбайлан бичээд үг хэлэх дарааллыг хүлээж сууна. Өглөөнөөс хойш сэтгэл нь тавгүй, Марусягийн тухай Михайловт хэлнэ. Тэгээд Марусяг ялангуяа Мянтай холбогдуулан хорооны хурал дээр нэг сайн шийтгэх байх гэж бодтол одоо хэргийн байдал маш өөр болжээ. Өнөөдөр Марусяг магтаж ч магадгүй байна гэж санана. 

	Михайлов босож:

	— Дараагийн асуудал: тахир дутуу болсон ажилчинд зориулсан тэрэгний тухай Сычов яриарай гэв.

	Паша Сычов босож, нам дуугаар Глеб Ивановичид тохиолдсон харамсалтай явдал энэ хүн юугаар гачигдаж байгаа тухай оновчтой, ойлгомжтой ярилаа. 

	Глеб Иванович бол Харьковын уурын тэрэг үйлдвэрлэдэг заводын ахмад токарьчин юм. Фашистын бөмбөгний дэлбэрэлтэд үүрдийн зовлонд учирч хөл гаргүй болоод гэр бүлээсээ хагацжээ. Харьковаас энд больницод хэвтүүлээд дараа нь тахир дутуу хүмүүсийн байранд шилжүүлжээ. Хүн орчин тойрныхоо амьдралыг үзэхийг хүсдэг байтал энэ хүн хэвтдэг өрөөнийхөө 4 хана, танил болсон хажуудах нөхрөөс өөр юу ч үзэж чадахгүй хэвтэнэ.

	Тахир дутуу хүмүүсийн байрны захирлын ярьж байгаагаар бол хоёр хөшүүрэгтэй тэрэг бөө, тэр бол Глеб Ивановичид тохирохгүй юм. Харин ганц гараар хөдөлгөдөг тэрэг хийх хүн алга гэнэ.

	— За тэгээд тодорхой шив дээ? гэж Семен Ильич асуухад Паша үл ойлгон

	— Юу тодорхой шив дээ? гэж? гэтэл, Маруся тэртээ булангаас уцаарлангуйгаар;

	— Яасан сонин нөхөр вэ? Хүн хэлээд байхад ойлгодоггүй. Бид тэрэг хийж өгөхгүй юу гэв.

	Залуу конструкторын танхимын идэвхтнүүдэд Денис Девисовичийн удирдлагаар тэрэгний төсөл гаргахыг үүрэг болгов.

	Хурлын дараагаар гар урлалын сургуулийн нэрд гарсан урчууд болох Саша Гордищев, Костя Безуголь, Ваня Заднепровок нарыг мастер дуудав.

	Овжоорхог багш Денис Денисович анхаарахуйц хэд хэдэн асуудал тавьж «толгой ажиллах» чигийг зааж өгөөд, бусдыг нь хүүхдүүд өөрсдөө хийх боллоо. Яаравчлан хийх шаардлагатай байсан учраас оройн унтлагын дохио өгснөөс хойш ажиллахыг зөвшөөрсөн билээ.

	Хүүхдүүд яаравчлан зохиогч нарын тасалгаа руу явцгаав. Нуруугаараа тэдний дотор хамгийн намхныг нь Ваня Заднепровский гэдэг юм. Энэ хэрэг явдал үүсэхийн өмнөхөн тэрхүү Лесковын «Солгой» гэдэг зохиолыг уншсан болохоор тэр зохиолд гардаг Тула хотын бууны мастерууд англиас ирүүлсэн төмөр нохой бөөсийг тахлахдаа цонхондоо битүү хөшиг татаж үүдээ түгжиж байсныг сануулав. Тоглож хэлсэн үгийг ойлгохдоо муу Костя Безуголь:

	— Юунд ингэж байгаа юм бэ? Тэгсэн тэгээгүй бүгчимхэн байна! шүү гэж хэлэв.

	Нэлээд хэсэг зуур хүүхэд бүхэн өөр өөрийнхөө дэвтрийг шагайн чимээгүй сууцгаана. Саша Городищевын нусаа татахаас өөр чимээ алга! 

	Хамгийн түрүүнд Костя Безуголь толгойгоо өндийлгөж;

	— Бэлэн болсон! гээд самбар луу очоод зурж, — Энэ бол гол! 3а энэ нь зургаадай араа. Араандаа гинжтэй, гинжээр яах бил ээ? Гинж нь жижиг дугуй дамжин бултай, гар бариулын зургаадай араатай залгах юм. Ойлгов уу? Цааш нь ... Гар бариул булаа тойрон эргэнэ. Ингэх ямар хэрэгцээ байгаа бил ээ? Аа, тийм. Тэгвэл тэргийг урагш явуулах болно. Гар бариулаа урд сэрээг тойруулан эргүүлбэл тэрэг эргэж явахад боломжтой ... Дууслаа. Тун амархан аятайхан байгаа биз? гээд Костя цэрдээ хайнгууд чулуудаад, өргөн дух руугаа зааж:

	— Цаанаа л нэг байгаа биз, миний толгой! гэв.

	— Ийм амархан уу? гэж Ваня Заднепровский өөдөөс нь ширтэн байж хэлээд: — Үгүй, мөн амархан аа? Чи бас нэг мотор нэмчихгүй яагаа вэ дээ! гэв.

	Өрөөсөн нүдээрээ (нэг нүдээ их юм бодохоороо үргэлж аньж байдаг) самбарын зүг ширтэж суусан Саша:

	— Ингэж болохгүй! гэж шийдэмгий хэлээд өврийнхөө дэвтэр лүү шагайв.

	— Яагаад, «болохгүй» байдаг сан бил ээ? гэж Костя урамгүйхэн асуугаад, хөмхийгөө зуун зогсоно.

	— Одоохон гээд Саша, нэг юм дэвтэртээ нэмж бичээд, нусаа татангуут, толгойгоо өндийлгөж, — Яагаад гэвэл гинж чинь ердөө тогтож байхгүй. Иймэрхүү конструкцад зөөлөн, чанга татсан гинж хэрэгтэй. Гэтэл энд үүнийг хэрэглэх нөхцөл алга.

	— Болохгүй гэнэ ээ?! Тэгэх ёсгүй гээд Костя, Сашагийн хэлснийг зөвшөөрөх төлөвгүй зогсоно.

	— Жаал бод л доо? гэж Саша бувтнав.

	Костя самбар өөд нэг хараад, ичүүрхэн нүдээ ирмэж өөрийнхөө дэвтрийг дахин үзэхээр буцав.

	Хэсэг зуур тасалгаанд зөвхөн Сашагийн шуухитнах, дэвтрийн хуудас эргүүлэхээс өөр анир чимээ гарахгүй байлаа.

	— Хийчихлээ! гэж харандаагаа ширээн дээрээ чулуудан Ваня Заднепровский хашхирав.

	— Та нарт одоо үзүүлье. Гинж хэрэггүй юм байна. Харцгаа! гээд, самбар дээр зурж дуусахаас нь өмнө, Костя:

	— Юу вэ? Конус зургаадайгаар дамжуулагч хийх гэж үү? болохгүй гээд Ванягийн төслийг авах юмгүй болтол нь шүүмжлэв.

	Маргааш өглөө тэд нар чөлөөний хуудас авч хот орохоор явлаа. Нийгмийн даатгалын газраас тэрэгтэй тахир дутуу зургаан хүний хаяг заалгаж аваад эрэхээр гарцгаав. Тахир дутуу хүмүүс нэг байрандаа тогтож байдаггүй улс юм. Нэг нь төмс авахаар зах орж, нөгөө нь загас барихаар гол руу, бас нэг нь найзындаа зочлохоор явсан ажээ. Тэднийг олтлоо хүүхдүүд цаг их гарзадлаа. Эдний ганц нь өрөөсөн гараар хөдөлгөдөг тэрэгтэй боловч ядахдаа тэр нь гар бариулаар биш, том гэгчийн дугуйгаар хөдөлдөг байлаа.

	Орой нь тэд нар танхимдаа дахиад л цугларав. «Өндөр» Саша Городищев, «Өргөн духт» Костя Безуголь, «Хуруун чинээ хүү» Ваня Заднепровск нарын юу хийж байгааг бүх сургуулийнхан нь сайн мэдэж байлаа. 

	«Залгамжлагч» ханын сонины коллегийн гишүүд, уг сониныхоо «Буухиа» дугаарыг Марусягийн маш сайхан зурсан «Глеб Ивановичийн» зурагтай гаргасны дэргэдээс бөөгнөрсөн сурагчид холдож ядна.

	Тэр ч байтугай зохиогч нарын өрөөний үүдэнд олон хүүхдүүд бөөгнөрөлдөн тэд ямар их хичээн оролдож байгааг сонирхох нь Тула хотын бууны мастерууд нохой бөөсөнд тах хадахыг харж байгаа шиг байжээ. Харин үүдэнд Маруся Родникова манаа хийх болсонд хүүхдүүд шавахаа болив. Маруся өөрөө ч гэсэн зохиогч нарын царайгаар хийж байгаа ажил нь ямар болж байгааг таамаглан мэдэхийг хичээж сууна.

	Оройн 10 цагт хүүхдүүдийг шугам жагсаалд очиж бүртгүүлэх гээд явахад нэг чимээ анир намдаж:

	— Ингэвэл зөв болно байх, Костя! Ямар дамжуулагч байдаг бил ээ! гэсэн Сашагийн дуу хаалганы цаана зогсож байгаа Марусяд тодхон дуулдав.

	Тэсэж ядаж байсан Маруся хаалга нээн орж ирээд, Сашаг харан зогсов.

	— Хэн бүхэнд мэдээжийн хэрэг. Юуг нь асуугаад байсан юм, гэж Костя хөмхийгөө зууна.

	Гэсэн ч чи нэрлээд аль! 

	— Гинжин дамжуулагч... канатан дамжуулагч... дугуй дамжуулагч... 

	— Өөр?

	Конус хэлбэртэй зургаадай дамжуулагч:

	— Өөр?

	— Шүхэр хэлбэртэй дамжуулагч гэж хажуугаас нь Ваня тэссэнгүй хэлэв.

	— Тун зөв, гээд Саша дохиг, дохиг гэсээр самбарт очиж, — Бид ийм зорилго тавих ёстой. Энэ тэргэнд хөшүүрэг бариул хоёр байх хэрэгтэй. Бид яах ёстой вэ? гар бариулын голд зургаадай араагаа шахаж суулгана. Ингэхээр зургаадай араа шүхэр хэлбэрт дамжуулагчтай холбогдоно. Шүхэрт дамжуулагч эргэлдэн урагшаа хөдлөх болно. 

	Гэтэл Ваня мухар сандлаасаа ухасхийн, ер бусын дуугаар:

	— Хөшүүргийн ухрах хөдөлгөөнөөр... гэж хашхирахад:

	Гурвуулаа нэг зэрэг:

	— Удирдах голоо эргүүлнэ! гэв.

	Маруся дэвхцэн:

	— Хийчхэв үү? Найзууд минь, олсон уу? Хэлээч дээ! гэхэд тэд дөнгөж сая Марусягийн байгааг мэдлээ Виня халаасандаа гараа хийгээд, бор шувуу шиг мөрөө хавчганан:

	— Энэ токарьчид, хүртээлгүй юманд дандаа хошуугаа дүрж байдаг хачин улс шүү гэв.

	 

	* * *

	 

	Тэдний зохиосон тэргийг сургуулиараа тун их шамдуу хийв. Бүх ажлыг хуваарилахад цахилгааны бүлгийнхэнд юу ч оногдсонгүй гэж Михайловт гомдол мэдүүлсэн учир слесарийн бүлгийнхний зарим ажлыг тэдэнд ноогдуулжээ.

	Бүтэн сайн өдөр бүлэг тус бүрээс хоёр сурагч бүгд 20 эрэгтэй, эмэгтэй багачуул ёслолынхоо хувцсыг өмсөөд хотын зүг хөл нөөлүүлэн алхав. Хайлаасны мөчир сэржигнэсэн өргөн гудамжинд, хуучин цагийн тохилог байшингийн үүдэнд зогсов. Үүдэнд нь Маруся лакаар будсан гялалзсан хар тэрэг манаж зогсоно. Тэргэн дотор шинэ сонин сэтгүүл, жижигхэн хүүдийтэй бэлгүүд овоолоотой байв.

	Костя Безуголь хүнгэнэсэн бүдүүн хоолойгоор:

	 

	"Бид бол хөдөлмөрч орны залгамжлагч 

	Бид бол цогтой үеийн итгэл болохоор: 

	Эрдэмтэй чадвартай, уран гартан нь 

	Эгнээнд минь тэргүүнд явдаг юм"

	 

	гэж дуулахад нь хорин хүүхэд нэгэн зэрэг:

	 

	«Ажилчин ангийн залгамжлагч 

	Авьяастан хүүхдүүдийн уурхайд

	Эрдэм, хөдөлмөрт дургүй бол 

	Эгнээнд нь орж чаддаггүй юм!»

	 

	гэж дуулсан жагсаал байшингийн хаалгаар оров. Өвчтөний өрөөнд жагсаалаараа орцгоосон боловч орны хоорондох зайнд хавчигдан эмх муутай зогсоцгоов. Глеб Ивановичийн орны өмнө тэргээ тавих гэж түмбүүшгийг нь зайлуулав.

	Өвгөн баярлах гайхах нь зэрэгцэж ганц гараа элгэндээ тэврээд хүүхдүүдийг үг дуугүй ширтэхэд уруул нь өмгөнөнө. Шахцалдан зогссон нөхдийнхөө дундаас Саша урагшлан алхаж очоод, энгэрийнхээ халааснаас цэнхэр өнгийн билет гаргаж:

	"Глеб Иванович ... гэж түгдрэн хэлээд, сандрангуй эргэж харав. Ард нь илтгэгчийн сандарсан үед сэм хэлж өгөхөөр цаасан дээр бичиж бэлдсэн зүйлээ дэлгэж зогссон Ваня Заднепровский харагдав. Саша дахин нэлээд зоримгоор Глеб Иванович аа! гээд гартаа ханиалгаж бүдүүн дуугаар нэг ч түгдрэлгүй хэлэхэд нөхөд нь гайхав. Та бол 43 жил суурь машины дэргэд ажиллаж байгаад фашизмын хөнөөлд нэрвэгдэн, гэр бүлээсээ хагацсан хүн. Бид таны дүү нар, таны хүүхдүүд таныг сургуулиараа шефлэн авахаар шийдсэн юм. Тэгэхээр та бид нар нэг гэр бүлийн хүмүүс боллоо. Таныг хаа дуртай газраа очиж, бүгдийг үзэж яваг гэж жишээлбэл: Ветлян голын эрэг дээр очиж загас бариг гэж бид өөрсдөө тэрэг хийсэн юм. Хийц нь улсын захиалгаар хийлгэснээс дутахгүй бөх бат гэдэгт эргэлзэхгүй байх хэрэгтэй. Та бидний бэлэг болгосон ёотон, цагариган боов, утга зохиолын ном зэргийг хүлээн авна уу? Түүнээс гадна таныг манай хурал, уран сайханчдын үдэшлэгт очихыг урьж байна, гээд Саша, Глеб Ивановичид урилгынхаа билетийг барив.

	Глеб Иванович гараа тосож билетийг авах гэсэн боловч, гар нь чичрээд билетээ барьж чадалгүй элгэн дээрээ унагаав.

	Хайрт хүүхдүүд минь! гэж хэлээд цааш нь Глеб Иванович юм хэлж чадсангүй.

	
4. МАРУСЯ, СЕНЯГИЙН ТУХАЙ ЖААЛ ЗУГАА ЮМ МЭДЭЭД БАЙХ ШИГ

	Глеб Ивановичид тэрэг хийх зуураа Сеня Чесноковын алга болсон тухай тэр сургуулийн хүүхдүүд огт санасангүй өнгөрчээ. Тэрэг хийж дуусаад сургуулийн жирийн ажиллагаа эхлэхэд Сенягийн тухай элдэв янзын таамаглал яриа хөөрөө эхэлсэн юм. Бүүр явчхав уу? Яагаад явчхав аа? Хаашаа явав? Цыган жаал толгойг нь эргүүлэв гэдэг үнэн болов уу? Магадгүй ажилчин болохоо больж усан цэрэг болохоор шийдэв үү? Бүх далайг тойрно гэж нэг биш удаа хөөрдөг сөн гэлцэнэ.

	Паша энэ бүх яриаг чагнан байхдаа Марусяд зэвүү нь хүрдэг байлаа. Хэчнээн сайхан залуугаа алдав! Гэвч энэ охин Глеб Ивановичийг олж, сургуулиараа сайхан зүйл хийлээ дээ гэдэг бодол бас орж ирнэ.

	Яг зурсан зургийн дагуу хийсэн зургаадай араа голдоо ордоггүй шиг элдвийг эргэцүүлэн бодсон Паша өөрөө тайлбарлаж чадахгүй бэрх асуудалд оржээ. Бас хананд нь наасан зарлал тэргүүний токарьчдын бүлэг тэргүүний токарьчин шалгаруулах бага хурал өнөөдөр болохыг сануулж сэтгэлийг нь зовооно.

	«Сеня маань байсан бол ийм тэмцээн болоход айх юм алга. Сеня байхгүй болохоор 5 дугаар бүлгийнхэн ялна гэдэгт итгэл муутай байлаа. Аль түрүүний Михайловт хэлж байхгүй гэж Паша өөрийгөө зэмлээд, одоо бүх сургуулиараа Марусяг магтан сайшааж байхад муу хэлэх нь эвгүй юм даа гэж санагдана».

	Гайхаш тасарсан бодлыг нь Михайлов тасалж өглөө.

	Зогсож байгаа Пашаг харангуутаа, эвлэлийн хорооны даргын сэтгэлд мартагдсан нэг зүйл санаанд нь орж, 

	— Танай Хмара юу гэж яриад байна даа? Родникова Сеняг уруу татсан ч гэх шиг... Алив нааш ир гэв.

	«Ингээд санасан хэрэг ёсчлон бүтдэг байжээ!» гээд сэтгэл нь амарсан янзтай Михайловын хойноос явж байхдаа «Одоо бүгдийг хэлнэ дээ!» гэж бодов.

	— За суу! гэж Михайлов мухар сандал руу заав. Тэгээд өөрөө дэргэд нь ирж суусангүй, харин ширээний цаадах түшлэгтэй хяхнуур сандал дээр суусан нь Эвлэлийн Хорооны даргын сэтгэл тааламж муутай байгаа нь илт байлаа.

	— Марусягийн тухай танай бүлгийнхэн юу гээд дэмий яриад байна. Чесновковыг өөрсдөө харж байж чадаагүйгээ Маруся руу чихээд байна уу даа?! 

	Паша, түрүүнийхээ бэлдэж байснаар эхнээс нь аваад яг үнэн мөнийг ярья гэж бодож байтал нь Михайловын шаардангуй, тааламж муутай харахад санаж бодож байсан нь алдагдав. «Нөхөр Михайлов» гээд түгдрэн, — Та мэдээгүй л дээ?!

	Би Родниковаг нэг түлхчихсэн юм... Маруся танд худлаа хэлж л дээ, харин Хмара бол аян замдаа сайн яваарай!» гэж Марусягийн, Сеняд хэлэхийг нүдээрээ үзэж, чихээрээ сонссон юм л даа гээд

	— Хмара бол... гэтэл

	— Байз байз гэж үгийг нь Михайлов тасалж, — Родниковыг түлхсэн юм биз дээ?! гэж сонирхон асуув.

	— Тийм, түлхсэн юм.

	— Яалаа гэж!?

	— Намайг дандаа шогчилж, тохуурхаж байдаг юм. Би тэсээд л байсан, тэсээд л байсан. Тэгэхэд Маруся үргэлж л намайг тохуурхдаг гэж хэлээд Пашагийн царай улайж, нүдэнд нь нулимс гүйлгэнэн:

	— Би ямар өө сэв гаргаснаа мэдэхгүй байна гэв.

	— Сонин юм даа гээд Михайлов мөрөө хавчисхийв.

	Михайлов босож, ширээгээ тойрон гарч ирээд Пашагийн дэргэд суув. Тэгэхэд нь сая Паша ухаа орох шиг боллоо.

	— Яасан сонин юм? гээд Михайлов, — Юу гэж чамайг тохуурхдаг байв? Ярь л даа гэв.

	Паша нэг урт гэгчээр санаа алдсанаа, Родникова Марусятай яаж муудалцсанаа нэгд нэггүй ярив. Михайлов маш их анхааралтай чагнаж байвч, нүд нь гялалзан инээдээ барьж ядан сууна.

	— Яасан сүрхий элдэвтэй охин бэ, тэр чинь гэж хэлсэн нь зэвүүрхсэндээ тэгж хэлэв үү, сайн санасандаа тэгж хэлэв үү? Пашад нэг л ойлгогдсонгүй.

	За тэгвэл түүнийг дуудаж ярья гээд Михайлов хаалгаа нээж, гүйж явсан нэг охиныг дуудаж:

	— Прокофьева, Родникова Марусяг дуудаж ирүүлээч? гэв. Эвлэлийн Хорооны даргын дэргэд суугаа Пашаг, Маруся хараад учрыг үл ойлгон инээмсэглэв.

	— За суу гэж Михайлов хэлээд ширүүн байгаагаа үзүүлэх гэж өөрийнхөө ширээний цаадах суудалдаа очиж суув.

	— Пашатай чи яагаад нөхөр ёсоор харилцаж чаддаггүй юм? Чи яагаад шоолж дооглоод салдаггүй юм бэ?

	— Бас гомдол гаргачих аа юу? гэж Маруся ширэв татна.

	— Гомдол ч гаргасан юм биш, үнэнийгээ л зүгээр ярьсан юм! гэж Михайлов хэлэв.

	— Тоглож, тохуурхаж болдоггүй юм уу? гэхэд нь:

	— Тоглоом тоотой нь дээр шүү дээ гэв. Марусягийн хөх инээд хүрэх шиг болж,

	— Тэгвэл больё! гэснээ гэнэтхэн, уур нь түр хийж, хөмсгөө өргөөд, энэ хачин хүүхэд шүү, хар л даа гэв.

	— Яаж байна? гэж Михайлов сонирхон асуув.

	— Амаа ангайчхаад л явж байдаг юм. Одоо яаж байгаа юм бэ, бүү мэд, нэг хачин байх юм. Сонин нөхөр вэ? Ер нь иймэрхүү хүнд би дургүй гэж Маруся цэцэрхээд «Өнөөдөр нэг юм мэдэж авна, маргааш бас нэг юм мэдэж авна» гээд байхыг нь яана! гэв.

	Паша гоморхсондоо нүүр нь улайж:

	— Чи өөрөө ямар дүнтэй бил ээ дээ? Өнгөрсөн долоо хоногт чи технологийн хичээлд тав авсан. Гэтэл өчигдөр эрэг гаргах хичээлд муу авчихсан л байсан шүү дээ! Энэ чинь зөв үү? гэв.

	Маруся, түүний хэлснийг үл тоомсорлон:

	— Эрэг гаргах чинь тийм хэцүү юм гэж бодож байна уу? Сурчхаад л тав авна даа! 

	— Нөхөр Михайлов, дуулав уу, та? гээд мухар сандлаасаа Паша ухасхийн босож

	— Маруся дандаа л ингэж байдаг хүн дээ! гэхэд,

	— Дууллаа! гэж Эвлэлийн хороон дарга зөвшөөрөөд, — Маруся чамтай сайн ярихгүй бол болохгүй нь ээ! Бас үүгээр ч зогсохгүй юм байна! Чесноковын тухай юу мэдэхээ ярь. Яагаад алга болсон юм бэ? гэв.

	Маруся, Михайлов өөд гоморхон харснаа жаахан хүүхэд шиг санаа алдаад:

	— Ээ, нөхөр Михайлов гуай, юу болсныг бодоод олохгүй л байна. Сеняг тэр цыган ус руу түлхчихсэн ч байж магадгүй... 

	— Юу гэнэ ээ!.. гэж хэлээд Михайлов өндөсхийв. 

	Тэгээд хэсэг зуур Марусяг дуугүй ширтэж сууснаа, сүүлд нь шуудхан:

	— Тэгэхээр, чи Сенягийн тухай жаал зугаа юм мэдэж байгаа юм байна! ... За, Павел минь яв даа... гэв. 

	
5. ЭРГЭЖ ИРСЭН НЬ

	Хүүхдүүд үдийнхээ хоол идэж дуусав. Уудам чөлөөтэй гуанз хүн цөөнтэй болоход улам ч өргөн, зайтай болсон юм шиг санагдана. Тэнд хэдхэн сурагчид үлдэв. Тэд нар ширээнүүдийг гурав эгнүүлэн яаралтай засацгаана. Бусад сурагчид, гуанзны гадаа бөөгнөрөн зогсоод элдвийн шог яриа ярьж инээлдэнэ.

	Гэвч тэдний баясгалант царай, гялалзсан нүдэнд нь догдолсон сэтгэл илэрхий. Энд одоохон техникийн тэмцээний бага хурал нээгдэж 4 бүлгийг суурь эзлүүлнэ. Уралдаанд аль нь илүү хожил авбал тэмцээнд түрүүлэх боломж олно. Энэ ч бага хэрэг бас 96 сурагчдын хэн нь токарийн мэргэжилд сайныг нь шалгаруулна. Коридорын нөгөө үзүүрт гэнэт нам гүм болов. Тэндээс хичээлийн хоёр хар самбарыг түлхсээр гуанзанд оруулав. Тэр самбар дээр тэмцээнд оролцсон сурагч бүрийн хариулах арван асуудал цагаан цэрдээр цэвэрхэн, жигдхэн бичсэн нь ярайна. Бүгдээрээ самбарын зүг ширтэв. Гэтэл самбаатай Петр Федорович гуай, самбараа эргүүлэхэд үсгийн толгой уруугаа харчхав.

	Самбаруудыг гуанзанд оруулж тавилаа. Хамгийн улаан ганц минут арай гэж өнгөрөөд Петр Федорович босгон дээр гарч зогсон тэмцээнд оролцогчдыг бүлэг бүлгээс нэг нэгээр нь дуудлаа. Дуудагдаж орсон дөрөв тусгай зассан ширээний ард сууж самбар өөд бушуухан харцгаав. Уншихын арга тун алга.

	Паша цонх руу харж суув. Яах гэж самбар өөд харах юм бэ? Хэрвээ асуултыг мэдвэл хариулчих нь л биз, мэдэхгүй бол юуг нь хариулах юм бэ? гэж бодлоо.

	— Маруся, сайн байна уу? гэж эмэгтэй хүүхдүүдийн асуух илт сонсогдов. Ширээний хоорондуур Родникова өөрийнхөө зэхсэн суудал руу тэмүүлэн очиж асуув. Түүний нүд жаахан уйлчихсан бас бөлцийчихсөн харагдана.

	— Сайн, хамгийн сайн сурч байна. Атаархах хүн ч алга гэж эргэж харалгүй хариулав.

	— Самойлов! Кириченко! Козулин! гэж Петр Федорович чанга дуудав.

	— Дөрөв дэх нь хэн бэ? гэж хүүхдүүд шуугилдав.

	— Дөрөв дэх нь ээ?... гээд Петр Федорович нүдний шилнийхээ дээгүүр шавааралдсан хүүхдүүдийг сайтар харах гэж толгойгоо тонгойн дөрөв дэх нь Чесноков гэснээ өө байхгүй бил үү? гэнэ.

	Хоёр эрэгтэй, нэг эмэгтэй хүүхэд орж байраа эзлэв. Дөрөв дэх суудал хоосон байгааг харахад, эзэн нь ямар нэгэн хэргийн учир шийтгэгдсэн юм шиг санагдана. Тэгж байтал сүүлчийн дөрөв дэх нь суудлаа эзлэв. Петр Федорович самбарт очив. Самбаруудын хооронд байгаа улаан бүтээлэгтэй урт ширээний ард Семен Ильич, Денис Денисович зэрэг багш нар аль хэдийний байраа эзлэн сууцгаажээ.

	Петр Федорович түр зогссоноо, чимээ аниргүй байхыг ажиглан чагнаж байснаа, шилнийхээ дээгүүр зэрэгцүүлэн тавьсан гурван урт ширээний цаана суугаа хүүхдүүдийг ажиглан харснаа нэг самбарыг эргүүлсэнд:

	— Энд тэндгүй: Өөх! гэж дуу алдах сонсогдов.

	— Нөхөд сурагчид аа! Хүн бүхэн цаасан дээрээ өөрийнхөө нэр, бүлгийн дугаар бичихийг сануулъя, тэгэхгүй бол... гэж Петр Федорович өгүүлэв.

	Бүгдийн анхаарал самбарт хандаж асуултыг тэр том тасалгаа дүүрэн хүнгэнэн унших дуу сонсогдоно. Петр Федорович, гайхаш нь тасраад хоёр дахь самбараа эргүүлэв.

	"Токарийн суурь машинаар төмөр зорохдоо хэдийд тооцоо гаргаж ээлжийн арааг хийх вэ?" гэж Паша алгуурхан уншив. Паша бодсоноо: Мэдэх юм байна, гээд хоёр дахь асуудлыг уншив. Ингэж бүх арван асуудлыг уншаад, бүгдэд нь «Мэдэх юм байна» гэсэн хариулт өгөв. Тэгэхээр одоо аль болохоор эвтэйхэн, дориухан бичих хэрэгтэй. Урьдаас бүх хариулт сайтар бодогдоогүй байхад бичихийн хэрэг алга. Энэ бол хамгийн чухал! Тэгэхгүй бол нэгэнт бодлого муутай бичсэнээ засаж балиартуулах болно. 5 дугаар бүлгийн бусад нөхөд маань яаж байна даа! Степ Хмара маань бүгдийг хариулах байгаа! Хөдөлмөрийн хичээлд ч муу биш, мастерын хэлснийг бүгдийг нь хийж чаддаг хүүхэд сэн. Онолын талаар л базаахгүй дээ. Степыг олж царайны нь байдлаар мэдэх санаатай Паша толгойгоо эргүүлэн харав. Гэтэл бор нүүрний нь хагас цагаан царай ширээ рүү унжсан үс нь л харагдана. Маруся, самбар өөд ид шидтэй болсон шиг ширтэж сууна. Нэг юм шивнээд л байна. Тэгээд нүүрэнд нь баярын совин татаж байснаа агшин зуур их бодлогоширсон янзтай болно. Яах гэж би энэ Марусяг харж суугаа бил ээ? гэж Паша өөрийгөө зэмлэв. Манай Сеняг далд оруулчхаад баярлаж суугааг нь ээ! Одоо ч бид урагшлахаа байсан байх аа гэж бодоод өөрийн эрхгүй Чесноковын суудаг өнчирсөн мухар сандлыг эргэж харахдаа санаандгүй байсан юм олж үзээд гайхаж хоцров. Ханцуйгаараа нүүрээ таглаад, бөхөөчихсөн, хүнд мэдэгдэхгүйг хичээн ширээний хоорондуур зүтгэж яваа хүүхдийг харлаа.

	Тэр хүүхэд ичсэн маягтай малгайгаа бушуухан аваад сул байсан сандал руу очив. Тэр ширээний ард сууж байсан хоёр эрэгтэй, нэг эмэгтэй хүүхэд өөдөөс нь гайхан харахад:

	— Чиш-ш! гэж өнөөх хачин жаал дохио өгөв. Гэнэт хэн нэг нь:

	— Мян! Сеня Чесноков! гэж цочмог хэлэв.

	Тэр өрөөнд байсан бүх хүмүүс дэрхийн цочиж, Семен Ильич ч бүх 95 сурагчид хүзүү сунган ширтсэн тэр зүг рүү хараад хөмсгөө зангидав.

	Сеня захирлынхаа харж байгааг мэдмэгц санаа алдан хувцсаа засаж цэх болоод цэрэгт явсан шигээ тэп, тап алхан өмнө нь очиж зогсов.

	— Сеня Чесноков уу? гэж Семен Ильич ширүүхэн асуухад

	— Тийм ээ, би! гэж хэлээд Сенягийн царай нь цайвгар болчихов. Нэг минут хэртэй чимээгүй байцгаав. Хүүхдүүдийн амьсгалах нь хүртэл сонсогдоно.

	— Чамайг яах вэ? гэж Семен Ильич асуухад, Сенягийн уруул нь чимчигнэн байснаа, Семен Ильич гуай, 

	— Яавал яагаарай, ганцхан л одоо энд үлдэхийг зөвшөөрөөч: би 13 километр газар амралтгүй гүйж, энэ тэмцээнд хождохгүй ирэхийг хичээлээ шүү гэж гуйв.

	— За яах вэ суугаад бич! Харин одоо явж нүүр гараа угаагаад ир, хамаг юм чинь цул тоос болчихсон байна гэв.

	Мэдлээ! Нүүр гараа угаагаад ирье! гэж огцом тод хэлээд, хаалга руу алхав. Түүний хойноос захирал бас гарлаа.

	Гарахын тэнд, хаалганы завсраар харж байсан хэн нэг нь үүдийг цэлийтэл нээхэд, коридорын нөгөө булан руу өргөн өмдтэй, ногоон хантаазтай, жаахан бор хүүхэд гялсхийн далд орох нь харагдлаа.

	Сеня хэдхэн минутын дараа орж ирээд ер хэрэг гаргаагүй юм шиг тайван суув.

	— Эргээд ирлээ! Паша дотор нь онгойсон байдалтай, — Ямар ч гэсэн л эргээд ирлээ дээ! гэж шивнээд, Родниковыг цөхөрсөн, зовсон байгаа болов уу? гэж хартал Маруся харин их баяртай сууж байлаа.

	 

	* * * 

	 

	Хоёр цагийн дараа 7 дугаар өрөөнд хүүхдүүд эргэж ирэхэд нэг ор нэмээд тавьчихсан, дээр нь хүрэн бор царайтай хүүхэд хоёр гараа алдлан тухтай гэгч нь унтаж байлаа Степ Хмара ихэд гайхаж явган сууж:

	— Хүүхдүүд ээ! Энэ чинь өнөөх цыган жаал байна шүү дээ гэхэд бусад нь:

	— Мөн байна. Харин үсээ засуулж, усанд орсон бололтой! гэв.

	Сеня орыг нь сайтар ажиглаж хараад цыган жаалын унжсан гарыг цагаан даавуугаар хучиж догирхог байдлаар:

	— Дараагийн элсэлтийн сурагч Петро гэдэг энэ дээ. Цоохор хав Гриша нь гал тогоо манаж, хашаан дотор яс мэрж хэвтээ дээ гэж хэлэв.

	Тэр өрөөгөөр дүүрэн хүүхэд цугларав. Сенягийн мөрийг алгадан:

	— За яриад байгаарай Мян минь, бүгдийг нь яриарай гэж шаардав.

	— Мян гэж хочлохоо боль доо гэж Степ Хмара сануулав.

	Бүгдээрээ Сеняг нүд салгахгүй ширтэв.

	— Эртээд би, тэр цыган жаалыг зогсоол хүртэл хүргэж өгөөд гэж сандал дээрээ эвтэйхэн тухалж суугаад үргэлжлүүлэн өгүүлрүүн:

	— Бид цахилгаан тэрэг хүлээгээд зогсож байлаа. Петро намайг, тэнгэр дугарахаас айсан галуу шиг л ширтэн, сэргийлэхэд аваачих вий гэж эмээсэн нь илт байлаа. Цахилгаан тэрэг ч ирлээ. Өнөөх маань ухасхийн суугаад, хүмүүсийн дундуур шахцалдан орж надтай салах ёс гүйцэтгэх нь битгий хэл, Гриша хаваа ч мартчихаад яваад өглөө шүү! Гриша цахилгаан тэрэгний хойноос гаслан гангинан харайлгаж гарлаа. Маруся бид хоёр элгээ хөштөл инээлдэн, эргэж явсан юм. Гэтэл гэнэт Маруся намайг зогсоогоод:

	— Та хоёр нэг хороонд байлдаж явсан гэж худлаа яриагүй биз? гэж асуухад нь:

	— Хаанаас худлаа хэлэх вэ гэж би хэлэв. «Тэгвэл, ёстой л таарч дээ. Нэг хороонд байлдаж явсан гэх. Нэг нь ажилчин ангийн эгнээнд алхаж явдаг, нөгөө нь нохой дагуулчихсан захаар хэсэж явдаг. Аятайхан л юм байна» гэж Маруся зэвүүн хэлэв. «Тэгээд би яах вэ дээ?» гэхэд «Яах юу байдаг юм! Ингэж завхрахыг нь болиулаад, ажилд эсвэл манай сургуульд оруулахгүй юу!» гэнэ. Үг ер авдаггүй юм аа гэж би хариулаад дотроо; «Нээрээ тусгүй юм болж байна шүү!» гэж бодлоо. 

	Маргааш өглөө нь Маруся надад, 

	«Эрэгтэй хүүхэд нээрээ хүний үнэргүй шүү! Хэд хэдэн медаль гялалзуулсан ч ялгаа алга!» гэж хэлэв.

	— «Чи ер нь яаж гэж намайг оролдоод байгаа юм бэ? Тэр тэнэг хэсүүлчийг нь би хаанаас олдог юм» гэхэд «Чи бас тагнуулчин байсан шүү дээ! Зах дээрээс л олохгүй юу!» гэж хэлэв. Миний сэтгэл зовж санаа амарлингуй байхаа болив. Хаа ч явсан миний нүдэнд ягаан тууран малгайтай энэ чөтгөр л харагдаад байдаг болов.

	Үдийн хоолны дараагаар чөлөө аваад зах руу явав. Юу болно байх гэж би урьдаж мэдэх вэ дээ. Нэг цагт юм уу, их л удвал хоёр цаг болоод ирнэ гэж бодож байлаа.

	Хмара сайрхсан янзтай;

	— Маруся л замыг нь алдууллаа даа гэж би ярьж байсан юм гэв. 

	— Степ минь, Маруся намайг чадаагүй юм, харин би л өөрийгөө чадчихлаа. Сонсож бай... 

	Би захаар газар сайгүй л явлаа. Алга аа. Царай зүсийг нь тоочин хүнээс асуулаа. «Харалгүй яах вэ, харин хаашаа явсныг нь мэдэхгүй» гэх юм «Би тагнуулчин шүү дээ, яагаад би олохгүй байх вэ дээ?! Хүүхдүүдээс л сайн сураглая. Хүүхдүүд, тийм амьтныг үзээгүй байх ёсгүй» гэж би бодлоо.

	— Үнэхээр тийм шүү гэж цугларсан олон хэлэв.

	— Хэдэн минутын дараагаар би, Петрийн Гриш хавтайгаа явсан замналыг тодорхой мэдэж авлаа. Галт тэрэгний буудал руу явсан байх гээд буудал руу, цахилгаан тэргэнд суугаад явав. Буудлын тавцан руу гүйж очоод юм зөөгчөөс,

	«Ах аа, нохойтой цыган харав уу?» гэсэнд «Энд байж байгаад галт тэргэнд суусан» гэж хэллээ. «Галт тэрэгний зогсох хугацаа дуусаж хариугүй хөдлөх гэж байлаа» Нэг вагоноос нөгөө вагонд шагайж эрсээр л явлаа. Явах дохио өглөө шүү! Би нэгээс нөгөө рүү нь сүлжин гүйсээр явтал галт тэрэг ч хөдөллөө! Дугуй нь түчигнэн утасны мод цонхоор жирэлзэнэ.

	Би нэг вагоноос нөгөө вагон руу гүйн орж доогуур дээгүүргүй шагайн үзлээ. Гэтэл нэг буланд таних хүн харагдах шиг боллоо. Харсан чинь өнөө золиг чинь хиам идээд Гришадаа хальсыг нь өгөөд сууж байна шүү! Намайг нэг том хараад л зугтаачих нь тэр.

	Би хойноос нь хөөлөө. Нэг танихгүй хүний шуудай дээгүүр үсэрч гараад, төмстэй сагс дайрч унагаалаа. Тэгтэл галт тэрэгний явалт саарч цыган хүү вагоноос ухасхийн элсэн дунд нэвсийн буухад, хойноос нь Гриша ганцхан ган гээд үсэрлээ. Би Гришагийн хойноос харайлаа.

	Элсэн дээр ойчоод «Би амьд байна уу, үгүй юү?» гэж бодож байлаа. Тэгж бодож хэвттэл, нөгөөдүүл чинь арилаад өгөв.

	— Завхарсан муу новш! гэж Ваня Заднепровский хэлэв. Сеня нэг санаа алдаад; — За тэгээд гэж үргэлжлүүлэн асуув.

	— За тэгээд тэднийг эрэхээр би явлаа. Дөнгөж мөрийг нь олоход л алга болчих юм. Зальтай новш чинь тун чадамгай нуугдах юм. Тэгж нэг тосгоноос, нөгөө тосгоныг дамжин хэсүүчлэхдээ, гурав дахь өдөр бага хурал болно гэж сэтгэл догдолсоор л байлаа. Гурав дахь өдөр болтол олохгүй юм байх даа?! Тэртээ тэргүй 3 дугаар бүлгийнхэн манайхныг гүйцэх байх. Найзуудыгаа ганц чадчихлаа шүү! гэж бодоод явж байтал нэг бухал өвс харагдана. Дээр нь Гриш хэвтэж байна. Намайг харангуутаа өөдөөс хуцлаа. Бухал хөдөлж миний танил, дүрээрээ гараад ирлээ. «Хүүе битгий ойрт» гэж хашхирав. За тэгээд хэдэн алхмын цаанаас нарийн хэлэлцээр хийж гарлаа шүү! «Чиний цаг над байхгүй. Битгий ойрт, ойртвол ална шүү гэж хэлэхээр нь «Миний цаг ч яах вэ дүүрсэн хэрэг. Харин чи л над хэрэгтэй байна» гэж би хариулав.

	— Яасан ч би бууж өгөхгүй! гэнэ шүү тэгээд дээрэмчний том хутга гаргаж бариад л над руу шүдээ ярзайлган ирлээ шүү. Би тэр дороо зайлсхийж баруун гараараа тас гэтэл цохиод авав. Бухал руу нэвсгэс гээд уналаа. Би дээрээс нь дараад ойчив... 

	— Яах гэж худлаа яриад байгаа юм бэ?

	Би тасхийтэл цохиод, чи нэвсгэсхийтэл унасан шүү дээ! гэсэн дуу гарав. Цыган жаал орон дээрээ өндөөж суугаад, Сеняг харан толгой сэгсэрнэ. Тасалгаа дүүрэн инээлдээн болов.

	Сеня нүдээ цавчлан байж

	— М-м! гээд би чамайг унтаж байна гэж бодсон юм... 

	Сольж, хутгаж байж магадгүй шүү! Тэр бүгдийг яаж тогтоох вэ дээ! гэнэ.

	Хутга биш, жижигхэн мод байсан шүү дээ.

	Нээрээ мод байсан л даа. Одоо л санаж байна гээд цааш нь яг үнэнээр нь ярилаа. Бухлын ёроолд сууж байгаад, Петрийг тэнүүчлэхээ болиод гар урлалын сургуульд ор гэж зөвшөөртөл нь ятгажээ.

	Тэгээд хамгийн сүүлд нь ингэж ярилцжээ:

	— Сургуульд сурахад минь хэн миний өмнөөс мөнгө төлөх вэ?

	— Хэн ч төлөхгүй. Тэр ч байтугай хөдөлмөрийн хичээлээр хийсэн ажлыг чинь бодож сургуулиас ном авах мөнгө өгдөг юм.

	— Хэн намайг хооллох вэ?

	— Сургууль!

	— Хэн над зөрөлцсөн алхтай малгай, өмд, цамц, хөх эмжээртэй шинель өгөх юм бэ?

	— Манай нярав авгай чамд зүгээр өгнө! 

	Ээ, ... Гриша минь ганцаараа яана даа. Хаашаа явдаг бол доо?

	— Гришад, шовгор бариад өгчихье! Сургуулийн хашаа манаж хоолны үлдэгдлийг идээд л хэвтэж байна биз.

	Петро босож хувцсандаа наалдсан өвсийг сэгсэрч цэвэрлэв.

	Тэгээд: За явъя! Чи тун сайн нөхөр юм байна гэж шийдэмгий хэлжээ.

	
6. ХЭНИЙГ Ч ГОМДООСОНГҮЙ

	Өнчин цыган хүүг Сеня хөтөлж авчирсан нь Пашагийн сэтгэлд тааламжтай санагдав. Гэвч Сеня дураараа хичээл тасалсан шүү дээ «Энэ бол бусдад үлгэр болж чадахгүй бас цэрэгт явсан гэх...» гэж Паша бодов. Өглөө нь сургуулиараа шугам жагсаалд гарахад захирлын тушаал уншив. Тушаалд, сурагч Сеня Чесноков 2 цагийн чөлөөтэй гараад найм хоносны дараа эргэж ирлээ. Энэ бол сахилга батыг бүдүүлгээр зөрчсөн хэрэг. Иймд түүнийг хатуу донгодож шийтгэсүгэй! гэжээ.

	Паша тушаалыг сонсоод дотроо «Зөв байна!» гэж бодоод сэтгэл нь ч амрав. Тэр өдөр Паша, Сеня, Маруся гурвыг захирал дуудав. Захирлын өрөө рүү явахдаа;

	— Чамайг чөлөөгүй явсан гэж Родникова Марусяг чамайг чадсан гэж, намайг бүлгийн ахлагч гэж одоо ганц сайн манивийлдах байх даа. Зүйтэй л дээ, нэгэнт ийм юм манай бүлэгт тохиолдсон хойно би бүгдийг хариуцах ёстой гэж Паша захирлын өрөө рүү Сенятай хамт явахдаа ярихад Сеня толгой сэгсрээд;

	— Тэгэх ёсгүй. Би донгодуулах хэрэг хийсэн л дээ, харин юу гэж манивийлдах билээ дээ. Донгодуулсан нь бол оо биз дээ гэж хэлэв.

	— Яагаад тэр бил ээ? гэж Пашагийн гайхан асуухад:

	— Тэгэлгүй яах вэ? Би өөрийнхөө төлөө яваагүй шүү дээ! Одоо өөр юм ярих гэж байгаа байх гээд

	Захирлын өрөөний үүдэнд байсан Родникова тийш хандаж;

	— Тийм биз, Маруся?! гэхэд Маруся тэр хоёрын ярианаас юу ч сонсоогүй боловч;

	— Тийм ээ тийм гэж бэлэн зэлэн хариулав. Паша «Өөрийн нь санасан ёсоор бүтэх юм шиг хачин улс шүү!» гэж дурамжхан бодов.

	Хаалга тогшихынхоо өмнө Сеня, Паша хоёр цамцаа засаж Маруся үсээ янзлав. Захирлын өрөөнд бүх юм цэвэрхэн арчигдаж, өнгөлөгдсөн учир гялалзаж гялтганана. Ямар нэгэн диаграмм шагайж суусан Семен Ильич, хүүхдүүд рүү харалгүй сандал заав. Тэд нар захирлаа нүд цавчилгүй ширтэн цэмцгэр сууцгаана.

	Семен Ильич, бүр тонгойн нэг юм харандаагаар тэмдэглээд диаграммаа хойш тавьж толгойгоо алгуурхан өндийлгөв. Нүүрийг нь харвал ажилдаа санаа тавьснаас өөр, уурласан, цухалдсан, албаны царай гаргасан юм ер алга тул Паша их гайхлаа.

	— Алив, нөхөд комсомолчид минь! Яавал бид энэ асуудлыг олигтой шийдэх вэ? гэдгийг ярьцгаая. Өнөөдөр би танай Петротай дахин ярилцлаа.

	Мастерын танхимд ороод бүгдийг гараараа барьж заримыг нь үнэрлэж үзэж байгааг нь харвал сурагч болчихлоо гэж бодсон бололтой.

	Гэтэл бичиг үсэгт муухан юм байна шүү дээ! 

	Цэрэгт байхдаа дайны завсар чөлөөгөөр жаал зугаа юм заалгаснаас өөр юмгүй. Хэдийгээр шинэ элсэлт болтол бүтэн зургаан сар байгаа боловч ийм бэлтгэлтэй хүүхдийг сургуульд авч болохгүй...

	— Ээ! зургаан сарын дотор юу ч сурч болно шүү гэж Маруся хэлэв.

	— Зургаан сард юу сурах юм бэ? гэж захирал асуугаад түүнийг ширтэнэ. Маруся ухасхийн босож:

	— Семен Ильич гуай, би ганцаараа зургаан сард сургаж чадна. Намайг итгэ л дээ! гэв.

	— Ганцаараа юу? гэж Сеня атаархсан янзтай асуугаад, — Ингэж ч болохгүй шүү! Би арай гэж олж ирээд энэ охин ганцаараа... Семен Ильич гуай бусдыг нь ч больё, тоог нь би заая. Сургана шүү гэв.

	— Та юу хэлэх гэж байна, Сычов? гэж залуугийн цог нь бадарч гялалзсан нүднийхээ харцыг Паша тийш тусган асуухад Паша минут хэртэй бодолхийлэн зогсоод намдуухнаар:

	— Семен Ильич гуай, энэ бол буруу байна. Бидний суралцах хугацаа дөрвөн сар хүрэхгүй үлдэж байна. Өөрсдийн маань шалгалт гадаа ирээд байхад бусдыг сургаж чадах уу?! Шалгалтаас өөр бодох юм бидэнд алга.

	Бусдыг сургах гэж яваад өөрсдөө шалгалтад унана шүү дээ! Нэгдүгээрт ийм байна. Нөгөө талаар, бид одоо удахгүй заводын цехэд практик хийхээр явна.

	— Энэ дандаа ингэж байдаг юм! гэж Маруся босон харайгаад, — Ээ хөөрхий! гэв. 

	Маруся хэлэх гэсэн үгээ гүйцэд хэлсэнгүй, бодвол хатуу ширүүн гомдлоор үг хэлэх гэсэн бололтой.

	Пашагаас зайлсхийн буруу харж суув. Семен Ильичийн царай барсхийж:

	— Тэгэхээр Сычов минь, Петрог яах юм бэ? Дөрвөн зүг найман зовхист тавих уу?

	Паша дахин бодлогошрон, 

	— Семен Ильич гуай. Би Петрог өрөвдөж л байна л даа. Петро бол өнчин хүүхэд шүү дээ! Сурах хүсэлтэй. Миний санаж байгаагаар бол түүнтэй «ёстой» багш нар л хичээл хиймээр байна.

	Багш нар маань юуны төлөө багш нар билээ дээ. Чесноков, Родникова хоёрыг бодвол сургахдаа дээр шүү дээ.

	Семен Ильич тун анхааралтай боловч баахан урам нь хугарсан янзтай Пашаг харж сууснаа:

	— Нээрээ чиний хэлсэн цөм зөв, ашигтай зүйл байна.

	Сычов минь! гэж харамсангуй хэлээд: — Тун зөв байна. Яах вэ, тэгье л дээ. Манай багш нар хичээл заая гэж санал тавьсныг ч харгалзах хэрэгтэй гэж нэмж хэлээд босож, Сенягийн дэргэд очоод, мөрөн дээр нь гараа тавьж:

	— Чесноков, та нарт миний тушаалыг уншиж өгсөн үү? гэв.

	— Тэгсэн! гэж Сеня тэр тушаал шийтгэх тухай биш шагнах тухай байсан юм шиг хэллээ.

	— За явцгаа! Одоо хурал эхэлнэ явцгаа, учир нь олдоно гэж хэлээд, Семен Ильич хаалганы дэргэд очиж:

	— Петрод бололцооныхоо хэрээр заавал туслах хэрэгтэй шүү! Тэгвэл өөрийнхөө дэргэд нөхөд маань байна гэж бодох болно гэжээ.

	Сурагчид цөм гарцгаав. Сеня, захирлын өрөөний хаалгыг аяархан хаагаад инээж (түүний сэтгэл ер бишийн хангалуун байв).

	— Чи ганц сайн манивийлдах нь гээд байсан шүү дээ.

	Тэр юм бүгдийг мэднэ шүү. Харин багш нар заасан нь дээр гэдэг ч яах аргагүй зөв шүү гэв.

	— Нээрээ ч Пашагийн зөв байжээ. Харин Сеня, Маруся хоёрыг захирал дэмжээгүй шүү. Гэтэл Семен Ильич тэдний тэнэг яриаг сонсохдоо баяртай байсан атлаа Пашагийн хэлснийг яагаад тун урамгүй хүлээж авсан юм бол доо?! 

	
7. ХЭН ТУГ АВАХ БОЛ!?

	Клубийн их танхим хөл ихтэй пиг дүүрэн байлаа.

	Зөвхөн токарьчидыг урьсан боловч зорогчид багаж хэрэгслийн слесариуд, цутгагч нар, төмөрчид цугларчээ.

	Цуутай 5 дугаар бүлгийнхэн тэргүүн байраа хадгалж чадах болов уу? Аль эсвэл эрэгтэйчүүдийн 2 бүлгийг түрүүлээд, цаашаа эрчлэн тэмүүлж яваа эмэгтэйчүүдийн бүлгийнхэн тугийг нь авах болов уу? гэдэг бүгдийн сонирхлыг татаж байлаа.

	Хурлын тэргүүлэгчдийг сонгомогц, үргэлж цонх өөд харж суусан Ваня Заднепровский:

	— Ирж явна! гэж хашхираад, хаалга руу чавхдан гарав.

	Хүүхдүүд цонхны зүг цөмөөрөө өндийн харлаа.

	Цардмал замаар жижигхэн гялгар хар өнгөтэй тэрэг хурдлан айсуй. Хөшүүргээ цааш, нааш хөдөлгөн яваа нь Глеб Иванович байлаа. Тэрэгний зэрэгцээ, Саша Горьдищев, Костя Безуголь хоёр хийсэн машиныхаа явахыг ажиглан явцгаана.

	Танхимд суусан олон хүүхдийн зэрэг хашхирсан сүрт «Ура!» танхимын хаалгыг аяндаа нэлийтэл онгойлгох шиг боллоо.

	Глеб Ивановичийг хурлын тэргүүлэгчээр сонгох санал байна! гэж Маруся тодхон хэлэв.

	Хэдэн арван хүүхэд тэргийг нь дамжлан тавцан дээр гаргалаа.

	Бүгдээрээ чимээгүй боллоо. Юм бичсэн өдий төдий хуудас барин индэр дээр нөхөр Михайлов гарч ирлээ. Царайг нь харахад: «За хүүхдүүд минь, жаал тэсэж үзээрэй» гэсэн нь тод байна. Үүнийг ойлгосон хүүхдүүдийн царайнд дурамжхан инээмсэглэл үзэгдэнэ.

	Энэ Михайлов хачин хүн шүү!

	Хэлж байгаа үгийг нь эхлээд сонсоход түрүүн байрыг ч 5 дугаар бүлэг л авч дээ гэж хүн бүхэн бодтол:

	Гэнэт салхины нь чиг эргэж тэр бүлгийн амьдралын «жижигхэн» дутагдлыг нэгд нэггүй уудлаад гарахаар нь «5 дугаар бүлэг ч тугаа алджээ» гэж ойлгомоор дахиад хэдэн мөч болоход хүн бүхэнд 5 дугаар бүлэг түрүүн байр эзлэх нь зайлшгүй боллоо гэж санагдана. Эхлээд, токарийн бүлгүүд хөдөлмөрийн хичээл хэрхэн хийсэн тухай ярилаа. Токарийн дөрвөн бүлгийн сурагчид суурь машины патрон «тохируулагч»-ийг хийдэг байжээ.

	Энэ нь тийм их сүрдмээр ажил биш боловч бас л нарийн хийхгүй бол болдоггүй юм. Учир нь «тохируулагч» хэчнээн нарийн тохирч байвал нударгууд нь патроны төв рүү төдий чинээ жигд хурдтайгаар орж байх ёстой. 5 дугаар бүлгийнхэн, сүрхий хурдан хийжээ. Ахин ахисаар эхлээд 4 дүгээр бүлгийнхнийг дараа нь 2 дугаар бүлгийнхнийг гүйцэж эмэгтэйчүүдийн бүлгийнхэнтэй мөр зэрэгцэв.

	— Бүгдээрээ... гээд Михайлов гуай долоовор хуруугаа гозойлгож, — Гологдол гаргалгүй нямбай ажилласныг онцлон тэмдэглэх хэрэгтэй гэж хэллээ. Тэгээд: — Гэтэл өнгөрөх 5 дахь өдөр 79 ширхэг хэрэгслийг эмэгтэйчүүдийн бүлгийнхэн хийж ганцхан өдрийн дотор 5 дугаар бүлгийнхнээс хэдээр илүү хийсэн гэж бодно гээд хэсэг дуугүй болж, хүүхдүүд хэд юм бол доо? гэж тэсэж ядан хүлээж байгааг таатай нь аргагүй харж байснаа: — 24 хэрэгслээр илүү хийсэн гэхэд

	Танхимд суусан олон нижигнэтэл алга ташив. Илтгэгч чимээгүй болохыг хүлээзнэж байснаа:

	— Гэвч 19 нь гологдол болсон юм даа! гэж хэлэхэд, юун алга таших дуртай, ханын шавар унасан юм шиг ход ход инээлдэв.

	— За одоо дотоод журам ариун цэврийн тухай би ярья. Нэг жилийн өмнө шинэ Черкасс хотонд Суворовын сургуулиар орох завшаан тохиолдсон юм. Өөрийнхөө дүүг эргэхээр очсон минь тэр! Ёстой цэвэрч байдал тэнд л байна. Ороо жигдхэн гөлийтөл зассан нь тун сайхан жагсчихсан юм шиг л зэрэгцэж харагдлаа. Сурагчдынх нь гутал нүүр тольдож болмоор гялалзаж байх юм. Өглөөний үзлэгт хумсаа аваагүй, бүснийхээ толийг гялалзтал арчаагүй харагдвал удирдах дарга нар нь дор нь нөхдийн нь өмнө буруушаадаг заншилтай юм байна. Шүдээ угаахаа мартдаг хүүхэд гэж ер байхгүй юм. Миний хор их хөдөлсөн.

	Та нараас нуугаад яах вэ?

	Яагаад манайх тийм байж болдоггүй юм бэ? Бид ажилчин ангийн залгамж үеийг хүмүүжүүлж байна. Ажилчин анги бол манай бүх амьдралын тэргүүнд явдаг шүү дээ. Тийм биз дээ, нөхөд минь! Тэгвэл манай залуу ажилчид бүх талаараа хамгийн манлайд нь явах ёстой. Зөв биз дээ? 

	Зөв, Зөв! гэж танхим дүүрэн цуурайтна.

	Суворовын сургуулийнханд би одоо атаархахаа больсон. Нахимовын сургуулийнханд ч бид атаархах юм алга. Манайхан сүрхий цэвэрч нямбай болжээ. 5 дугаар бүлгийнхэн ялангуяа комсомолын гишүүн Семен Чесноков шиг цэвэрч хүүхдийг дурдахад сэтгэл тааламжтай байна. 

	Хүүхдүүд Михайлов гуайг чихээ дарж, толгойгоо сэгсэртэл нь алга нижигнүүлэв.

	— За чимээгүй, чимээгүй! Суворовын сургуулийнхныг урихад дажгүй болжээ гэж би хэлэх гэсэн юм. Урьсан ч бид нүүр улайхгүй болжээ.

	Ингэж хэлэхэд улам нижигнүүлэн алга ташив. Илтгэгч нүдээ жартайлган инээмсэглэж, 

	— Хэнд нь нэгдүгээр байр эзлүүлдэг бил ээ дээ! Эрэгтэйчүүдэд үү? эмэгтэйчүүдэд үү? ний нуугүй хэлэхэд эрэгтэй хүүхдүүд төлөв цэвэрч явах юм. Эмэгтэйчүүд жаахан гоёх дуртай юм шив дээ. Энэ ч аргагүй л юм даа. Харин эмэгтэй хүүхдүүд гоё доо бидний нандигнан хайрлаж явдаг зарим зүйлийг хааяа мартчихдагийг дурдах хэрэгтэй байна. Жишээ нь: торгомсог улаан эдээр цэцэг хийж малгайдаа хадах явдал их дэлгэрсэн шүү дээ. Харахад аятай гоёмсог боловч, бидний сүлд болсон түлхүүр алх зөрсөн тэмдгийг маань далдалж орхидог. Энэ тэмдгийг зүүж явахдаа бид бахархах ёстой. Цэцгэн дээр зүүвэл нэг хэрэг, цэцгээр нуучихвал бас нэг хэрэг шүү дээ. Би зөв ярьж байгаа биз! 

	— Зүйтэй гэсэн эрэгтэй хүүхдүүдийн дуу сонсогдоно. Эмэгтэй хүүхдүүд дуугүй сууцгаана.

	— Комиссын төгсгөлийн үгийг би сүүлд хэлье. Одоо Петр Федорович гуай бага хурлын дүнгийн тухай мэдэгдэнэ.

	За яамай даа гэсэн шиг танхим дүүрэн санаа алдах сонсогдов. Петр Федорович гуай, өөрийнхөө тусгай технологийн танхимд ярьдаг шигээ тайван, товч тодорхой ярив. Илүү үг ярих явдал бол технологийн процессын илүүдлээс гарсан эдийн засгийн алдагдалтай зарчмын хувьд адил гэж үздэг хүн байлаа.

	Индэр дээр гарангуутаа шууд тэмцээний дүнг бүлэг тус бүрээр нь уншив. 3, 5 дугаар бүлгийнхэн сайн хариулт өгчээ. Энэ хоёр бүлэг адилхан оноо авсан боловч ялгаатай юм бас бий. 5 дугаар бүлгийнхэн нэлээд дэлгэрэнгүй, 3 дугаар бүлгийнхэн нэлээд тодорхой хариулсан. Хэрвээ зарим нэг сурагчид нь эвгүй алдаа хийгээгүй сэн бол 3 дугаар бүлэг түрүүлэхэд болохгүй гэх газаргүй байлаа.

	Жишээ нь «Витворотын аргаар зорох нь шулуун зорохоос хажуугийн налуу өнцөг, зай хоёроороо ялгагдана» гэхийг зарим эмэгтэй сурагчид: «Ган төмрийг шулуун зордог, ширмийг витворотын аргаар зордог» гэж бичсэн байна.

	Танхим дүүрэн ёжтой инээлдэж:

	— Хэн бэ? Тэр чинь хэн бэ? гэцгээв.

	— Нэг чадвартай охин бусад 9 асуудлаа зөв товч, тодорхой хариулсан мөртөө тийм нэг болхи хариулт өгч хичээл дээр анхааралгүй суудаг, сурах бичгээ бүрэн уншдаггүйгээ илчилж, тэмцээнд түрүүлж ч чадах байснаа алдлаа.

	Тэнд суусан олон, Маруся руу эргэж харахад, охин тун их ичиж зовоод газар шагайн сууна.

	— Тэгэхээр 1 дүгээр байранд бүх арван асуудлаа нэгд нэгэнгүй, зөв тодорхой хариулсан сурагч орлоо.

	Энэ бол... гээд Петр Федоровичийн толгойгоо өргөж инээмсэглэн түрүүлсэн хүнд алга ташихыг завдан суугаа олны дотор хэн нэгийг нүднийхээ шилийг гялалзуулан эргэж олоод, — Павел Сычов гэв.

	Пашагийн дотор сэрдхийв. Алга нижигнэв. Бүгдээрээ өөр лүү нь харж байгаа гэдгийг мэдсэн Паша доошоо харлаа.

	Михайлов, дахиад л индэр дээр гарчихсан харагдана.

	— Ийм ээдрээтэй асуудал бидэнд тохиолдож байгаагүй юм. Үйлдвэрлэлийн чанар байдлыг нь үзэх гэж нэлээд хугацаа зарцууллаа.

	Эмэгтэйчүүдийн 3 дугаар бүлэг 5 дугаар бүлгийг гүйцэж нэг «нэмэх» авлаа. Гэтэл гологдол гаргаж нэг «хасах» авлаа. 5 дугаар бүлгийнхэн 3 дугаар бүлгийнхнээс удаан хийсэн учир нэг «хасахтай». Гэвч гологдолгүй ажилласан болохоор нэг «нэмэх» авлаа. Уралдааны аль ч талыг авсан нарийн төвөгтэй асуудал заавал гарах юм! гээд 5 дугаар бүлгийнхний сууж байгаа сандал руу комсомолын хорооны дарга харж:

	— 5 дугаар бүлгийнхэнд юм дуулгах л ёстой байсан юм. Тэднийд нэг «нүгэл» бий. Хэн санаж байна? гэхэд нэг ч хүүхэд дугарсангүй. — За нэг ч хүн санахгүй байх шив дээ? гээд Михайлов хүлээзнэн зогсоход хүүхдүүд ажиг ч үгүй өөдөөс нь ширтэж чимээгүй сууцгаана.

	— 5 дугаар бүлгийн ахлагч Хмара Степ байна уу? гэж Михайлов дуудаад; — Та хариулж чадах сан болов уу? гэв. 

	Степ босож юу билээ гэж их л бодож байгаа байдал үзүүлэн тааз руу ширтэж зогссоноо цөхөрсөн бололтой санаа алдаад:

	— Нөхөр Михайлов, санахгүй байна гэж хариулав. 

	Хэн нэгэн сурагч тэсэж ядан түсхийтэл инээд алдав.

	— Ямар учраас Чесноков донгодуулсан бил ээ? гэж Михайлов хэлээд мушилзав.

	— Өө тэр үү? гэж Степ «гайхаад», — Семен Ильич гуай Петрийг авчирсанд нь сайшаах гэж байна гэж дуулдсан шүү дээ. Тэгвэл амжилтын нэмэх дутагдлын хасах хоёр устана биз дээ гэхэд элгээ хөштөл инээлдэв. 

	Комсомолын хорооны дарга;

	— Ёстой та нар сүрхий дипломат улс юм аа! гээд Глеб Ивановичтай аяархан ярилцаж суугаа захирал руу эргэж; — Эд нарт юу гэж хэлэх болж байна Семен Ильич аа? гэв.

	Захирал толгой сэгсрэв.

	— Тэгэхээр, нөхөд өө! 5 цугаар бүлэгт байгаа тугийг хэнд ч өгөлгүй бүх дөрвөн бүлгийнхэн үйлдвэрлэлд хэр зэрэг ажиллахыг нь харья гэж комисс шийдэв гээд сүрхий харж: — Удахгүй та нар жинхэнэ заводын цехэд очиж суурь машинаар улсын чухал захиалгыг хийх болно. Тэнд та нар, хүн нэг бүрийн мэдлэг, авьяас, чадвар, зан байдлаа үзүүлэх болно. Манай заводын ажилчин бүхэн та нарыг хараад цаашдаа мэддэг чаддаг бүхнээ сургаж үлдээхэд болох залгамж үеийн хүмүүс чинь энэ байна даа гэж баярлахаар тийм амжилт гаргахыг бид та нарт хүсье гэв.

	Комиссоос ийм шийдвэр гарна гэдгийг хэн ч бодсонгүй. Тийм учраас нэг хэсэг бүгд чимээгүй сууцгаав. Хамгийн түрүүнд 4 дүгээр бүлгийн ахлагч Женя Петухов босож хүнгэнэсэн бүдүүн дуугаар;

	— Зүйтэй! Манай бүлгийнхний хэн нь ч муу хүүхдүүд биш шүү гэхэд

	Гэрч баримт ч бий дээ гэж тэдний бүлгийнхэн ахлагчаа дэмжин алга ташив. 4 дүгээр бүлгийнхнийг 2 дугаар бүлгийнхэн дэмжиж:

	— Дандаа 5 дугаар, 3 дугаар бүлгийнхэн л байдаг юм биш дээ. Жаахан байзнаарай. Бид ямар болохоо үзүүлнэ гэхэд;

	— Үзүүлсэн шүү дээ! Та нар чинь ёстой л яст мэлхий шүү дээ гэж эмэгтэй хүүхдүүд шуугилдав.

	— Гологдол гаргачхаад гэж хариу сонсогдоно. Хурлын дарга босож:

	— Хүүе! Энэ чинь арай хэтэрч байна. Үг хэлэх зөвшөөрөл аваад, индэр дээр гарч ярилцъя.

	Хэн эхлээд ярих вэ? гэхэд:

	10 шахам хүмүүс гар өргөлөө.

	
8. ЯНДАНГИЙН ДОХИО

	Тэр өдөр Семен Ильич хурал хааж үг хэлэхдээ:

	— Хоёр хоногийн дараа заводын яндан та нарт дохио өгч дугарах болно гэжээ. 

	Заводын яндангийн дохио Пашаг энэ сургуульд анх ирэхэд тохиолдсон бүх зүйлээс санаанд хоногшсон нь энэ дохио байхаа. Тэгэхэд Паша, сургуулийн 4 давхар байшин хүрээлсэн цэцэрлэг дотор суугаад завод руу харж суусан билээ. Тэр заводыг харахад сүртэй том боловч мөнгөөр өнгөлсөн сарампайгаар хийсэн юм шиг санагдаж байлаа. Тэгтэл бүх дуу чимээг дарж хүчит яндан хүнгэнэхэд эргэн тойрны бүх юм чичрэн донсолгох шиг бодогдож, дуугарахаа болиход нь бүгд таг чимээгүй болчих шиг санагдлаа. 

	Тэгэхэд одоо энэ дохио Пашаг нөхдийн нь хамт сэрээн босгож, бүх ажилчдыг дуудахын адил тэднийг завод руу дуудах боллоо... 

	Паша Михайловын өрөөнд сууж байтал Маруся орж ирээд

	— Нөхөр Михайлов, манай бүлгийнхэн маргааш өглөө заводын яндангийн дохио угтахаар явна гэж шийдэцгээв гэж яарч тэвдэн хэллээ.

	— Юу гэнэ ээ? «Яндангийн дохио угтахаар аа?!» тодорхой шиг яриач гэж Михайловын хэлэхэд;

	— За би тодруулъя! гэж Маруся инээмсэглээд:— Өглөө эртхэн шиг босоод, цэвэр үзэмжтэй хувцаслаад цэцэрлэгт очиж хүлээзнэнэ. Заводын яндангийн дохио өгөхөд дуу дуулан заводын зүг явцгаах гэсэн юм. 

	Михайлов:

	— За тэр чинь тун аятайхан юм байна харин яагаад зөвхөн танай бүлгийнхэн угтдаг бил ээ дээ? Бүгдээрээ л тэгвэл зүйтэй юм даа! Тийм биз. Паша?! гэж асуув.

	Пашаг хариулахаас өмнө Маруся өлгөж аваад:

	— Бүгдээрээ явалгүй яах вэ. Бас хөгжимтэй явна шүү! Зүйтэй юү! гэхэд

	— Зүйтэй гэлээ.

	— Цэцэгтэй! гэж Маруся нэмж хэлэхэд,

	— Цэцэг ч мэдэхгүй. Эмэгтэйчүүд цэцэгтэй явж болох юм. Эрэгтэйчүүд төлөв байсан нь зүгээр биз! гэж Михайлов хэлэв.

	Маргааш өглөө нь нар мандаж модны орой, заводын шилэн дээврийг гялалзуулж эхлэх үед сургуулийнхаа байшингийн дагуу эрэгтэй эмэгтэй хүүхдүүд 7 салаа болон эгнэж жагсав. Паша хамгийн түрүүнд сургуулийнхаа тугийг барьж зогсоно. Хажууд нь тэргүүний слесарь сурагч Саша Городищев зогсоно.

	Тугчид, жагсаал хоёрын хооронд сургуулийн гуулин хөгжмийнхөн ганц сайн нижигнүүлэх гэж "жижигхэн" удирдаач Ваня Заднепровскийнхаа дохихыг хүлээж ядна.

	Семен Ильич, цамцныхаа ханцуйг хойшлуулж цагаа харахад, түүний хажууд зогсож байсан Михайлов, аяархнаар

	— Нэг минут үлдээд байна гэлээ.

	Тэгж хэлэхийг жагсаж зогссон хүүхдүүд сонсоод бүгдээрээ тавхийв. Паша тугийнхаа модон ишийг чанга атгав. Ваня Заднепровский өлмөө дээрээ өндийн хөгжимчдөө хянуурхан ажиглав.

	Маруся учир үл мэдэг инээмсэглээд охид руу эргэж харлаа. Тэгж байтал заводын тэртээ гүн дотроос аварга том амьтан сэрж аяархан уянгалуулан эгшиглэсэн дуу, нүдээ нухлан бувтнах адил алгуурхан хүрчигнэж ургах нарны туяатай уралдан уриалан дуудах баясгалант эгшигтэй бүдүүн дуугаар сургуулийн тэндэх улиаснуудын навчийг доргитол хүнгэнэв.

	Ваня хоёр гараа огцомхон өргөж, агаар зүсэн буулгахад «Хөдөлмөрт бэлтгэгчдийн марш» бүх хөгжмийн амнаас яндангийн дууг даган хангинаж хэдэн арван хүүхдийн хөл нирхийн бетон замаар шижигнэтэл алхлав.

	Жагсагчдын завод руу тууз мэт хөвөрсөн цуваа гол замд орлоо. Өглөөний сэвэлзүүр салхи торгомсог тугийг хийсгэн байх нь жагссан олныг дагуулан завод руу тэмүүлэх шиг санагдаж байлаа.

	Гэтэл заводын хаалга яагаад ч юм хаалттай харагдана.

	Паша сандрангуйгаар сургуулийнхаа захирал өөд харахад, Семен Ильич итгэлтэй тайван жавхаатай алхална.

	Тэрхэн зуур заводын ширмэн хаалга хөдөлж, алгуурхан онгойгоод жагсагчдын өмнө цэлийтэл нээгдэв.

	Цэрэг цамцны нь мөрөнд погоны ортой, буурал сахалтай, борлосон царайтай үүдний жижүүр харагдана. Тэр хүн зай тавьж өгөөд номхон зогсож гар өргөн ёслов.

	— Чигээрээ! гэж Денис Денисович хашхираад тийм нүсэр том биетэй байж гайхмаар шалмаг гүйж жагсаалын өмнө гарлаа.

	Жагсагчдын цуваа том хаалгаар орж цаашаа бор саарал өнгөтэй байшин руу орлоо. Дотроо цэнгэлдэх хүрээлэн шиг их зайтай бараг хоосон, хүн ч үгүй, суурь машин ч үгүй танхимд орлоо. Харин танхимын дунд гялалзсан өнгөтэй нэгэн машин байх нь их далайд яваа хөлөг онгоц шиг. Машины дэргэд хэдэн хүн байлаа. Тэдний дотор хар хөх костюмтай өндөр нуруутай, бууралтсан шанаатай хүн жагсаалыг тулж иртэл хөнхөр бор нүдээрээ турших янзтай ширүүн харахад нь энэ лав шаардлагатай ширүүн хүн байх даа гэж Пашад санагдав.

	Семен Ильич ойртон очиж нэг юм шивнэн ярихад тэр хүн захирлын өөдөөс нь нэвтлэх шиг албаны царай гарган ширүүн харж байснаа гэнэт «Юу гэнэ?!» гэж асуугаад Семен Ильичийн хариу шивнэхэд инээмсэглэж царайд нь сайхан санаатай жирийн хүний байдал тодров.

	Сурагчид машиныг тойрон хүрээлэв.

	— Нөхөд сурагчид аа, та нарын зорилгын тухай заводын ерөнхий инженер Валерий Викторович Марков ярина гэж Семен Ильич хэлэв.

	— Аа! гэж Маруся өөрийн эрхгүй дуу алдахад нөхөд нь ч анзаарсангүй.

	Бүгд анхаарал сонирхлоо ерөнхий инженер лүү тавьж нүдээ хужирлав. Марков гэдэг чинь энэ хүн юм бий, сүвэгчлэн хийсэн техникийн шинэ шинэ санаачилгыг нь хичээл дээрээ хэчнээн удаа сонслоо доо. Хэдэн арван дамжлагаар хийх өдий төдий зүйлийг 5—6 дамжлагаар хийх болгож бүхэл бүтэн цаг хийх юмыг хэдхэн минут хийх болгосон билээ.

	Валерий Викторович хүүхдүүдийг дахин ажиглаж харснаа:

	— Та нар хөгжимтэй иржээ. Тун сайн байна. Гэвч энд өвөрмөц хөгжим байдаг. Энд бүтээлч хөдөлмөрийн хөгжим эгшиглэж байдаг юм. Та нарын цаг ирэхэд тэр хөгжмийг сонсох болно. Эмэгтэй хүүхдүүд цэцэг барьсан харагдана. Энд ч цэцэг ургадаг юм. Металл зордос ягаан, улбар шар, ухаа ягаан өнгөтэй байдаг. Энэ өнгийг гялалзахын өнгө гэдэг. Металл хэр зэрэг хурдан гялалзвал төдий чинээ олон өнгө гаргадаг юм. Манай энэ төмөр цэцгүүд өдрөөс өдөрт шинэ шинэ өнгийг олж ертөнцийн хөгжлийг үзүүлж байдаг юм даа гээд Валерий Викторович жаахан ухарч машин өөд ширвэн харав. Тэр машин туяаран гялалзаж харагдана.

	— Манай заводын анхны «Хүүхэд» болсон хээр талын энэ онгоцыг сонирхоцгоо л доо. Та нарын өмнө тарианы гайхамшигт баатар ид шидэт өөрөө явагч комбайн байж байна. Далайд яваа онгоц шиг дайвалзан явуутаа тариа хадаж гүвж шигшдэг юм.

	Алтан тариа энэ «онгоцноос» урсан гардаг юм. Дээр нь усан цэргүүд байдаггүй юм.

	Нэг хүн жолоодоод явна. Гэсэн ч мянган хүний хөдөлмөрийг ганцаараа хийж чаддаг юм. Энэ гайхамшигт машиныг та нар хийх болно доо! 

	— Бид нар уу?! гэж хүүхдүүдийн зарим нь ихэд гайхаж, зарим нь баярлаж бас зарим нь айсан юм шиг асуув.

	Маруся л ганцаараа алга ташин дэвхэцнэ.

	— Тийм ээ, та нар хийнэ! Тэгэхдээ та нар дангаараа биш, заводын бүх ажилчдын хамт хийнэ. Энэ машинд 4175 жижиг хэрэгсэл байдаг. Тийм учраас токарь, багаж хэрэгслийн слесарь, өнгөлөгч, цувигч, зорогч, алинд нь ч хүрэлцээтэй ажил юм гэж хэлээд Валерий Викторов комбайны дээд талын бүрхүүлийг хажуу талаас нь шаламгай гэгч нь сөхөхөд хавтгай төмрүүд, араанууд, голууд харагдлаа.

	— За хараарай гээд, ерөнхий инженер машины зохион байгуулалтыг хялбархан, товчхон тайлбарлаж өгөв.

	— Алив, ямар хэрэгсэл олон орсон байна, хэлээч гэв.

	— Одон араа, одон араа гэж тал бүрээс хашхиралдлаа, 

	— Зүйтэй, нэг голыг нөгөө голтой холбож хөдөлгөдөг одон араа, энэ бол маш чухал хэрэгсэл, тэгэхдээ маш олон хэрэгцээтэй шүү! Түүнийг токарийн мэргэжилтэй сурагчид та нар хийх болно. Манай завод тариа хураалтыг болтол 500 ийм машин үйлдвэрлэх ёстой. Хэрвээ та нар хийж амжихгүй бол заводын ажилчдыг туслалцуулах л болох байх даа. Гэтэл манайд илүү хүн алга, бүгдээрээ таарсан ажилтай. Та нарын хийморьтой нүдийг харахад хождох шинж алга шиг байна гэхэд:

	Сурагчид зориг муутайхан инээлдэв. Эмэгтэй хүүхдүүдээс нэг нь:

	— Хэрвээ түрүүлчихвэл яах юм? гэж хэлэв.

	Валерий Викторович инээмсэглэн:

	— Тэглээ гэж хэн ч зэмлэхгүй... Манай оронд таван зуухан биш, хэдэн арван мянган комбайн хэрэгтэй байна. Түүнийг манай завод л хийх болно. Олноор нь үйлдвэрлэх үед уралдааны эрчим улам хүчтэй болохыг та нар үзнэ. Ажилчид өөрсдөө шинэ санаачилга гаргаж технологийн процессыг хялбарчилна.

	Насанд хүрэгчидтэй уралдах та нарт тийм амархан биш. Тэд нар туршлага ихтэй суурь машинаа, багаж хэрэгсэл, материалаа тун сайн мэднэ. Тэр бүхнийг та нар энд л сурах болно. Сурцгаа нөхөд минь! гээд Валерий Викторович бусад мэргэжлийн хүүхдүүд юу хийхийг тайлбарлаж өгөөд, мастерууд тийш хандан:

	— Сурагчдыг цех тус бүрд нь хуваарил. Таван минут болоод сүүлчийн дохио өгнө. Бүх сурагчид ажиллах байраа эзэлцгээсэн байвал зохино. Хөдөлмөртөө шамдамгай, зоригтой орцгоохыг та нарт хүсье! гэв.

	Тэгээд сурагчид руу толгой дохиж явахаа мэдэгдээд Семен Ильичийн гарыг нөхөрсгөөр атгаж явахад нь хүүхдүүд хойноос нь харсаар үдэв.

	
9. ДИП-200

	Механикийн цехэд ирээдүйн токарьчид, Денис Денисовыг тойрч, эмэгтэйчүүдийн группийн залуу мастерууд Иван Вакуловичийг тойрч зогсов. Сурагчид нэг нэгийгээ шахан ихэд сонирхон зогсоно. Денис Денисович, тэднийг харангуутаа ойлгож тааламжтай инээмсэглэн:

	— За сонирхоцгоож бай. Би Иван Вакуловичтай ажлыг чинь хуваарилаадахъя. Ийш тийшээ битгий яваарай гэжээ.

	Цехийн хананд Паша тугаа түшүүлэн тавив.

	Цехэд гаднаас саруулхан юм шиг санагдлаа. Гэрэл дээврээс нь, хажуугаас нь шилэн цонхыг нэвтлэн тусжээ.

	Ийм их гэрэлтэй болохоор нүд гялбах шиг болно.

	Коридор дагуу тавьсан бор саарал өнгөтэй суурь машинуудын бариул л гялалзаж харагдана. Чимээ гэх юм алга. Харин зорогдож байгаа төмөр дуу нийлүүлэн битүү хяхнах сонсогдоно. Ингээд харахад, цехэд сүлжилдэн явдаг хүн, юм хийхгүй зогсож байгаа хүн огт алга. Пашад, энэ бүхнийг хараад гар хумхин зогсож байх эвгүй санагдлаа. Гэвч энэ суурь машинуудыг сайтар харахгүй яах вэ! Сургуулийн танхимд байдаг машинуудыг санах ч дур хүрэхгүй байна. Родниковын «амархан эднүүд» гэж нэрлэсэн нь ч бас л учиртай, ийм сайхан машинуудын дэргэд хөөрхийлөлтэй санагдана.

	Орох хаалганы дэргэд том суурь машин байсан юм. Цаашлах тутам жижгэрээд л хамгийн цаана байгааг нь сугавчлаад явчихаар жижигхэн юм харагдана. Тэр жижигхэн ч гэсэн сурагчдын ажиллаж байсныг бодвол нэлээд нарийн хийцтэй юм.

	Паша чимээгүй өлмөө дээрээ явж очоод нэг, настай ажилчны мөрөн дээгүүр өнгийж харвал тарваган хүн гэдэг жижиг суурь машинд гуулиар хийсэн жижигхэн юм гялалзан эргэлдэж байна. Түмбүүшик дээр түүнтэй ижилхэн юм хийгээд тавилсан харагдлаа.

	Мастерын шилтэй налуу ширээний цаана өрөмдөх 5 суурь машин сүртэй харагдана. Түүнээс цааш зордог, ховил гаргадаг зэрэг элдэв суурь машинууд хүний гараар урамтай ажиллацгааж байна.

	— Ёстой цех юм даа! гэж духныхаа хөлсийг арчих зуураа Сеня Чесноков ярьж байлаа. 

	Хөлс арчсан алчуураа халааднаасаа авахад нь үнгэгдсэн цаас шалан дээр унав. Энэ цехэд хэсэг цаас битгий хэл, буртаг ч үгүй цэвэрхэн тул Сеня тэр цаасаа хөлөөрөө гишгэж сэмхэн авлаа.

	Иван Вакулевич ирж, охидыг зэргэлдээ суурь машины дэргэд аваачив.

	Денис Денисович, эрэгтэйчүүдтэй үлдэхэд одоохон суурь машин дээр ажиллуулна байх гэж тэсэж ядан хүлээсэн хүүхдүүд өөдөөс нь харж зогсов. Гэтэл Денис Денисович, хөмөрсөн хайрцаг сандайлж суугаад түлхүүрийг патронд түлхэн орхисон үед машинд хийгдэн эргэлдэж байгаа зүйлийг гар бариулаар хэмжиж болох уу гэх зэрэг техникийн осол эндлийн тухай хүүхдүүд хичээл дээрээ сайн мэдэж авсан зүйлүүдийг асууж гарлаа. Тэгээд хүүхдүүд техникийн осол эндлийн тухай нэг ч зүйлийг мартаагүй юм байна гэж мэдээд:

	— За тэгвэл эхэлье! гэв.

	Денис Денисович Пашаг эрж олоод цэнхэр хөх нүдээ онийлгон ширтэхэд;

	— Сычовыг, ... Хамгийн түрүүнд Сычовыг гэж тааварласан хүүхдүүд шуугилдав.

	— Тийм ээ, хамгийн түрүүнд Сычов гэж Денис Денисович тодхон хэлээд, — Буруу болов уу? гэж асуув.

	Зүйтэй! гэж бүлгээрээ атаархалгүй нэгэн зэрэг хэлээд: Паша яв! Паша очоорой гэв. Нөхдийнхөө хүндэтгэлд ичгүүрхсэн Паша мастерын хойноос, суурь машинуудын дэргэдүүр өнгөрөн явав.

	— За энэ чинь хаанахын гвардиуд вэ? гэж нүдний шилтэй ажилчин хүн Денис Денисовичаас асуухад:

	— Токарьчид! гэж үнэн сэтгэлээсээ мастер хариулав, 

	— Талх олох гэж яваа улс уу? гэж тэр хүн сайн санааны угаас тоглож хэлэхэд Денис Денисовичийн дотор зарсхийж юу ч хэлэлгүй хажуугаар нь өнгөрөв. Денис Денисович нэг шинэ хөөрхөн суурь машины дэргэд зогсоход! Паша «энэ машинаар ажиллуулах юм болов уу?» гэж бодлоо. Энэ машины бор саарал гадаргуу дээр цагаанаар бичсэн олон тоотой хүснэгт харагдав. Доод талд нь тодоос тод хоёр кноп, нэг нь ногоон, «Залга» гэсэн бичээстэй, нөгөө нь улаан «Зогсоо» гэсэн бичээстэй харагдана.

	— Ямар суурь машин бэ? гэж шалгалт авч байгаа юм шиг Денис Денисович гуай шамдамгай асуухад;

	— ДИП—200 гэж Паша бодлоготойхон хариулав.

	Зөв, ДИП- 200 гэж Денис Денисович бахтай дэмжээд, манай эх орны үйлдвэрлэсэн «ДИП» - «гүйцэх, түрүүлэх» («Догнать и перегнать») гэдгийг хураангуйлсан нэр бүхий суурь машин юм. Энэ машинаар тийм л лоозонтой ажиллах хэрэгтэй, ойлгов уу? Паша?

	— Мэдлээ гээд шууд түрүүлнэ гэж яаж байх вэ? Сурах хэрэгтэй гэж санаснаа хэлэхэд:

	— Тун зүйтэй гэж Денис Денисович толгой дохиж зөвшөөрөөд, — За эхэлнэ дээ, гэв.

	Мастер өөрөө суурь машиныг ажиллагаанд бэлтгэж зарим хэсгийн нь ажиллагааг үзүүлж Пашад ягаавтар өнгөтэй, хүрэн шугамтай хатуу хуудас өгч орхиод явчхав. Энэ зургийн баруун гар талын дээд буланд дугаартай, хажууд нь өөрөө явагч комбайны одон араа гэсэн бичиг тодоос тод харагдлаа.

	Паша яаралгүй, нэг дэх ажиллагааг уншиж нүдээ жартайлган байж цээжээр дахин нэг давтаад зургаар биш хийгдэх биет байдлаараа чухам ямар хэлбэртэй болохыг нь санаандаа зурж сэтгэв. 

	Уг ажиллагааны хөнгөхөн, хялбар болоход итгэж хоёр дахь, гурав дахь, дөрөв дэх ажиллагааг уужуухан бодоод зургийг нэгэнт судалж мэдэх тутам комбайны одон араа хийж чадах юм байна гэсэн итгэл төгс болж байлаа.

	Сүүлийн зургаа дахь ажиллагаа нь ховил гаргаж фланцын радиусыг хөөх байлаа. Паша ингэж зургаан ажиллагааг сайтар судлаад бүгдийг нь цээжээр давтан боловсруулав. Тэгээд ажиллаж эхэлмээр санагдлаа.

	Гэвч түүнээс наана цүүц, штангель гайхны түлхүүр өрмөө бэлдэх хэрэгтэй. Бусад хүүхдүүд агуулахын үүдэнд бөөгнөрөлдөнө. Паша очиж дугаарлан зогсов. Өөрийн нь ДИП-ыг хэн нэгэн хүүхэд очиж оролдох вий гэсэн шиг хоёр хөл дээрээ ээлжлэн зогсохдоо үргэлж л харж байлаа. Агуулахын нярав бүх багаж хэрэгслийг нь хоёр хэсэг цул гангийн хамт өгөв. Тэр ган нь бөөрөнхий зэвэрчихсэн улаан бор өнгөтэй их хүнд юм. Энэ зэвэрчихсэн гангаар, өөрийнхөө гараар гялалзсан өнгөлөг одон араа хийнэ дээ гэж Паша баяртай бодлоо.

	«Хамгийн чухал нь яарах хэрэггүй?» гэж Паша өөрөө өөртөө хэлээд патронд өнөөх бөөрөнхий гангаа алгуур суулгав. Паша цүүцээ бөх бат суулгаад, хүүхдүүдэд юм тайлбарлаж явсан Денис Денисович руу эргэж харав. Мастер түүнийг мэдээд, ойртон очиж, цүүц гангийн суулгалтыг холхиулан шалгахад зүй ёсоор тохирсныг үзэж эхлэх дохио болгон толгой дохив. Паша «Залгуур!» гэсэн кнопыг дарахад суурь машины мотор алгуурхан дүнгэнэж патрон эрчлэн эргэж, цүүцний ир дагуу хамгийн анхны зоргодос гарлаа.

	Зэвэрч бохиртсон гангийн гадаргуу төдхөн цэвэрхэн өнгөтэй болон гялалзав.

	Паша толгойгоо өндийлгөн харахад, хэдхэн алхмын цаана байгаа ДИП-ийн дэргэд Маруся баяртайгаар инээмсэглэн гараараа дохино. Түүний суурь машины патронд байгаа ган нь тэр охиныг дуурайн гялалзан мишилзэх шиг харагдана.

	
10. УРИАЛГА

	Одон арааны тухай ерөнхий инженерийн тасалгаанд болдог техникийн зөвлөгөөн дээр ярьцгааж, ухуулах хуудас, заводын сонинд ч бичигдэв.

	Паша анхны одон арааг ээлж тарахаас 15 минутын өмнө дуусгав. Алган дээрээ тавьж явахад бүлээн хэвээрээ гялалзаж бас овоо жинтэй байна.

	Шалгагчийн хэмжиж үзэх зуур, богинохон хурууны нь хурдан дадмаг хөдлөхийг Паша ажиглаж зогсов. Паша зургийг тун нарийн баримталж хийсэн болохоор эд шалгагч ямар нэгэн өө сэвтэй болжээ гэвэл бүр гайхаж хоцрох сон билээ. Нээрэн ч гологдол болсонгүй

	Шалгагч одон арааг нь хажуу тийш түлхэн ямар нэгэн гологдол олоогүйдээ гоморхсон юм шиг дуугүй толгой дохиж нэгэн хуудас дээр тэмдэглэл хийв.

	Маргааш нь Паша дөрвөн ширхэг одон араа хийсэн юм. Энэ нь томчуудын нормоос бараг 3 дахин бага норм юм, гэвч Паша үүнд санаа зовсонгүй, тэр өдөр эхнийхээ одон арааг 2 цаг гаруй хийж, сүүлчийнхийгээ цаг 15 минут хийжээ. Яагаад цаг алдсанаа тодорхой мэдэж цаашдаа яавал цаг хэмнэхээ төлөвлөн, хувьсгалт уралдаанд авах үүргээ бичиж эхлэв. Үг тус бүрийг нарийвчлан тун хянуур бичлээ.

	«Токарийн 5 дугаар бүлгийн сурагч - Павел Никитович Сычов би сахилга баттай байж мастерын заалтыг яг таг биелүүлэн, зургаас ямар ч гажуугүй ажиллахыг үүрэг болгоно. Үүний хамт нэг ч гологдол гаргалгүй ажиллагааныхаа явцыг өдрөөс өдөрт улам хурдасган, практикийн төгсөлд өдөрт арван одон араа хийдэг болно. Надтай уралдахыг нөхөр ...» гэж бичээд Паша хэсэгхэн эргэлзэн зогссоноо Родникова Марусяг нүднийхээ булангаар харав. Тэр охин суурь машин руугаа тонгойн ямар нэгэн юм шагайн харна. Малгайны нь дороос хэсэг үс сэрвийн гарч бараг хийж буй юман дээрээ хүрлээ. Хийж буй юм нь эргэлдсээр л байна. Аюулд учрах вий дээ гэснээ... «Хаанаас даа!» гэж бат итгээд Паша шийдвэртэйгээр: «Семен Чесноковт уриалъя!» гэж бичээд дуусгав. 

	Саяхан будаж, өнгөлсөн урт самбар дээр уриатай хуудаснууд цайран харагдана. Паша өөрийнхөө хуудсыг хадангуутаа, хэн ямар үүрэг авч уриалсан бол гэж атаархангуй уншина.

	Коля Овчинников, өдөрт найман одон арааг хийхээр Федя Беспаловыг уриалжээ. Вася Кукин, Катя Занченког уриалсан байна, Вася, мөн ч зальтай эр шүү өдөрт долоон одон араа хийнэ гэж уриалсан байна. Лав л найм есийг хийнэ дээ. Степ Хмарын бөхийн ёслох гэж байгаа шиг тонгойсон бичиг байна. Степ минь тун сайн байна! Практикийн төгсгөлд өдөрт 10 одон араа хийдэг болох үүрэг авчээ. Алив энэ чинь яасан сүрхий татлангуй бичиг вэ? хэнийх вэ? аа, тийм Маруся Родниковагийн бичиг байна шүү дээ.

	Паша нэг алхам урагшлан, нүдээ цавчилгүй, томоор бичсэн тоог сайтар ажиглав. Энэ чинь юу вэ? Намайг уралдаанд уриалсан байна! Өдөрт арван хоёр одон араа хийхээр үүрэг авчээ. Юу гэсэн үг вэ? Энэ чинь насанд хүрэгчдийн нормыг 120 хувиар биелүүлнэ гэсэн хэрэг шүү дээ!

	Самбарын дэргэд хүүхдүүд цугларав. Чанга чанга уншицгаан, Пашаг юу хэлэх бол гэж хүлээнэ. Паша дуугүй зогсоно. Ийм уриалгыг хүлээж авах ёсгүй. Гэтэл хүлээж авахгүй бол хүүхдүүд хулчийлаа гэнэ. Одоо ч гэсэн хүүхдүүдийн нүдэнд ёжтойгоор инээх байдал илэрхий. Пашад нэг хүүхэд харандаа өгөв. Пашаг, Родниковагийн хуудсан дээр зөвшөөрснөө бич гэж өгсөн хэрэг. Ийм үед зайлшгүй уриалгыг хүлээж авмаар боловч, хожим тэнэг мангуугаа үзүүлэх хэрэг! 

	— Хүлээ, нөхөд минь гээд харандаатай гарыг Паша түлхэж: — Энэ ч яах вэ, бид яах гэж энд ирсэн бил ээ? Сурах гэж ирсэн биз дээ! Маруся «аварга» болох гэж байна шүү дээ! Би үүнийг зөвшөөрөхгүй, ойлгоцгоов уу?

	— Нээрээн тийм шүү! Дэмий гэж Степ Хмара дэмжин хэлээд: — Паша битгий бич! Тэрний зоргоор болох нь алба уу гэв.

	— Та нар юунд шуугилдаад байгаа улс вэ? Юу хуваагаад ингэж маргалдчихав даа? гэж бөөгнөрөн зогссон хүүхдүүдийн дундуур мөрөөрөө зайчлан зүссээр Сеня хүрч ирлээ.

	— Ш-ш нөхөд минь! Намайг ямар сонин зүүд зүүдэлсэн гэж та нар санана. Манай «өндөр хүү» Саша Городыщев ертөнцүүдийн хооронд нисдэг пуужин хийсэн байна гэж зүүдэллээ. Тэгээд Саша, Маруся бид гурав Улаан нүдэн өөд л нисэх нь тэр!..

	... Үгүй зүгээр амьсгаа давхцаад л ... 

	— За, болиоч дээ! гэж Степ Хмара хэлээд; — Чи эхлээд Марусягаа юу бичсэнийг уншчих, харав уу? энэ...

	— Хаана? гэж Сеня тун их сонирхон асуугаад, — Энэ үү? гээд уншиж, — Тун сайн байна.

	— Юу тун сайн гэж? Энэ чинь биеэ магтсанаас өөр юу байгаа юм бэ? гэж Паша Сеня руу ууртай харж хэллээ. 

	— Юу гэнэ ээ? Чи их байна гэж бодно уу? гээд Сеня нүдээ онилзуулан бодсоноо, — Нээрээ, тийм байна шүү! Арай их юм даа!? Арав бол яах вэ. Арван нэг ч гэсэн яах вэ, арван хоёр арай дэндүү байна.

	Сеня ингэж өөртэй нь санал нийлсэнд Пашагийн дотор уужирч 

	— Би ч гэсэн арав л болох юм гэж бодсон юм гээд уриалах хуудсаа Сеняд өгч, — Май, уншаад гарын үсэг зураарай! гэв.

	Сеня уншаад, энгэрийнхээ халааснаас автомат үзгээ гаргаж, юу ч хэлэлгүй зурчхав. Өөр юм л бодож байгаа бололтой. Тэгээд:

	— Арай л их юм даа! гэснээ гэнэт: — Гэсэн ч болохгүй гээд байх юм алга юм даа, гэв.

	— Тэгвэл чи Марусятай уралдахгүй юу? гэж Паша зэвүүрхсэн шинжтэй хэлэв.

	— Тэр охин намайг уриалсан биш, чамайг уриалсан шүү дээ, Паша минь! Чамайг хүндэлдэгтээ тэгдэг юм уу, тохуурхахдаа тэгдэг юм уу, бүү мэд, чамд татагдаад байдаг юм гэж Сеня хэлээд Пашаг хачин янзтай харж зогсов. 

	Паша ч гэсэн яагаад ч тэр юм, бүү мэд, бүр ичиж хоцроод хацар нь халуу оргих шиг болж  Сеняг нэг хараад, өөрийгөө Сеняг бас амар заяа үзүүлдэггүй тэр нэг охиныг эгдүүрхэн зэмлэж суурь машиныхаа зүг алхлав.

	
11. ШИНИЙГ ЗОХИОГЧ ОХИН

	Заводод ажилласан анхны долоо хоногт Паша 20 ширхэг «одон араа» хийж эд шалгагчид өгчээ.

	— Денис Денисович гуай, би өчигдөр долоог хийх байснаас зургааг хийлээ. Нэгийг дутуу хийсэн.

	— Өнөөдөр хэдийг хийв дээ?

	— Урьд төлөвлөсөн ёсоор наймыг хийлээ.

	— Чи өчигдөр яав? гэж мастер инээмсэглэн асуув.

	— Юу ч болсон юм алга. Төлөвлөсөн ёсоор долоог хийх ёстой байсан. Гэтэл ган маань цавтай байжээ.

	— Энэ бол чиний буруу биш. Зүгээр Сычов минь! Гутрах хэрэг алга. Чи бусдаас илүү хийсэн шүү дээ гэв. Паша үнэхээр бүгдийн магнайд явж байлаа. Ганцхан Сеня л түүнтэй адилхан тооны одон араа хийжээ. Хоёуланд нь адилхан нэг нэг гологдолтой. Сенягийн хайхрамжгүйгээс гологдол гарсан бол Пашагийнх, төмөрчдийн буруугаас болжээ. Пашагийн ажиллах явц бусдыг бодвол тун ахицтай, ялангуяа 3 дахь өдрөөс эхлэн ээлж бүрд л нэг одон арааг илүү хийгээд байлаа. Сеня, тэгэхэд нэгэн байрандаа л хөдлөхгүй, нэг бол хэт ахиад эсвэл буураад л байв. Ямар нэгэн юм сэдэвлэж олох гээд арай л зориг нь хүрэхгүй байх шиг.

	Үдийн хоолны завсарлагаагаар хүүхдүүд гарахдаа самбар дээр байгаа цэвэр үзэмжтэй тод бичигдсэн тоонуудыг харж, Пашагийн ялалтын тухай, эсвэл Сенягийн «Үсрэнгүй» ялалтын тухай уншдаг юм. Уралдаан бүх хүүхдийг хамарч Паша, Сеня хоёрыг гүйцэхгүй ч гэсэн хоцоръё гэж бодох хүн алга байв. Нэг ээлжид нэгээр, заримдаа, их муудаа хоёроор дутуу хийхээс биш, бас ч хождохгүй л байлаа. Тиймээс угсрах цехэд шинэхэн хийсэн гялалзсан одон араанууд улам улам нэмэгдсээр л байлаа.

	Охид эхлээд, нэг л бүтээмж муутай байснаа сүүлдээ улам ахисаар л байв. Гэвч 5 дугаар бүлгийнхнээс хоцорсон хэвээр л байлаа. Самбарын хажуугаар охид гарахдаа доошоо хараад өнгөрдөг байлаа. Эрэгтэйчүүдийг юм асуухад нь дугардаггүй л байлаа. Заримдаа тэсэж ядахдаа: «Хүлээ гайгүй, бид юу хийдгээ үзүүлнэ!» гэж хэлээд цааш хариу хэлэхийг сонсолгүй зугтаадаг байв. Тэд нарын урам огтхон ч хугараагүй болохоор Иван Вакуловичийн нэг юм хэлэхийг горьдон хүлээнэ.

	Иван Вакулович их нэртэй хүн. Олон таван яриагүй, харахад уруу царайтай, дайны өмнө заводдоо бүгдийг хийж чаддаг токарьчин гэж алдаршжээ. Дайнаас баруун гарын хуруугүй болоод эргэж ирсэн юм. Ажилчдын хэрэгцээг хангах хэлтэст шилжүүлэх гэсэн боловч, цехдээ ажиллахыг гуйхад нь гар урлалын сургуульд мастераар ажиллуулахаар тохирчээ. Дайн, Иван Вакуловичийг улам ч уруу царайтай болгосон мэт боловч охидыг удирдан ажиллахад саад тотгор болсонгүй! Түүний хэлсэн, ярьсан, заасныг охид тун хялбархан ойлгодог байлаа. Шагшин магтах, үглэх гэж ер үгүй сэтгэлд нь тааламжтай болсон эсэхийг харцаар нь мэддэг байлаа.

	Шинэ төхөөрөмж хийх гээд бодол болж эргэн тойронд юу ч хийж байгааг анзааралгүй ямар нэгэн юм өөрийнхөө дөрвөлжин шугамтай дэвтэр дээр бичих үед л охид нь өнчирсөн юм шиг байдаг байжээ.

	Тэгж байснаа толгойгоо өндийлгөн, нэг учиртай харцаараа хүн бүхнийг овжоорхог харахад нь охид баярлаж мастер маань «эргэж ирлээ» гэдэг юм. Бас эргэж ирэхдээ! шинэ юм зохиочхоод эргэж ирдэг бил ээ!

	Нэг удаа харандаа үзүүрлэгч шиг боловч дөрвөн хутгатай юм зордог багаж хийхээр зохиожээ. Тэр үед токарьчин охид слесарийн дасгал хийж байлаа. Мастерынхаа зохиосон шинэ зүйлийг хэрэглээд, бардам зантай хөвүүдийг нэгэн өдөр охид 67 хувиар түрүүлж гарсан юм. Иван Вакуловичийн санаачилгыг сургуулиараа хэрэглэсэн учир хөвүүд мөр зэрэгцэж ирсэн боловч охид тэднийг нэлээд даажигнасан билээ. Тэгэхээр одоо, 5 дугаар бүлгээс охид хоцорчхоод, урагш ахихаар нэг шинэ зүйл хийгээд өгч магадгүй гэж өөрийнхөө мастерыг битүүдээ харцгаадаг байв.

	Өөрийнхөө бүлгийн магнайд явдаг охин Маруся Родниковаг ямар нэг юм сэдэвлэж олох болов уу? гэж тэсвэртэй хүлээж байлаа. Маруся ажилдаа үнэхээр улайраад юуг ч анхаарахаа байжээ. Заримдаа Пашагийн хийснээс хэдэн хувь олныг хийчхээд шалгагчид өгдөг боловч түүний бараг гурван хувь нь гологдол болдог байлаа. Заримдаа ганцхан "Одон арааг" өдөржин нухаж, яагаад ч юм бэ, дуусгалгүй орхидог байлаа. Элдвийг бодон суурь машинаа яаж ажиллаж байгааг ч ажиглахгүй байдаг удаа ч бий.

	Нэг удаа Иван Вакулович дэргэд нь очиж юм хийх ганг патронд муу суулгасан байхыг сүрхий ширүүн харахад Маруся засаж суулгав. Гэтэл цагийн дараа цүүц нь буруу зорохдоо хяхнаж байгааг мэдээгүй зогсож байлаа.

	— Юу болоод байна?! гээд Иван Вакулович муухай хяхнах дуунаас яаж салах гэсэн шиг чигчий хуруугаараа чихээ ухав.

	Маруся их л зовж:

	— Би юм бодсон юм гэж хэллээ.

	Иван Вакулович хуруу даран тоолж: Нэгдүгээрт цүүцээ эвдэх, хоёрдугаарт цаг үрэх, гуравдугаарт осолдох болно. Юу болж байна даа энэ чинь? гэв.

	Маруся гоморхсон боловч нүдээ овтой гялалзуулан:

	— Иван Вакулович гуай минь! Та ямар нэгэн юм зохиохдоо бас боддог шүү дээ гэлээ.

	— Юу гэнэ ээ? гэж мастер хөмсгөө атируулан асуугаад, — Чи юу бодоод байна даа?! гэхэд,

	— Би... гээд Маруся түгдрэн: — Би нэг шинэ юм санаачлах гэсэн юм. Иван Вакулович гуай, нэг л болж өгөхгүй байна гэв. Тэгээд:

	— Яагаад болохгүй байгааг ч мэдэхгүй байна. Хэрвээ хийгээд бүтчихвэл, бид нэг ээлжид 12 одон араа ч хийж болно. Тэгэхээр, Иван Вакулович гуай бид хоёр цүүц суулгах гэсэн юм. Яавал дээр вэ? Угсарч суулгах нь дээр үү, зэрэгцүүлж, нэг нь эхнээс нь нөгөө нь дундаас нь зорж байхаар суулгах уу? Иван Вакулович гуай та надад зөвлөөч дээ?! гэхэд Иван Вакулович уурласан шинжгүй боловч хөмсгөө зангидаж;

	— Чи үүнийгээ одоо боль — гэж зөвхөн Марусяд дуулдахаар хэлээд; — Болих хэрэгтэй, мэдэв үү? Чи технологийн процессыг мэднэ шүү дээ? Тэр ёсоор л хий! Элдвийг бодохыг одоохондоо орхи. Өөрийгөө шаламгай ажиллагаанд сурга, ойлгов уу? Хөдлөх бүхэндээ цаг хэмнэж сур. Цааш нь яаж ч хэмнэх бололцоогүй болбол санаачилга гаргаж шинийг бүтээх хэрэгтэй! Энэ бол миний зөвлөгөө! Ганцхан зөвлөгөө ч биш, миний тушаал мэдэв үү?

	Маруся толгойгоо гудайсан хэвээр,

	— Мэдлээ гэж дуулдах дуулдахгүйн хооронд хэлээд нүдээ цавчлан байв. 

	— Чамд тушааж байгаа юм шүү! гэж давтан хэлээд Иван Вакулович ингэж олон юм ярьсандаа гайхаж байлаа. Тэгээд: Хэлэх гэснээ гүйцэд сайн хэлж чадав уу даа гэж эргэлдсэн мэт яаралгүй яваад өглөө.

	Маруся хойноос нь харж гомдсон жаахан хүүхэд шиг үе үе санаа алдан хөмхийгөө зууж зогсоно.

	Паша сүүлчийнхээ одон арааг зорж дуусаад байтал бүдүүн хүнгэнэсэн дуугаар зэргэлдээ суурь машин дүнгэнэхэд «Хэний суурь машин бэ?» гэж цүүцнээсээ нүдээ салгалгүй бодож байв. Тэр дуу хэсэг үргэлжлээд, дараа нь нэг юм тас нясхийж, баадуу хугарах шиг болоод тэр даруй нэг хүн огцомхон хашхирлаа. Паша цочмогхон өндийгөөд харсан чинь жигтэйхэн цагаан царайтай болсон Маруся эвгүй бөхийгөөд юу юугүй шалан дээр хариугүй унах гэж байв.

	Паша ухасхийн очоод суурь машины хурц өнцөг толгойгоороо цохиж унахын даваан дээр нь Марусяг татаж авлаа.

	
12. ШИЙДВЭР

	Яндан дуугарсны дараа комсомолын гишүүд клубийн том танхимд цугларч завод дээр ажилласан анхны өдрүүдийн ажлаа хэлэлцэн хоорондоо маргалдан шуугилдаж байлаа.

	Одон араагаар хангаж угсрах цехэд тасралтгүй ажиллах боломж өгсөндөө баяртай байлаа.

	Сурагчид заводоос жагсаж гараад сургууль руугаа төмөр зам огтлон гарахад, шинэхэн хийсэн гялалзсан будагтай комбайнууд ачих талбай дээр харагдаж тал нутгийн энэ хөлөг онгоцнууд зөвхөн өөрсдийн нь гараар бүтсэн юм шиг бахархал төрүүлж байлаа.

	Ганцхан, Родниковад тохиолдсон өнөөдрийн явдал нь харамсалтай. Юу болсныг Иван Вакулович ердийнхөө заншлаар товч тодорхой ярив.

	Маруся одон араа зорохоо хурдасгах гэж хоёр цүүц ажиллуулахдаа одон араа хэрээс хэтэрхий даралтад өртсөнийг бодолцсонгүй, одон араа мулт үсэрч Марусягийн мөрийг цохисон байна. Жаахан шалба цохисноос өөр юмгүй боловч Маруся айсандаа ухаан алджээ.

	— Хаа байна? Одоо хаа байгаа юм бэ? гэж охид уйлах шахам болон асууцгаана.

	— Аюултай зүйлгүй гэж Семен Ильич хэлсэн боловч өөрөө тун их зовуурилан шаналсан нь илт байлаа. 2—3 хоног гэртээ хэвтэж байгаад хамаагүй тэгж болдоггүй юм гэдгийг ухаараад эргэж ирнэ. Харин та нартай ярих юм байна. Та нарт анхааруулан хэлэх юм байна гэнэ.

	Семен Ильич, Денис Денисович, Михайлов, тэр ч байтугай хурал дээр бараг дуугай суугаад байдаг, комсомолын зарим гишүүд ч ярьцгаалаа.

	Паша, захирлын хэлсэн үгийг ч, хурал бүхэнд илтгэж байдаг, «ээрүү» Витя Семушкиний яриаг ч анхааралтай сонсъё гэж хичээвч сэтгэл нь үймээд тэдний хэлсэн үг ой тойнд нь орохгүй байлаа. Родникова Сеня Чесноков хоёрыг зад шүүмжилмээр санагдаж байлаа. Хэлэх үгээ эвлүүлэн бодохоор Марусяг шүүмжлэсэн биш зөвтгөсөн болчих гээд болдоггүй.

	— Сычов чи үг хэлэх үү? гээд, Михайлов хурлын тэргүүлэгчдийн байрнаас түүн рүү харав. 

	Семен Ильич, Денис Денисович хоёр ч харж л байна. Бүх хүүхэд эргэж харлаа. Паша босов. Марусяг аварсан гэж охид алга ташихад хөвүүд бас дэмжив. Сеня, Пашагийн араас нөхөрсгөөр түлхэв.

	Толгойгоо гудайлган Паша индэр лүү алгуурхан яваад арай хүрэлгүй зогсов.

	— Чи яав?! гэж Михайлов гайхан асуув.

	— Би... гээд Паша түгдэрч, — Би сүүлд болъё, нөхөр Михайлов аа... гээд чимээгүй болчихов.

	— За дураараа л бол... гээд Михайлов түүнийг ойлгосон янзтай толгой дохив.

	 

	* * *

	 

	Хурлын дараагаар, сайн дурын уран сайханчдын үдэшлэг боллоо. Паша пиг дүүрэн байгаа танхимаас гарч хүнгүй хоосон коридороор явсаар өрөөндөө оров. Хэсэг зуур ганцаараа баймаар санагджээ. Тэр өрөөнд Петро сууж байлаа.

	Анхныхаа бодвол шал ондоо болсон харагдана. Клубээс дуулдах дуунд автаж тийшээ очихгүйг хичээн чихээ алгаараа таглан зогсолтгүй:

	— Галууны толгой хоёр нүдтэй, галууны толгой хоёр нүдтэй... гээд л чанга чанга уншина.

	— Чи юугаа бувтнаад байна?! гэж Паша асуув. 

	Петро хөдлөхөө болиод, хар нүдээрээ Пашаг ширтэнэ. Гэнэтхэн өвдгөө салаавчлан сууж, хөгжилтэйгөөр том цагаан шүдээ гялалзуулан хөхөрч;

	— Цээжиллээ! Сайн цээжиллээ гэнэ.

	— Чи жаахан амар л даа. Доошоо оч, гитараараа тогло! гэж Паша зөвлөв.

	Петро дургүйцэн толгой сэгсэрч:

	— Болохгүй маргааш юу болохыг мэдэж байна уу? маргааш шалгалтын өдөр шүү. Маруся ирнэ шалгана. Долоо хоногт үзсэн бүгдийг шалгана. Сайн сурвал магтаад, муу сурвал загнана шүү дээ! 

	— Маруся ирэхгүй, өвчтэй байгаа шүү дээ гэж Паша хэлэхдээ тун их гуньхарч байгаагаа мэдлээ.

	— Өвчтэй гэнэ ээ? гэж цочмог асуугаад, — Аа-яа-яа! Тийм сайн охин өвдчих гэж дээ бас гээд: — Тэгээд хэн намайг шалгах вэ? Чи шалгах дургүй, Сеня дуу дуулж байгаа. Огт шалгах хүн байхгүй гэж Петро жаахан хүүхэд шиг гомдол гаргав.

	— Хаанаас даа... чи, дэмий тэгээд яах вэ? Аль вэ чиний ном чинь хаа байна? гэж Паша асуув.

	Цагийн дараа Семен Ильич тэр өрөөг шагайж, Петро Паша хоёр нэг ширээний ард зэрэгцэн суугааг харлаа. Петро хэлээ бултайлган бичиж байна. Паша түүний гарын хөдлөхийг ажиглан зоригжуулж:

	— Зүйтэй чи эргэлзээд байл уу?.. Одоо ерөнхий гишүүдийг нь олоод бич. Зөв байна гэж байлаа.

	Захирлыг хараад тэр хоёр хүндэтгэн босов.

	— Сычов, чи бас үүнтэй хичээллэдэг юм уу? гэж Семен Ильичийн гайхан асуухад:

	Паша толгойгоо гудайлгаж:

	— Тийм ээ... Үгүй ээ... Би Родниковаг орлосон юм гэж бувтнав. Семен Ильич ойртож ирээд мөрөн дээр нь гараа тавив. Паша өөдөөс нь нулимс гүйлгэнэсэн нүдээрээ эгцлэн харж:

	— Семен Ильич ээ, маргааш над чөлөө өгөөч, өнөө оройжин миний... гээд дахин түгдэрч толгойгоо гудайлгаад дөнгөж дуулдахаар: — Зүрх минь өвдөөд... гэв

	— Хот орох юм уу? Яах вэ, тэг л дээ! гэж Семен Ильич дуртай зөвшөөрөөд, — Яв л даа, би комендантад хэлье гээд хаалга руу явж очоод босго алхах гэснээ эргэж хараад: — Яв даа. Зүйтэй шүү дээ! гэжээ.

	
13. ЧИН СЭТГЭЛИЙН ЯРИА

	Бүтэн сайн өдөр орой болохоос өмнөхөн бүх хүүхдүүд хөл бөмбөгний талбайд гарчхаад нийтийн байр хоосон ч байлаа. Паша, костюмаа тун сайн цэвэрлээд, чөлөөнийхөө хуудсыг энгэрийнхээ халаасанд хийж хот орохоор явав.

	Черемушкины ногоон гудамжинд байдаг тоосгон дээвэртэй жижигхэн байшинг олоод үүдэнд нь очиж зогсов. Арчсан цонхнууд гялалзаж, бас савтай улаан цэцгүүд харагдана. Паша Лукьяновт байсан өөрийн нь төрсөн байшинтай адил болохыг ажиглан фашистууд шатаасанд нь харамсаж байлаа. Паша жаахан түдгэлзэн зогсож санаа алдсанаа аяархан тогшив. Гялалзсан хар нүдтэй мөнгөлөг царайтай, өндөр нуруутай туранхай өвгөн хаалга нээж өгөв. Паша, Марусягийн эцэг юм байна гэж нүдээр нь тааварлав.

	— Бас нэг... гэж өвгөн хэлээд, Пашаг сонирхон харж, — Бүхэл өдөржин зочид ирээд Марусяд л таатай юм болжээ гэв.

	— Сайн байна уу? гэж Паша, малгайгаа өргөж мэндлээд, — Манайхан ирсэн гэж үү? гэж асуухад

	— Ирсээн. Гурван охин, Саша зохиогч, медальт Сеня... Чамайг хэн гэдэг вэ? гэв.

	— Павел... 

	— Аа тийм, Паша! Сайн токарьчин! Дуулсан, дуулсан! Чи чинь ийм хүн бий! ... За ор, ор! 

	Паша намайг хэнээс дуулсан юм бол доо? Марусягаас уу? Тэр чинь намайг дандаа л хараагаад байдаг юм шүү дээ?! гэж бодлоо. Жаахан хашааны ихэнх зайг цэцэрлэг эзэлж, байшинг тал талаас нь хучиж модны мөчир цонх руу нь сарвайжээ.

	— Тэнд бий, тийшээ яв гэж заагаад, доголсоор гэртээ оров.

	Маруся модны хооронд байгаа ширээний дэргэд зогсоод, Пашаг гайхсан том нүдээр харж байлаа. Гэртээ өмсдөг хөх палатьтай, нүцгэн хөлдөө зөөлөн шаахай өмсөөд зогсож байгаа нь жижигхэн, туягүй юм шиг харагдана.

	Паша алгуурхан алхаж очоод, аяархнаар:

	— Сайн байна уу? гэж асуув.

	— Сайн, сайн байна уу? гэж нэгэн адил аяархан хэлснээ, гэнэт цочсон юм шиг гар сунган мэндлэв.

	Хэсэг зуур хоёр биедээ юу хэлэхийг мэдэхгүй зогссоноо:

	— Гүйлс идэх үү? гээд Маруся ухасхийн ширээн дээр гарч мөчрийг чангаахад гар нь өвдсөн бололтой ярвайв.

	— Боль боль, гар чинь өвдөж байна шүү дээ гэж Паша хэллээ.

	— Өвдвөл өвдөнө биз гэж хэлээд агшин зуур сургуульд байдаг шигээ шийдэмгий зөрүүд болов. Хараахан болоогүй шар гүйлсийг ширээн дээр чулуудахад зарим нь үсрэн газар унав. 

	Паша цуглуулж ядан,

	— Боллоо, боллоо. Малгай дүүрлээ гэв.

	— Зүгээр зүгээр хүүхдүүдэд аваачиж өг л дөө гээд Маруся инээмсэглэн, түүнийг зовоох гэсэн юм шиг цааш нь өвс рүү шиднэ. 

	Дараа нь ширээний хоёр талд өөд өөдөөсөө харж суугаад ширтэлцэв. Нэг хоног турсан царайгаар Маруся инээмсэглэн, нөгөө нь бодсон яриагаа эхэлбэл уурлах болов уу, үгүй болов уу? гэж бодолхийлэн сууна.— Би патроны түлхүүрийг хэнд ч өгдөггүй. Заримдаа хүүхдүүд гуйдаг юм. Би өгдөггүй л дээ гэж Паша болгоомжтойгоор яриагаа эхлэв.

	— Яагаад? гэж үл ойлгосон шинжтэй Маруся асуув.

	— Нэгэнд нь өгвөл, нөгөөдөө дамжуулаад, тэгээд сүүлдээ цаг дэмий өнгөрөөхөөс өөр юм алга.

	— Өөрийнхийгөө хаячихсан хүнд яаж өгөхгүй байх юм гэж Маруся гайхлаа.

	— Хаяхгүй байж сураг. Хүн бүхэнд өөрийн түлхүүр байх хэрэгтэй. Хэрвээ би түүнд өгвөл тус болсон шиг бодно уу, чи?! Тийм биш ээ! Тэгээд хүний өөрийн цаг идэж сурна шүү дээ. Чи хэдэн цүүц ирлэсэн байлгадаг вэ? Ганц л биз дээ?

	— Тийм. Нэг! 

	— Тэр чинь л муу даа, заавал хоёр байх хэрэгтэй. Нэгийг нь ашиглаж байхад, нөгөө нь бэлтгэл болох хэрэгтэй! Түрүүнийх нь мохвол хоёр дахиа хий! Тэгэхгүй бол ирлэх гэж яваад цаг идэх болно. Тоглоом биш шүү. Ингэвэл цаг хэмнэдэг юм.

	— Тийм ээ, гэж Маруся бодолсхийн зөвшөөрөөд, — Тун жаахан, тун ялимгүй юм даа гэхэд:

	— Ялимгүй гэнэ шүү бас! Жаахан жаахан хэмнэсээр ээлждээ нэг од илүү хийх цаг олж авна. Тэгэхгүй, яах юм бэ? Тэгэх ёстой гэж Паша ёжтой хэлээд хэсэг дуугүй болж Маруся руу тухайн харж: чиний багаж хэрэгсэл түмбүүшк дотроо ямархуу байдгийг намайг хараагүй гэж бодож байна уу? Ундуй, сундуй хэвтдэг юм билээ. Багаж хэрэгсэл харалгүй шууд авч болохоор тус бүрдээ байртай байх ёстой.

	— Ингэвэл хэдий хэр хэмнэлт гарах вэ? гэж Маруся асуув.

	— Хэдий ч байсан хэмнэсэн бол сайн шүү дээ. Чи үүнийг ойлгохгүй байна гэж үү? гэж гомдолтойгоор хэлээд, — Нэг нь нөгөөтэйгөө яг уялдаатай хэрэг шүү дээ. Хэрвээ ийм яв цав тохирсон, цэвэр нямбай байвал гар чинь шаламгай хөдөлж, нүд чинь сайн харах болно. Хэрвээ зорох ган чинь цохиотой байвал нь рейсмусгүйгээр бэхэлж чи чадах уу?

	Маруся бодож байснаа, толгой сэгсрэн,

	— Чадахгүй гэж илэн далангүй хэллээ.

	— Тэр чинь л муу даа. Би чадна. Урьд нь чадахгүй байсан, одоо чадах болсон. Яагаад гэвэл: нямбай яв цав хийхийг сургуулилсаар байгаад сурсан юм. Гангаа нүдээрээ хэмжин бэхэлж сурах чинь хэмнэлт биш үү?

	— Хэмнэлт! гэж Маруся зөвшөөрөөд, сайтар бодсоноо үнэхээр ойшоон үзэж: — Нээрээ хэмнэлт шүү! гэхэд Паша:

	— За ийм л шүү дээ гэж ялсандаа бахдан өлгөж аваад: — Чи нэг юм зохиогоод байгаа юм биз дээ. Юу хийгээд байгаа юм? Чамд зураг өгсөн тэр ёсоор л хийхгүй юу?! Чи технологийн процессыг зохиосон хүн биднээс тэнэг юм уу, эсвэл бага мэдлэгтэй гэж бодов уу? Тэр чинь доод тал нь техникум эсвэл институт төгссөн хүн байгаа шүү дээ.

	— Байз... гээд Маруся үгийг нь таслан хөмсгөө өргөж: — Тэрэг хэн хийлээ. Саша хийгээгүй гэж үү? гэхэд Паша

	— Хийх нь хийсэн. Чи Денис Денисовичийн тийм тэрэг хийхийг мэдэхгүй байсан гэж бодож байна уу? Мэдэж байсан юм. Ганцхан л хүүхдүүдийн зоригийг нь хөгжөөх гэж санаанд нь юм оруулсан юм.

	— Одон араа хийх технологийн процессыг улсын захиалгаар боловсруулсан болохоос зүгээр дасгал хийлгэх гэсэн юм биш, ойлгов уу? Бүгдийг нарийвчлан бодсон байгаа, тэгэхэд зохиогоод байх юу байгаа юм?

	Марусягийн хоолой нь зангирч 

	— Чи ийм л хүн шүү дээ, чи өөрийгөө мэдэж байна уу?! гээд Маруся гар зангидан ширээ дэлдэв. — Чи дандаа яаралгүй, ялгуухан яг таг нямбай хийх хэрэгтэй гэж нотлох юм. Технологич болох хаа байсан гэх юм. Чамд хаалга тайлж өгсөн, миний аавыг харсан биз дээ? Эрдэмтэн үү? Техник үү, инженер үү? Биш ээ, ажилчин хүн. Хэчнээн ган хайлуулж байна гэж бодно.

	Паша үнэхээр их гайхлаа:

	— Юу - уу? Би тахир дутуу хүн гэж бодсон шүү.

	— Тийм ээ «тахир дутуу хүн!» Цөмөөрөө л тахир дутуу байвал сайн даа, нээрэн! Миний аав таван жилийнхээ төлөвлөгөөг хоёр жилд биелүүлэх үүрэг авсан юм даа.

	Эсвэл Глеб Ивановичийг хар. Мөн л ажилчин хүн. Хэчнээн их зүйлийг санаачлан хийсэн гэж санана?! 

	— Глеб Иванович гэж хэн бил ээ?! гэж Паша бодолхийлнэ.

	— Чи санахгүй байна уу! Өнөө, бидний тэрэг хийж өгдөг өвгөн! Би өдөр болгон очиж уулзаад хэлснийг нь тэмдэглэж авдаг юм. Гэртээ ирээд хуулж бичдэг. Миний бичсэнийг хар л даа гээд Пашагийн аль түрүүн харсан зузаан дэвтэр лүү заав.

	Паша ойртуулан хуудсыг нь эргүүлэв. Нэгдүгээр хуудсан дээр: «Хуучин токарьчны тэмдэглэл» гэсний доод талд нь жижигхэнээр: «Ажилчин ангийн алдарт залгамжлагчид, миний хайрт шадар нөхдөд зориулав» гэж бичжээ.

	— Энд юуны тухай бичсэн юм бэ? гэж Паша зураг, тэмдэглэлийг сонирхож байснаа асуув.

	— Энд түүний хийсэн янз бүрийн санаачилгын тухай бичсэн юм. Технологийн процессыг хялбарчлах тухай. Ийм л байна даа чиний хэлдэг ямар вэ дээ!?

	— Тэр чинь заводод 40 жил ажилласан хүн шүү дээ. Чиний аав бол түүнээс ч илүү олон жил ажилласан байх.

	— Дахиад л ... Чи ер нь ямар хачин хүн бэ? Чи сайн хар л даа. Хүн бүхэн өөрийнхөө төлөвлөгөөг давуулан биелүүлэх гэж тэмүүлж байгаа цаг шүү дээ.

	Тэгэхэд чи, халуун өдрийн мэлхий шиг!

	— Яагаад би «мэлхий» болдог бил ээ?! 

	— Мэлхий бол эргэн тойрон халуун байсан ч хүйтэн биетэй амьтан шүү. Мэлхийгээ байг л дээ. Нягтлан бодохын өрөөнд байдаг арифмометр болог. Бүгдийг яг таг, нямбай бодчихоод л өөр бодох санах юмгүй байж байдаг шүү дээ. Пашагийн царай улайж, газар ширтэн дуугүй сууна.

	— Чи гомдчихов уу? гэж Маруся асуув. Пашагийн зовхи л хөдөлнө.

	— Паша!..

	Паша дуугарсангүй.

	Маруся жаал хүлээснээ, хурууныхаа үзүүрээр түүний гарыг түлхэв.

	— Битгий уурла. Бид лав тэнэг, ааштай амьтан байх аа. Дандаа би чамайг гомдоож байх юм. За битгий уурла, Паша минь! 

	Ингэж Маруся, Пашатай нэг ч удаа ярьж байгаагүй юм. Пашагийн хоолой зангирах шиг боллоо.

	— Чи ойлгохгүй байна л даа... гэж толгойгоо өргөн хэлээд: Маруся Пашагийн дөлгөөн харцтай хүрэн нүдэнд нулимс гялтганасан байхыг харж болгоомжтойгоор юу гэнэ ээ? гэж асуув.

	— Машин техникгүй, нүцгэн гараараа газар дээр ажиллахад ямар хэцүү байдгийг чи мэдэхгүй юм. Дайны өмнө манай Лукьяновт трактор, комбайн аль аль нь байсан. Фашистын үед цөмийг нь устгасан шүү дээ. Миний өвөг эцэг бүх зүйл хуучнаар боллоо гэж хорсоод чулуу авч комендантын толгой цохиод, бие тэнхээ муутай хүн байсан болохоор алж ч чадсан юмгүй, дүүжлэгдсэн юм. Хавар нь манайхан очиж, фашистуудыг хийн зайлуулсан тосгонд авгай хүүхдүүд л үлдсэн байлаа. За тэгээд ажиллах хэрэгтэй боллоо. Үхэр анжсанд хөллөөд л, эсвэл өөрсдийгөө хөллөөд л зүтгэж байлаа. Бүх газрыг хөлсөндөө дэвтээж байсан юм.

	— Чи бас ажилласан уу? гэж Маруся шивнэн асуув. Паша өөдөөс нь гайхсан маягтай хараад:

	— Тэгэлгүй яах вэ. Хүн албадаагүй юм. Гэвч хүүхдүүд сайн дураараа ажилладаг л байлаа гээд хэсэг дуугүй байснаа:

	— Би өчигдөр шинэ комбайны цуваа хараад, сэтгэл тун их догдолж байлаа. Манай Лукьяановко руу ч аваачих байж магадгүй гэж бодлоо. Энэ талын хөлөг онгоцнууд яаж хөвж байгааг Маруся хараагүй дээ гэж бодоод би харамслаа шүү.

	— Яагаад харамсалтай байх вэ?! гэж Маруся ширээ налж, асуухад:

	— Яаж хэлбэл ойлгомжтой юм бэ?.. Хэрвээ чи комбайн гэдэг чинь чухам ямар машин бэ? Тэр машин хамтралчдын хөдөлмөрт хэчнээн их тус болдгийг ойлговол чи ийм тоглоомоо хаяад, ёстой л одон араа хийхээс өөр юм санахгүй байх сан. Би ингэж ойлгодог юм, магадгүй чамд сонсоход эвгүй байж болох юм гэж ярихад; Гарынхаа алгаар эрүүгээ тулан суусан Маруся Пашаг нэвт харах шиг болов.

	— Тийм биш гэж Маруся толгой сэгсрэн, энэ бол тоглоом биш! Чи дэмий тэгж бодож байна. Комбайн гэдэг юу юм бэ? гэдгийг би сайн мэдэж байна. Тун сайн мэдэж байна! Тийм ч учраас шинэ санаачилга гаргах гэсэн юм. Тэр шинэ санаачилгаар манай сургуулийнхан тэнгэрийн одноос илүү одон араа хийгээсэй гэж хүссэн юм! Би аавыгаа дуурайсангүй дээ. За яах вэ. Цагийг бага багаар хэмнэж, запас цүүц бэлдэж, багаж хэрэгслээ байр байранд нь тавиад патроныхоо түлхүүрийг хэнд ч өгөхгүй юм шүү. Тийм биз, Паша аа?! гээд хоолой нь зангирч байлаа.

	— Тийм! гэж Паша нотлов.

	— Тэгвэл, тэгье! Одоо би нэг ч өдөр гэртээ суухгүй. Маргааш завод дээр очно гээд нүдээ аньж: — Ганцхан хүн бүхний өмнө яасан ичгэвтэр болов доо! «Алив шинийг зохиогч охин ирлээ? Сэвье» гээд л шоолох байхдаа гэнэ.

	— Энэ тухай чи юу ч битгий бод! Хэн ч чамайг шоолохгүй. Бид комсомолын гишүүд шүү дээ! Семен Ильич энэ тухай хурал дээр анхааруулсан. Хэн нэг хүн тийм санаа гаргавал бид, тас цохино! гээд ирсэн хэрэг бүтсэнд сэтгэл хангалттай босож: — За би явъя даа! Аягүй бол хождож магад. Би 20 цаг хүртэл чөлөөтэй.

	— Чи маргааш ирэх юм биз дээ? гэхэд

	— Очно оо, очно! гэж Маруся хэлээд, гүйлсээ халаасандаа нямбай хийхийг нь хараад инээмсэглэж байв.

	— Очоод, чиний хэлснээр бүгдийг хийнэ! «Юу ч гэсэн» чи сайн залуу байна шүү, нээрэн шүү! гээд Маруся түүнийг сугадан, — Би чамайг гаргаж өгөх үү?! гэв

	
14. ЦУГЛААН

	Марусяг сургуулийн үүдэнд ороход, охид бүтэн сар уулзаагүй юм шиг гүйж очоод тэврэн, хаана чинь өвдөж байна гэж асууж шалгана. Турж эцсэн цонхигор царайтай Маруся зовсон янзтай үл мэдэг инээмсэглэнэ. Энэ үед охидын дундуур Петро цэцгийн баглаа барьсаар зүтгэн орж, Марусяд өгөв.

	— Яаж байгаа юм бэ? Бүх цэцгээ ганцхан Марусяд өгдөг юм уу? Манайд тийм ёс байхгүй шүү дээ гэж охид дургүйцэв. Хэн нэг нь Петрогийн гарыг доргитол цохиход, цэцгийн үр бутран хийсэж охидын малгайнд чимэг болов. Хэдэн минутын дараа охид малгайдаа хээрийн цэцэг хатган гоёв.

	Маруся, цехдээ эргэж ирэхдээ алдаагаа мэдэж томоожсон бус харин хүнд өвчнөөс арай гэж салаад сул дорой болсон юм шиг байлаа. Хөдлөх ярих нь эрэгтэй хүүхэд шиг огцом ширүүн байдгаа больжээ.

	Суурь машинаасаа нүдээ огт салгахаа больж, хааяа нэг Пашаг өлмий дээрээ өндийж харна. Түүний харсныг Паша мэдээд, суурь машинаа зогсоож, Маруся руу ойртон очоод:

	— Чи яагаа вэ? гэж асуухад:

	— Үзэж өгөөч. Далиу болчихгүй байгаа гэв?! 

	Паша эргэлдэн байгаа хэрэгслийг ажиглан хараад;

	— Үгүй, зүгээр гээд өөрийнхөө суурь машин руу яаравчлан очив. Гэтэл удсан ч үгүй эргэж ирээд, урдах «чавганц», «ховил» хоёрын хооронд байгаа түлхүүр лүү нүдээр дохив.

	— Ээ! гэж Маруся дуу алдаад түлхүүрийг авч түмбүүшик дээр тавив.

	— Сайн бодолтой бай! Ямар ч осол болж магад шүү. Зоргодос их ихээр гарвал түлхүүрийг чинь хамт эргүүлээд, чиний нүүр лүү шиднэ шүү гэж Павел зэмлэнгүй шивнэж хэлэв.

	— Одоо тун анхааръя, гэж Маруся ам алдав. Энэ өдөр Маруся 7 од хийв. Найм дахийг патрондоо хийгээд цагаа харвал, дуусаж байгаа болохоор зоргодсоо сууриас нь цэвэрлэж зайлуулав. Өөрийнхөө суурь машиныг нямбай цэвэрлэж, тослоод өлмөө дээрээ өндийн Пашад; зөв үү? гэсэн янзтай харахад нь Паша зөв гэсэн дохио өгөөд гялалзаж байгаа суурь машиныхаа бариулыг заав «Ойлголоо!» гэж Маруся инээмсэглэв. Түмбүүшкээ Маруся онгойлгож, юм үрж цэвэрлэдэг нунтаг олоод бариулаа цэвэрлэв.

	 

	* * *

	 

	Хоёр долоо хоног өнгөрөхөд Марусяд тохиолдсон явдал огт мартагдав. Арав хоногийн дараа Маруся, Пашаг гүйцэж, мөр зэрэгцэв. Паша есөн одон араа хийхэд, тэр өдөр Маруся мөн ижил тооны одон араа хийжээ. Ажиллагаа тус бүрийн хугацааг шавхан багасгасаар Паша амласнаа биелүүлж, өдөрт 10-ыг хийх болоод түүнийгээ Марусяд хэлэх гэж арван хуруугаа гозойлгон баяртайгаар инээв.

	Марусягийн туршлагыг охид авч хэрэглээд 5 дугаар бүлгийнхнийг гүйцэж ирлээ. Хөвүүдийн дэргэдүүр гарахад буруу хардгаа болиод нүүр баатар явдаг болжээ.

	Денис Денисовичийн сэтгэл тун тааламжтай байлаа. Цехэд Иван Вакуловичтай уулзаж сугадаад баярласнаа нуулгүй;

	— Вакулович минь, бид заводод овоо тусаллаа шүү! ийм л сурагчидтай байх хэрэгтэй! нэг долоо хоног болоход, одон арааны талаар санаа зовохоо болино шүү гэхэд;

	— Хэрвээ нормоо, 25 хувиар давуулан хийгээд л байвал санаа зовохгүй байж болох юм гэж Иван Вакулович хэлэв.

	25-аар гэнэ ээ? гээд Денис Денисович галгүй болсон цэнхэр нүдээ, тааз өөд эргэлдүүлэн нэг юм бодолхийлснээ 25 хувиар илүү хийж бид чадахгүй байх сайн даа л найман хувиар давуулах байх. Тэгэхдээ бүгдээрээ манай Паша Сычов танай Маруся Родникова хоёр шиг ажиллавал болох юм даа. Энэ хоёр ч ахихгүй байх. Сурагч хүний дээд талын норм шүү дээ. Тийм биз гэхэд Иван Вакулович зөвшөөрсөн, үгүй хоёрын хооронд

	— М-м гээд өөр юү ч хэлсэнгүй. 

	Бид ямар нэгэн шинэ арга олж чадах болов уу? гэж Денис Денисович асуугаад юу гэх бол гэж хартал

	— Ээ явах цаг болчхож шүү гэж Иван Вакулович хэлэв.

	Денис Денисович замыг нь хөндөлдөн

	— Хүлээ л дээ. Танай бүлгийнхэн нэг өртэй шүү. Одоо манай улаан тугт нартай мөр зэрэгцэн явна! Харин эхлээд сүрхий хоцорсон юм сан. Иван Вакулович минь улаан туг манай бүлэгт хэвээрээ үлдэх шинжтэй байна гэхэд Иван Вакулович «М-м» гэхээс өөр юу ч хэлэлгүй өөрийнхөө бүлэг рүү явлаа.

	 

	* * *

	 

	Ажлын дараагаар угсрах цехэд ер бусын цуглаан болно гэсэн мэдээ, ээлж солигдох гэж байхад нэг сурагчаас нөгөөд дамжин түгэв. Сурагчдын сэтгэл догдлон хөдөлнө. Денис Денисович харилцуураар сурагчдыг цуглаанд оруулах эсэхийг лавлаж байхад, цехэд нь заводын үйлдвэрчний хорооны даргын хамт гурван эрэгтэй хүн орж ирэв. Нэг нь сахалгүй, нөгөө нь ширвэгэр сахалтай, гурав дахь нь богинохон сахалтай байлаа. Тэд нар суурь машин болгон дээр очиж, сурагчидтай гар барин мэндлэв.

	— Манай залгамжлагч үе залуу хүч маань энэ гэж сахалтай хүн хэлэв. Түүнээс өвс, бор талхны үнэр ханхалж байлаа. Эцэг өвгөдөөсөө түрүүлсэн алдар цуутай мастер болцгооно доо. Тэгэлгүй ч яах вэ ээ. Тэгэх ёстой! Энэ охидыг хар даа! Үлгэрт л ийм байдаг байх даа.

	Сурагчид тугаа барин жагсаж цуглаанд ирлээ.

	Битүү байсан олон хүн зам тавьж өгөхөд тэд индрийн дэргэд очлоо.

	Дөнгөж саяхан угсраад будаг нь үнэртэж байгаа нэг комбайнаар цуглааны индэр хийв. Хамт цуглаанд оролцож дассан байдал гаргах гэвч бахдан баярлаад чадсангүй.

	Цуглаан сүртэй нүргээнтэй боллоо. Үг хэлэгчид нь цөөхөн цогтой үгээр олны анхаарлыг татаж, алга ташилт уриа хашхиралтаар дүүрэн болов. Комбайн дээр янз бүрийн мужаас цугларсан хамтралын төлөөлөгчид гарч ажилчдад баяр талархлаа дэвшүүлж байлаа. Буурал сахалтай өвгөн гарч ирээд цогтой нүдээ гялалзуулан байж алгуурхнаар:

	Нөхөд ажилчид аа! Та нарыг төлөвлөгөөнөөсөө давуулж олон олон комбайн хийгээсэй гэж бүх хамтрал горьдож байна. Төлөвлөгөөгөө давуулж нэгийг хийгээд сайн хүн санаагаараа гэж бас нэгийг хийгээд л байгаарай.

	Хэчнээн хувь болдгийг нь тооны ухаантнууд бодоод олог! гэхэд: Бүгд хөхрөлдөж 

	— Хүүе, өвгөн гуай, битгий явуулаад байгаарай гэж хашхиралдав.

	Тэгээд хамтралчдын дараагаар ажилчид индэр дээр гарч, цех бригадаараа, хувь хувьдаа үүрэг авахад өвгөн таатайхан жуумалзаж:

	— За яах вэ миний гуйснаар болох шив. Үнэн үг хүндтэй гэдэг юм! гэжээ. Денис Денисович Иван Вакулович шивнэн;

	— За юу болж байна даа энэ чинь, Вакулович минь ээ? Хэчнээн одон араа хэрэгтэй болж байна даа?

	Заводынхон манайд хүч нэмэх болох нь ээ?! Тэгвэл ёстой ичгэвтэр юм болно шүү! гэхэд

	— Заводод илүү ажилчин хаа байна? гэж Иван Вакулович ууртай асуув.

	— Тийм л дээ, би ч мэдэж л байна. Яадаг юм билээ гээд Денис Денисович нүдээ анивасхийн бодлогоширсон байдалтай өөрийнхөө бүлэг рүү явлаа.

	
15. СЕНЯ МЯНГУУЖИН БИШ БОЛЛОО

	Цуглаан болсны маргааш Сеня Чесноков тумбүүшик дээрээ 11 ган тавив. Бүгдийг нь дамжлагаар хийж эхлэв. Эхлээд бүгдийг 1 дүгээр дамжлагаар хийж 2 дугаар дамжлагад оруулаад, дараа нь гуравдугаар дамжлагад оруулсаар нийт зургаан дамжлагаар хийв. Яндан дуугарахаас хэдэн минутын өмнө бүлээхэн болсон сүүлчийн одон арааг дээш нь шидэж шүүрэн аваад ялж дийлсэн хүний дуугаар:

	— Арван нэг! гэж хашхирав.

	Нэг хүүхэд итгэлгүйгээр;

	— Мянгуужин минь, битгий худлаа ярь гэв.

	Денис Денисович гүйн ирж, шалган үзээд баяртайгаар алгаа арчин:

	— Сайн байна. Би Чесноковыг нэг юм бүтээнэ гэдэгт үргэлж итгэж явсан юм гэж шивнэн хэллээ. Хэсэг хэсгээр дамжлага болгон хийх нь шинэ зүйл биш, туршлагатай токарьчид тэгж ажилладаг байлаа. Денис Денисович хүүхдүүдийг тэгж ажиллавал гологдол их болж магадгүй гэж боджээ. Сенягийн туршлага бахдалыг нь төрүүлэв. «За яах вэ, үзээд алдъя» гэж бодоод өөрийнхөө бүлгийг тус тусдаа дамжлагаар хийлгэх болгов.

	— Маргааш нь хөвүүд «Чесноковын аргыг» сурах гэж чармайн гологдол гаргахгүйг хичээгээд охидын суурь машинуудынхаа хачин дуугарч байгааг ч анзаарсангүй. Ганцхан Паша л хааяа толгойгоо өндийлгөж, гайхан чагнана. Энэ охид чинь тоглож байна уу? Яаж байна? Нэг машинаас хүнгэнэсэн бүдүүн дуу гарч нөгөө нэгээс нь чахарсан нарийн дуу гараад, энд тэндээс нарийн бүдүүн янз янзын дуу гарч байна. Яахын аргагүй охидын сахилга бат тун муу байна гэж бодно.

	Денис Денисович нэг суурь машинаас нөгөөд очин, шалган үзэж, зөвлөгөөн өгч, яаж хийхийг биечлэн зааварлаж түмбүүшик дээрээ хэрэгслээ яаж тавивал эмх цэгцтэй болохыг заан сургаж явна.

	Яндан дугарахаас 15 минутын өмнө дахин бүгдийг нь эргэж үзэв. Гурван хүүхдээс бусад нь дуусаж, хийсэн одон араануудаа барин шалгах тасгийн үүдэнд дугаарлан зогсоно. Яндангийн дохио өгсний дараа бүлгээрээ очиж, уралдааны самбар үзээд ялж дийлсэн баатар шиг ханхалзан зогсоцгооно. Денис Денисович техникийн талаар зарим нэг зөвлөгөө өгөөд, алгаа арчин инээмсэглэж:

	— Бид, дэмий хоол хороолгүй сайн сурсан гэж хэлэхэд болох болжээ. Өнөөдөр манай бүлгийнхэн давуутай сайнаа үзүүллээ. Хэчнээн одон араа хийсэн гэж бодно! гээд цэрд авч самбар дээр нямбай гэгч нь «247» гэж бичлээ.

	— Хоёр зуун дөчин долоо! гэж бүгд нэг зэрэг уншаад, — ш ш бид мөн мундаг шүү гэлцэв.

	Денис Денисович:

	— Тийм ээ, 247! гээд толгойгоо дээш өргөж зургаа авхуулах гэж байгаа юм шиг хэсэг зуур хөдлөхгүй зогсов.

	Тэгээд

	— Энэ бол нөхөд сурагчдаа өчигдрийнхөөс 9 хувиар илүү байна шүү! Зөв сурч ухамсартай ажиллана гэдэг ийм л байдаг байна. Юунд ч хүрч болохыг үзэж байгаа биз дээ! Манай магнайд үргэлж явдаг Павел Сычов, Семен Чесноков хоёр мэдээж хэрэг мөн л түрүүлж арван нэг, нэгийг хийлээ. Эдний нэр төртэй сайн ажилласныг тэмдэглэх хэрэгтэй байна. Цаашдаа улам шуурхай ажиллацгаая.

	Өнөөдрийнх шиг том алхам дахин хийхэд амар биш! Гэвч арга барагдаагүй байна. Жишээ нь: Николай Сынченко өнөөдөр есийг хийлээ. Магадгүй хичээвэл арав юм уу арван нэгийг ч хийж чадна. Гол нь хөдөлгөөнөө яв цав тохируулж, хурдан шаламгай автомат шиг ажиллах ёстой. Хүн бүхэн 11 одон араа хийвэл, нэг ээлжид манай бүлэг 264-ийг хийх болно. Охидын бүлэг бас төдий чинээг хийнэ. Бас 4 дүгээр бүлгийнхэн! гээд духаа үрчийлгэн санаа алдаж, — Тэгээд ч бас хүрэхгүй юм шив дээ. Завод өөрийнхөө явцыг улам хурдасгаж байгаа гэж урам нь хугарсан янзтай хэллээ.

	— Нөхөд өө! гэсэн сандрангуй дуу сонсогдож, хүүхдүүдийн дундуур Сеня Чесноков зүтгэн орж ирэв. 

	Денис Денисович өндийж, өөрийнхөө богинохон шар хөмсгөө өргөж:

	— Юу болов?! Чи хаа байсан юм? гэж асуув.

	— Денис Денисович, намайг битгий аашлаарай гээд Сеня зүрх минь амаар гарах вий гэж айсан мэт элгээ тэврэн амьсгаадаж, — Би нэг юм хэлье, та нар лав итгэхгүй, Мянгуужин гэнэ биз! Би хаанаас Мянгуужин байх вэ? Мянгуужин хэзээ комбайн хийж байлаа даа.

	— Хэлээч дээ гэж Денис Денисович зөвшөөрөл өгөв.

	— Яриач гэж бүлгийнхэн нь шаардана.

	— Би ч хэлнэ, харин Денис Денисович минь, намайг эд нар «Мян» гэхээ болиг...

	Сеня бүлгийнхнээ баярлаж гайхсан нүдээр сайтар ажиглан хараад, түгдрэн байж:

	— Сая... Маруся Родникова... эд шалгагчид 16 одон араа хүлээлгэж өглөө. Бүх охид 332 одон араа хийсэн байна!

	— Юу гэнэ ээ?! гэж Денис Денисович шивнэн асуугаад, — Чи юу хэлээв?! гэв. 

	Тэдний бүлгийнхэн цөмөөрөө амаа ангайн Сеняг гайхан харж зогсоно.

	Гайхаж хоцорсон Паша:

	— Яалаа гэж дээ! Яагаад ч тэгэх ёсгүй гэв.

	— Яагаад гэнэ ээ? гэж Сеня, Маруся түрүүлсэн биш, өөрөө түрүүлсэн юм шиг онгирон, — Тун амархан! Маруся технологийн процессыг зургаагаас дөрөв болтол багасгаад, арван зургаан одон араа хийсэн байна. Чи лав ингэж хийнэ байх гэж зүүдлэх ч үгүй. Хүлээлгэж өгөөд гүйгээд явчихсан шүү дээ!

	Денис Денисович хөвүүдийг ёгтлон хараад:

	— Сонин юм ч боллоо шүү! Заводдоо бэлэг болох, бидэнд цохилт болох нэг юм бэлтгээд байсан юм аа, тэр!

	Тугийг маань ч булаалаа шүү! гээд бахдалтайгаар толгой сэгсэрч, — Үгүй энэ Маруся! ямар сүрхий арга бодож олов оо! Одоо ч одон арааг овоолоод байна даа гэжээ.

	
16. ДАХИН ЧЕРЕМУШКИНИЙ ГУДАМЖИНД

	Паша амьдралдаа анх удаа сахилга батын дүрэм зөрчив. Чөлөөний хуудас ч авалгүй хэнд ч хэлэлгүй тостой цамцтайгаа заводоос гарч Черемушкиний гудамж руу дүүлэн нисэв. Пиг дүүрэн хүнтэй цахилгаан тэргээр ганц хөл дээрээ зогсон бүхэл хотыг туулж ирээд танил хаалга онгойлгосноо огтхон ч санахгүй байлаа. Түүний толгойд юу ч үл бодогдож, ганцхан л «Би хэнийг сургав аа!» гэсэн хэдэн үг дахин дахин орж ирнэ. Цэцэрлэг дотор гүйж ороод гэнэтхэн өмнө нь Петро дайралдаж зогтусав. Тэр Петро зам дээр зогсоод нэг юм хэлэх шиг болов. Пашаг ирсэнд баярласан бололтой гүйж ирээд:

	— Хүүе, Паша минь! Чи сонсож бай! Би өрөөндөө суугаад номоо үзэж байлаа. Яг таг цээжилсэн юм шиг байлаа. Гудамж руу хартал Маруся гүйж явна. Би цонхоор үсэрч гараад хойноос нь гүйлээ. Тэгээд «Хүлээ, намайг шалгаач, би бүгдийг тогтоосон өгүүлэхүүн,  өгүүлэгдэхүүн» гээд л хашхирлаа. Харсан чинь Марусягийн нүд ув улаан харагдана. Би «Хэн чамайг гомдоов? Толгойг нь аваад өгье» гэсэн юм. Маруся миний чихнээс барьж аваад хамрыг минь үнслээ.

	— Яаж байгаа юм бол оо? Аа? Чи хэлээч! гээд Паша гайхшаа бараад ийш тийш харж

	— Маруся хаа байна аа? Хаа байна? гэв.

	— Тэнд гэртээ нүүр гараа угааж байна! Одоохон ирнэ гээд Петро байшин руу заав. 

	— Чи хэнтэй тэнд яриад байна! гэсэн Марусягийн дуу сонсогдов.

	Маруся цэцэрлэгт ороод модны мөчир ярж, Пашаг хараад гүйж ирлээ. 

	— Би чамайг ирнэ гэж мэдэж байсан юм! Би итгэлтэй байсан юм. Яамай даа! 

	Маруся, Пашагийн өмнө нүд нь гялалзаж, борхон хацартай жаргалтай хүний улаан туяа татуулан зогсоно. 

	— Чи... би... гэж Паша, хэлэх үгээ олж ядан нүүрээ халуун оргиж байгааг мэдээд цөхөрч: — Чи ялж л дээ, яах вэ дээ ер! Инээж л бай! гэв. 

	Маруся инээхээ болиод, Пашагийн сэтгэл нь хөдлөн хэчнээн олон юм санаанд нь ургаж байгааг нүүрээр нь ажиж мэдээд, 

	— Байз л даа! Яагаад «чи ялж л дээ» гэж байгааг чинь ойлгохгүй байна. Би ялсан юм биш шүү дээ. Манайхан ялсан юм. Манайхан чамтай хамтаар гэхэд Паша итгэл муутай өөдөөс нь харж:

	— Юу гэнэ ээ? Яагаад тэр бил ээ? Үгүй хаанаас даа.

	— Тийм ээ, гээд Маруся гараас нь чанга атган сандал дээр суулгаж, — За суу, би ярья. Петро чи ч суу. Миний ярихыг сонсоод чи баярласандаа уйлж ч магадгүй гэж Маруся Пашагийн хажууд зэрэгцэн суугаад гарыг нь чанга атгасан хэвээрээ, үргэлжлүүлэн: — Тийм ээ, манайхан ялсан юм! 

	Яагаад би шархадсан бил ээ? Яагаад гэвэл: Би тэр үед өөрийнхөө суурь машиныг муу мэдэж байжээ. Тийм учраас надад уурлаж, намайг олигтой судлахыг шаардсан хэрэг. Тэгэхээр нь би, чам шиг судалж, машин маань ч надтай санаа тохирсон юм. Их баярлалаа чамд, Паша минь! 

	Петро хөөрөн

	— Зодолдохоо болих нь тэр үү? гэж асуулаа.

	— Тийм ээ, сайн нөхөр минь болсон юм. Би түүнийг нэгд нэгэнгүй судлав. Надад тэр маань ярих шиг бодогддог боллоо... Тэгээд би одон араа хийх ажиллагааг яавал багасгах вэ? гэж дахин бодож эхлэв. Бодсоор бодсоор зүүдэлдэг ч боллоо.

	Паша чи мэднэ шүү дээ өдөр болгон Глеб Ивановичийн хэлснийг бичиж байхад: «Технологич хүн дундаж нөхцөлд тохирох технологийн процессыг боловсруулж гаргадаг юм гэж бичээд доогуур нь зур!» гэж онцлон тэмдэглэдэг байлаа. Паша минь «дундаж нөхцөл!» гээд бодооч! Яах гэж бид, эхлээд нарийн өрмөөр, дараа нь бүдүүн өрмөөр цоолдог юм бэ? Шууд л бүдүүн өрмөөр цоолбол яасан юм?! Суурь машин маань дийлэхгүй гэж үү? Миний «ДИП» заавал чадна, харин өөр нэгэн машин яадаг юм бол?! Бас заавал сүүлийг нь зорох ямар хэрэг байна. Суурьтай нь хамт л зорвол яасан юм бэ гэж санав. Патронд суулгаж бас цаг гарздах хэрэг юу байна? Зууван болно гэж үү? Үгүй ээ! Миний «ДИП» түүнийг заавал зорж чадна гэж сайтар бодоод Иван Вакуловичид хэлсэн юм.

	— Юу гэж хэлэв?! гэж Паша сонирхон асуухад

	— «Санаа сэтгэлээ чанга барь. Битгий яар. Би тэр хооронд чинь бодож үзье. Чиний бодол зөв шиг санагдана» гэж хэлсэн юм. Иван Вакулович гуай миний бодлыг зөв гэлээ шүү дээ, бодоод үзээч. Баярласандаа сэтгэл тайван болов. Гэтэл өнөөх цуглаан болох нь тэр. Иван Вакулович ажилчдын авч байгаа үүргийг сонсоод, царай нь цагаан болсон юм. Цуглаан дууссаны дараа Маруся минь чиний төслийг шалгаж үзье. Одоо удаашруулж болохгүй гэж над хэлэв. Биднийг эргэж цехэд ирэхэд нэг ч хүн байхгүй, бүгдээрээ гэр гэртээ харьцгаажээ. Би гангаа бөх бат суулгаад, бүдүүн өрмөө зоож бэлэн болгоод, Иван Вакуловичийг хүлээв. Зүрхний минь цохилт түг түг гэж дуулдана. Иван Вакулович бүгдийг нь шалгаж үзээд «залга!» гэв. Би кнопоо дартал бүх биеэр минь цахилгаан гүйх шиг боллоо. Суурь машин маань хү-үү гээд хүнгэнэж гарлаа, би үхсэн амьдын хооронд зогсож байлаа. Нүдээ аниад зогсоход минь Иван Вакулович «Болохгүй шүү! Урьдынхаасаа илүү сайн харах хэрэгтэй» гэж хэллээ.

	Тэгээд одон арааг сугалан авч аяархан инээгээд цөм сайн боллоо гэж хэлэв. Иван Вакулович, өөр нэг «ДИП» дээр шалгаж үзэв. Ямар ч шалтгаангүй болов: Гурав дахь дээр шалгав.

	Намайг хараад инээмсэглэн байлаа.

	«За гэртээ харь! Тэр сайн өвгөн, Глеб Ивановичид баяр хүргэхийг бүү мартаарай» гэв. Ингэж биеллээ олсон юм даа. Паша, чамд тааламжтай байна уу! Би одоо болтол учраа олохгүй их баярлажээ. Бүх юм зүүд шиг санагдах юм.

	Паша дугарсангүй жимсний мод түшин суугаад уруулаа хөдөлгөж байгаа харагдав. Петро түүнийг хараад, айн зайлав. Маруся ч сандрав.

	Чи лав! гэж айсан маягтай Марусягийн асуухад Паша өөдөөс нь хачин царай гарган сөөнгө хоолойгоор:

	— Би маргааш... 18 одон араа хийнэ... Чинийхээс олныг хийнэ гэжээ. 

	Пашагийн царай ийм байхыг Маруся урьд ер үзээгүй юм.

	— Юу гэнэ ээ?! гэж Маруся аяархан асуухад, — Чи юу хэлэв? 18-ыг хийнэ гэв үү? гэтэл:

	— Тийм ээ, 18! Одон арааны сүүлийг урьдаар зорох хэрэггүй юм байна гэж шийдэмгий хэлэв. Маруся баяртайгаар тосож аваад;

	— Нэгмөсөн зорох хэрэгтэй гэлээ.

	Тэгээд Пашагийн гарыг чанга атгаж, цогтой хар нүдээ гялалзуулан байж:

	— Явж явж ийм болох гэж дээ! Одоо хоёулаа дахин хэзээ ч маргалдахгүй шүү гэжээ.

	 

	[image: Image]

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

